
ÆГЪУЫЗАРТЫ ÆХСАРБЕГ: 100 АЗЫ

(1922 – 1994)

О, фыссæг хъуамæ адæмы тыхстыл тыхса, йæ 
кадыл нæ хъуыды кæнгæйæ. Мæ уд куы байдзаг вæй-
йы, уæд сæ æнæ ныффысгæ хос нал вæййы. Мæ чин-
гуытæ та сты мæ уды хъæр, мæ уды хъæрзын. Адæмы                      
тыхстдзинæдтæ мæ куы нæ тыхсын кодтаиккой, уæд 
никуы ныффыстаин.



6

ÆГЪУЫЗАРТЫ Æхсарбег

АВГАУ ÆРХАУЫНÆЙ…
Радзырд

 Мæ хæлæрттæй иуæн йæ райгуырæн бон уыди. Бадтыстæм уый 
фатеры. Фынгтæ дæлæмæ тасыдысты алы минас, алы бæрæчетæй. 
Фæлæ сæм нæма æрæвнæлдтам, кæмæдæрты ма æнхъæлмæ кастыстæм. 
Нæ ныхас кæрæдзиуыл нæ бадти. Раст афтæ вæййы ногæндзæрст арт 
дæр. Адæймаг пецы зынгты уæлæ хус сугтæ æрæвæры, ссудзын æввонг                      
вæййынц, уæддæр ма сæ чысыл æфсон фæхъæуы. Æмæ уæд артмæ иу 
æвнæлд фæкæн, истæмæй фесхъау артдзæст, зынгтæ цæхæр акалдзысты, 
æмæ сугтæ ныггуыпп ласдзысты. Ахæм фесхойæг ма хъуыди мах дæр. Гъе, 
æмæ уадидæгæн не ‘мбæлттæй иу йæ къух хæрдмæ систа, стæй сыстад.

– Батырбег, Батырбег!
Мах не ‘ргом аздæхтам дуары ‘рдæм. Нæ акомкоммæ сындæггай 

æрбацæйцыди саулагъз бæзæрхыг лæг. Кæрæдзимæ гæсгæ иууылдæр 
сыстадыстæм. Ме ‘мбæлттæ æзфæраздæронæй дзырдтой:

– Батырбег, салам!..
– Батыр! Ома, хъæбатыр, бег! – ома, уæздан.
 – Цыбыр дзырдæй, уæздан, хъæбатыр. Дæ ном – дæ уæлæ.
Æрбацæуæг чи уыди æмæ йын ахæм козбау митæ цæй тыххæй 

кодтой, уымæн ницы зыдтон æмæ æнцад лæууыдтæн. Ме ‘мбæлттæ 
мæ фембæрстой.

– Базонгæ ут... Ирон фæсивæдæн сæ тæккæ хуыздæртæй!
– Иу чызг дæр ын йæ цæстæнгасæн нæ быхсы. Кæмæ бакæсы, уымæн 

йæ зæрдæ бахъарм вæййы...
 – Ха-ха-ха!
Батырбегимæ фемдзаст стæм. Йæ бакастæй мæ зæрдæмæ фæцыди. 

Æлвæст адæймаг, аив цæсгом, æрвхуыз рæсугъд цæстытæ, тæнæг 
фындз. Сау-сауид сæрыхъуынтæ уыдысты гæзæмæ къæбæлдзыггонд.

– Цæй, цы хабæрттæ ис? Куыдтæ цæрыс? – ныхæстæ кæрæдзи 
дзыхæй исгæйæ, фарстой Батырбеджы.

 – Дзуринæгтæ – бирæ. Цæмæй райдайон – нæ зонын. Куыст –                  

хъуырмæ. Æхсæв дæр мæ ‘нцой нæ уадзынц, – йæхицæн аргъ кæнын 
чи зоны, ахæмау дзуапп лæвæрдта Батырбег.

Ме ‘мбæлттæй мæм иу æрбадзырдта:
– Дохтыр. Æмбисонды дæсны дохтыр. Бирæты мæрдтæй раздæхта.
 – Бирæты та уырдæм барвыста! – нæ хæд чъылдымæй райхъуыст. 

Ныхас чи æрбаппæрста, уый уыдис ме ’рдхæрдты хуыздæртæй иу – 
Мамсыр. Ме ‘мбæлттæ йæм фæкастысты. Мæ рагон æрдхорд, зæгъгæ 
йæм йе ’ргом раздæхта Батырбег дæр. Фæлæ Мамсыр æнцад лæууыдис 
йæ мидбынаты æмæ тарæрфыгæй касти Батырбегмæ. Æз бафиппайдтон: 
йæ къухтæ æрбатымбыл сты, йæ цæсгомы нуæрттæ мæстызмæлд кодтой. 
Афтæ ма иуцъус алæууыди, стæй, бахатыр кæнут, зæгъгæ, сдзырдта æмæ 
дуары ‘рдæм фездæхти. Æз ма йын уæддæр хынджылæг кæнын æнхъæл 
уыдтæн. Æмæ йын йæ цонг ацахстон. Уый мын афтæ:

– Ам куы баззайон, уæд фыддæр уыдзæни. Нæ мæ фæнды искæй 
циндзинад фехалын, – æмæ уæззау къахдзæфтæй араст и.

Кæйдæр циндзинад кæй фенад ис, уый бамбæрстон. Хатыр ракуырд-
тон æмæ Мамсыры фæдыл раивгъуыдтон. Бирæ фæрацу-бацу кодтам. 
Æрмæст мын æрæджиау радзырдта мæнæ ацы хабар.

 – Цæвиттон, ис мын мадыхойы чызг, Анисæ ... Конд æмæ уындæй – 
æххæст. Чи йæ зыдта æмæ арæх кæимæ æмбæлд, уыдон æй йæ сабийы 
бонтæй фæстæмæ дæр бирæ уарзтой йе ‘нæхин, хъæлдзæг зæрдæйы 
тыххæй, – дæрдтыл дзурын райдыдта Мамсыр. – Нæ ирон æгъдæуттæ 
æнцон хæссæн кæм сты, фæлæ уыдоныл дæр иуæй-иутау се ‘ппæтыл 
йæ къух нæ ауыгъта. «Нæ фыдæлты æгъдæуттæй бирæтæ рæсугъд сты. 
Адæймаджы ном кадджын кæнынц», – хæрз æрыгон чызгæй дæр-иу афтæ 
дзырдта ас адæймагау. Цыбыр дзырдæй, хæдæфсарм, фæлæ æргомзæрдæ.

Ахуыр куы фæдæн æмæ мын куыстмæ ацæуыны тыххæй гæххæттытæ 
мæ къухы куы ныссагътой, уый та уæд ссыди институтмæ. Зноны хуызæн 
ма хъуыды кæнын йæ фæзынд. Сынтæджы раз бадтæн æмæ æфснайдтон 
мæ чингуытæ, скъуыдтон, чи нал хъуыди, ахæм гæххæттытæ. Чидæр 
дуар æрбахоста æмæ æрбайхъуысти: «Бацæуæн ис, æмбал дохтыр?» 

Дуар байгом, æмæ къæсæрæй хъавгæ æрбахызт рæхснæг, хæрзконд 
чызг хуымæтæг, фæлæ хæрзаив хуыд дарæсы. Фæйнæрдæм акасти æмæ 
дзы мæхи йеддæмæ куы ничи уыд, уæд мыл йæхи æрбаппæрста, йæ 
цæнгтæ мыл æрбатыхта. Уый æнхъæл чи уыди, æмæ мыл мæ чысыл 
хо искуы афтæ бацин кæндзæни. 

– Уæдæ... Мæ нудæсæм аз – мæ уæлæ, мæ паспорт – мæ дзыппы, – 
æмæ чысыл сывæллонау, цингæнгæ, йæ хуымæтæджы аслам хызынæй 
фелвæста, хæрз æрæджы йын кæй радтой, уы цы паспорт. Æз æм æр-
кастæн, йæ цъæрттæ йын рафæлдæхтон.

– Æмæ дзы фыст куы ницыма ис... Чындзы куы ацæуынц, уæд ам 
æрфыссынц.

– Уым дæр æрфысдзысты, – сабыргай сдзырдта, ныххудт æмæ 
фæсырх и.

– Кæд, кæд, æз цæугæ куы кæнын, уæд ма кæд?
– Куыддæр мæ афон æрцæуа, æмæ...
 – Æмæ искæй бауарзай, афтæ.
Чызг йæ сæр фæгуыбыр кодта. Ныхас нын бацайдагъ...
– Дыууæ азы фæкуыстон, нартхор бирæ райстон. Æрмæст мæ ‘хцайæ 

фæсайдтой. Сæ хъуыры фæбадæнт. О, мæнæ-ма кæс. Мæ къаба дæ 
зæрдæмæ нæ цæуы? Мæхи фæллойæ. Уæдæ? Хуыйгæ дæр – мæхæдæг. 
Базыдтон. Нанайæн дæр ахуыйын. Бæппуйæн нæма. Цытæ ма нæм ис, 
уый дын радзурон. Иу хъуг, ныр дыккаг дæр æлхæнæм. Фæлæ семæ чи 
фыдæбон кæндзæни? Дæ мадыхойæн фæзын. Ирон хæдзар нæ зоныс? 
Æдзухдæр дæ уындмæ бæллы. Афæдз нæм нал уыдтæ. О, хæдæгай, 
ноджы ма нæм ис хъазтæ, гогызтæ. Кæрчытæ дæр бирæ… Замманай 
нард карк дын сластон. Фыхæй. Йæ хуылфы нурытæ нывгæдтон. Кæд 
ын ницы уаид. Уæлибæхтæ дæр, цæхæраджын дæр... Æмæ… Цы ма, 
базон-базон? – дзырдта чызг, йæ хуын стъолыл æвæргæйæ.

– Мæгъа…
– Гъæ, мæгуыр дæ бон! Грелкæйы дзаг, балтæй ахуырст… 
 Æз мæхинымæры дисы бацыдтæн. Афæдзмæ бынтондæр аивта? 

Цыма мемæ институты ахуыр кодта, афтæ дардта йæхи. Æркастæн 
ын йæ гæххæттытæм. Астæуккаг скъола каст фæци хорз æмæ тынг 
хорз бæрæггæнæнтимæ, дыууæ азы бакуыста колхозы, уырдыгæй дæр 
æм – гæххæттытæ, æппæлынц дзы, ноджы фæскомцæдисы обкомæй 
– Кады гæххæтт. Бирæ ма фæбадтыстæм. Фæныхас кодтам кинотыл, 
спектакльтыл, чингуытыл. Æз æм хæлæг кæнын райдыдтон. Мæнæн 
уыйбæрц бакæсын нæ бантысти.

Анисæ педагогон институтмæ фæстаг фæлварæн куы радта, уыцы 
бон æз та цыдтæн дард Цæгатмæ кусынмæ. 

Лæууæм поезды раз цалдæрæй. Мæнæ æрдæбон афтæ зæрдиагæй 

кæуыл цинтæ кодтат, адæмы ирвæзынгæнæг кæй хуыдтат, уыцы Ба-
тырбег дæр немæ. Медицинон институты иумæ ахуыр кодтам. Мæ 
зæрдæмæ цыди – цыргъзонд, ахуырмæ – рæвдз, бахъуаджы сахат 
йæхи равдисын базыдтаид. Мах нæ дыууæ дæр не ‘мбæлттæй хистæр 
уыдыстæм. Институтмæ куы бацыдыстæм, уæд ныл цыди фæйнæ 
фондз æмæ ссæдзæймæгтæ. Æз ме ’мстуденттæй иу чызгимæ фæхæлар 
дæн, мæ уæгъд рæстæг фылдæр уыимæ æрвыстон. Уый фæстæ йæ 
æрхастон. Ме ‘мбал та иу афтæ: «Мæ фыд мын фæдзæхста, къуырд 
дзыккутæй, дам, дæхи хъахъхъæн. Джыбыйæ уæлдай не сты. Куы 
нынныхса – атонын нал фæкомы. Иудадзыг иу адæймагимæ уæвынæй 
тæрсын. Бинонтæ нæма курын». Æмæ-иу куы иуимæ фæлымæн, куы 
иннæимæ. Дыууæ-æртæ мæйæ фылдæр никæимæ хаста йæ хæлардзинад. 
«Йæ фыды фæдзæхст æххæст кæны æмæ йæхи хъахъхъæны» – хъуы-
ды-иу кодтон æз. Æрмæст иу хабар не ‘мбæрстон. Раздæр-иу лымæн 
кæимæ уыди, уыимæ-иу уадидæгæн кæрæдзимæ дæр нал дзырдтой. 
Иухатт ма йын афтæ дæр загътон: «Фыр уарзтæй дæм уайсадын райда- 
йынц, æви цы хабар у?» Уый мæм æрбакаст æмæ туагхудт бакодта.                                                   
«Чызджытæй зæгъыс? Уыдысты…» – ныхситт кодта æмæ феддæдуар. 
Нæ мæм бахъардтой йæ ныхæстæ. Адæймагæн йæхи æккой уаргъ куынæ 
уа, уæд нæ бамбардзæн, искæй уаргъ цас уæззау у, уый...

Ныр та, поезды цур лæугæйæ, иу къорд хатты йæ цæст æрхаста 
Анисæйыл, стæй мын афтæ:

– Дæ хоимæ дæр куынæ базонгæ стæм.
Нæ мæ фæндыди уый.
Уыцы рæстæг та Батырбег зонгæ уыди иу дзæбæх чызгимæ. «Нæ 

мын сæтты, æмæ йæ, æнхъæлдæн, æрхæсдзынæн», – афтæ дзырдта 
иу-дыууæ къуырийы агъоммæ. Цалдæр боны размæ та ноджы бæл-
вырддæрæй: «Кæдæй-уæдæй ссардтон. Хъыгаг у, мæ чындзæхсæвы 
кæй нæ уыдзынæ, уый». Æз ын бафæдзæхстон, зæгъын, исты хабар 
куы уа, уæд-иу мæ мад, мæ фыдæн дæр фехъусын кæн. Æхсызгон сын 
уыдзæни, хуынимæ фæцæудзысты.

Уыдæттыл ахъуыды кæнгæйæ, сдзырдтон: «Табуафси».
Æндæр ныхæстыл та фестæм. Бирæ нал уыд поезды арастмæ. Мæ 

хойы цонгыл æрхæцыдтæн æмæ йемæ рацу-бацу систон. Цыдæртæ 
йын срæдзæхстон, амыдтон. «Уырны мæ, дæхи дарын базондзынæ. 
Уæлдай рауай-бауайæ бахиз... Фылдæр чингуытимæ архай».

 – Дæ зæрдæ фидар уæд, – Анисæ фæхъус, стæй мæм æрбакаст. – 
Æмæ... Цынæ вæййы, миййаг... – æмæ ныххудти.

 – Искæй куы бауарзай?..
Чызг фæсырх, йæ сæр батылдта. Поезд ныууасыд. Вагонмæ сгæпп 

кодтон, араст дæн. Мæ фæдыл сæ къухтæ тылдтой цалдæрæй, æз кастæн 
уыдонмæ æмæ дзы уыдтон мæ рæсугъд, хæларзæрдæ, æргомдзырд 
Анисæйы. Йæ фарсмæ лæууыди Батырбег.

...Цалдæр азы нал ссыдтæн мæ райгуырæн хъæумæ. Æмæ мæ цæргæ-цæрæн-
бонты афтæ никуы ницæуыл æрфæсмон кодтон. Цæуылнæ ссыдтæн раздæр, 
куыд нæ ныууагътон цыфæнды ахсджиаг куыст дæр? Мæхи æфхæрдтон, 
афтæмæй бадтæн мæ мадыхойы фарсмæ. Кастæн, мадау зынаргъ мын чи 
уыди, уымæ, йæхи хуызæнæй йæм ницыуал уыдтон. Йæ цæссыгтæ калгæ 
мын бирæ фæдзырдта, стæй сындæггай сыстади, ацыди æмæ æрбахаста 
гæххæттыты тыхтон. Æркастæн æм, уыд бæстытæ æмæ ныхæст.

Адон, дам, æрмæстдæр дæумæ æвдисгæ сты. Йе ‘мбæлттæй, дам, 
иу афтæ дзырдта, дæуæй уый, дам, сты, бафснай, дам сæ йе ссыдмæ.

Æз хъуыды кодтон, цы уой, зæгъгæ, фæлæ мæ зæрдыл ницы 
æрæфтыди. Арæхстгай райхæлдтон тыхтон. Цалдæр тетрады. Иуы 
хуылфы – хицæн сыф: «Мамсыр, адон дæу кæсинаг сты, æрмæст-
дæр дæу. Ам ссардзынæ, мæ цард дын чи бамбарын кæндзæн, ахæм 
ныхæстæ. Ныххатыр кæн. Æргомзæрдæ уыдтæн, æнæхин,  æмæ ацы 
уавæрмæ дæр уымæн æрхаудтæн. Фæлæ та мæ цард ногæй куы рай-
даин, уæддæр афтæ уаид. Гæды ми нæ зонын, сайын – иннæ ахæм. 
Мæ зæрдæйы фæдыл ацыдтæн. Уырны мæ, ды мæ бамбардзынæ. 
Хæрзбонтæ. Кæд ма искуы фениккам». 

Иугай фæлдахын тетрады сыфтæ… Æмæ мæ цæстыты раз æр-
лæууыд мæ хойы сурæт. Æрымысыдтæн, цытæ йын фæдзæхстон, 
уый. Цы дзы райста йæ зæрдæмæ, цы дзы сæххæст кодта?

Куыд рæдийаг у адæймаг, уæлдайдæр æрыгонæй. Йæхи нæ фæ-
зоны. Йæ сабийы бонты кæмæн нæ фæдзæхстой, царды фæндæгтыл 
куыд згъорын хъæуы, уый? Азтæ рауайынц. Ивгъуыд рæстæг мигъау 
æрæмбæрзы адæймаджы æрыгон бонтæ. Байрох вæййынц хистæрты 
уынаффæтæ. Æвзонг зæрдæ хивæнд у! Раздæры сабитæ хистæрты 
бынаты æрбадынц. Æмæ та уæд уыдон дæр райдайынц, кæддæр сын 
сæхицæн цы митæ кодтой, сæхицæн сын цы ныхæстæ дзырдтой, уыдон. 
Афтæ у цард. Æмæ хатгай йæ цаутæ зын бамбарæн уымæн вæййынц, нæ 

сæрыхъуын арц уымæн слæууы: адæймаджы цард, æгæр кæй айвазынц, 
ахæм телау хатгай æнæнхъæлæджы уымæн аскъуыйы… Вазыгджын 
у цард... Алыхуызон сты адæм...

Тетрады фыццаг фарсыл кæсын, чи нæма сфидар и, ахæм къухæй 
фыстытæ. «Абон фæндараст загътон Мамсырæн... Цыма мын поезд мæ 
зæрдæйы æмбис аласта... Фæндараст фæу, мæ уарзон æфсымæр! Тæккæ 
уарзондæр... Æнкъардæй раздæхтæн вагзалæй. Мамсыры æмбал мæ 
киномæ хуыдта... Цыма ахæм зæрдæйы уагимæ æз уырдæм цæуын?»

«Ахуыр кæнын райдыдтон. Абонæй фæстæмæ дæн студенткæ… 
Мæнæй амондджындæр никуыма уыди... Хъæбысыдзаг чингуытæ схас- 
тон. Кæсдзынæн æмæ кæсдзынæн. Мамсыр дæр мын афтæ фæдзæхста».

Мæ цæстытыл уайы, уыцы æрыгон, цардбæллон, дидинæг хæрдмæ 
йæхи куыд иваза, афтæ æдзухдæр чингуытыл йæхи куыд хъардзæни, 
уый. «Ахуыры азæн йе ‘мбис фæци. Радтон зачеттæ, фæлварæнтæ. 
Æртæ «тынг хорзы» æмæ иу «хорз»… Мамсыр куы зонид, мæ удæй арт 
куыд цæгъдын, уый, уæд мæ фæбузныг уаид». «Хæстæгæй-хæстæгдæр 
мæм кæны мæ рухс бæллиц. Ахуыр фæуыдзынæн, скъоламæ, нæхи 
хъæумæ, сывæллæттæм фыццаг бон бацæудзынæн. Ахуыргæнæг… 
Зондамонæг... Цы ма ис уымæй бæллиццагдæр».

Йæ боныджы фыссы алцæй тыххæй. Ракодта йæ мады кой. «Мой-
мæ барвæндонæй нæ ацыди. Æндæр лæппуйы уарзта. Мæ фыдæн æй 
радтой æвæндонæй. Нæ, æз афтæ нæ бакæндзынæн. Кæй бауарзон, 
уымæн мæ зæрдæйы уаг бамбарын кæнин. Худинаг у? Цæмæн? Æмæ 
нæлгоймагæн куы нæу. Мæ ныййарджытæн дæр æй зæгъин. Мамæ мæ 
бамбарид... Бæппу... Нæ… Æмæ уæддæр, мæхи цы фæнда, мæ зæрдæ 
мæм куыд сдзура, афтæ бакæнин». Чысыл дæлдæр хицæнæй ставддæр 
дамгъæтæй фыст: «Кæй бауарзон, уымæн мæ уд дæр ратдзынæн, ницы 
йын бавгъау кæндзынæн, худинаг дæр мæм ницы фæкæсдзæн». 

О, æрыгон, æвæлтæрд адæймаг! Тагъд ма кæн, æгæр æрвонг зæрдæ 
ма у, сонт мийæ бахъахъхъæн дæхи! – афтæ ныхъхъæр кæнын мæм 
æрцыди, ацы рæнхъытæ куы кастæн, уæд. Фæлæ ма кæдæм æмæ цæмæн 
фæдис арæзтаин. 

«Мамсыры æрдхорд Батырбеджы цасдæр нал федтон. Абон инсти-
тутæй куы æрцыдтæн, уæд æнæнхъæлæджы мæ размæ фæци. Цинтæ, 
фæрстытæ. Мæ фенд ын хуымæтæджы æхсызгон уыди! Кæдæмдæр мæ 
хуыдта, куынæ сразы дæн, уæд фæстæмæ раздæхти мемæ. Нæ хæдзары 

онг. Нæ хæд дуармæ йыл нæ фысымты ус хæрхæмбæлд фæци. Сыл-
гоймаг мын уый фæстæ афтæ: «Æмбисонды дзæбæх у. Цыдæрхуызон 
цæстæй дæм касти». Уагæры цавæр каст уыдаид? Стæй цæмæн?» 

Абон та мæм фæзынди Батыр. Афтæ мын: цом æмæ, дам, горæты 
кæрон нæ фæллад суадзæм. Мамсыримæ, дам-иу хуыцаубонты кæмыты 
уыдыстæм, уый дын фенын кæнон. Ахæм ран, дам, никуы ис. Нæ йын 
ацыдтæн. Уæд та, дам, горæты паркмæ кæнæ киномæ цом. Диссаджы 
æнувыд мыл у. Æвæццæгæн, Мамсырмæ гæсгæ. Æрмæст мын афтæ: 
балымæн стæм, уый Мамсырмæ нæма хъæуы фыссын. Фæстæдæр, 
дисы куыд бафта, афтæ йын бакæндзыстæм. Цымæ, цæмæн? Фæссихор 
ацыдыстæм. Бирæ фæтезгъо кодтам. Уæздан, æгъдауджын, иу уæлдай 
ныхас, иу æнæрхъуыды ми дæр цыма никуы бакæнид. Уыимæ, зондджын, 
бирæ зоны, тынг бирæ. Касти мын, æз кæй никуыма æрыхъуыстон, ахæм 
æмдзæвгæтæ. Дзырдта музыкæйыл, аивадыл... Тæхуды, æз дæр уый 
бæрц куы зонин. Загъта мын: зындзынæн та... Цымæ, кæд уыдзæни»…

Ме уæнгтæ барызтысты, мæ буары цыма их уазал ахъардта, уыйау 
фæдæн. Мæ зæрдæ бамбæрста... Налдæр кæсын уыди мæ бон, налдæр 
сдзурын. Иудзæвгар гобийау фæбадтæн, стæй та иу иннæйы фæдыл 
фæлдахын райдыдтон, чи ныххус, уыцы гæххæтты сыфтæ. Сыфтæ, 
зæгъон… Мæнмæ кæсын райдыдтой цардæгас æвдисæйнæгты хуызæн. 
Бирæ федтой, бирæ бавзæрстой, уыдысты мæ уарзон хойы къухты, 
уый сыл фыста, касти сæм... Алы дамгъæ дæр æвдисы æрыгон чызджы 
зæрдæйы цæф, алы рæнхъ дæр у цардбæллон зæрдæйы рæзгæ уидаг, 
алы сыф дæр у, уынд æмæ кондæй æххæст æрыгон адæймаджы зонд 
æмæ ныфс бонæй-бонмæ куыд ивтой, уый æвдисæн.

Мæнæ ног фыстытæ...
«Сæмбæлдыстæм Батыримæ. Цыдæр лæвæрттæ. Дидинджыты баст. 

Фыр æфсæрмæй цы фæуыдаин, уый нал зыдтон. Ныр та мæ фæсарæнтæм 
хоны. Каникулты рæстæг. Путевкæтæй йын зæрдæ бавæрдтой. Æз, 
ай-гъай, никуыдæм ацæудзынæн. Науæд мæ чи уадзы? Бæппу мын 
мæ къубал атонид, иучысыл дæр исты куы бамбарид, уæд. Кæддæрты 
Мамсырæн хъæбæрдзыхæй мæхи стыдтон: нæ фæтæрсин, комкоммæ 
бацæуин, æргом зæгъин… Кæм сты ныр уыцы тых, уыцы ныфс?.. О, 
мæ уарзон æфсымæр Мамсыр. Ацы зын рæстæг мæ цуры куы фестис, 
уæд дын радзурин мæ фæндтæ, мæ уынаффæтæ. Ныронг-иу ахуыртæй 
тарстæн, нæ профессортæй. Фæлæ мын цард цы ног урок радта, ныр 



13

мæ цы дзуапп агурынц, уымæй та кæй бафæрсон? Уым мын чингуытæ 
дæр æмæ профессортæ дæр куынæ баххуыс кæндзысты. Æрмæстдæр 
мæхæдæг, мæхи зонд, мæхи зæрдæ... Ноджы Мамсыр. Уый мæ бамба-
рид, бацамонид… Арвитин æм æмæ йæм куыд ныффыссон. Батыры 
дæр куынæ фæнды...»

«Знон мын Батыр афтæ, æнæ дæу, дам, иу минут мæ бон нæу. Нал 
фæразын æнæ дæу цæрын. Тагъд, дам, хъуамæ æррадонмæ бахауон. 
Æз, æз мæхæдæг та? Мæхи хъæбатыр кæнын, фæлæ йæ иу бон куынæ 
фенын, уæддæр зондхъуаджы хуызæн свæййын. Мæхиуыл худын 
райдыдтон. Ныронг мыл ахæм заман никуы скодта, æмæ бон æппын- 
къаддæр иу-сæдæ цъары ма бакæсон. Ныр та.... Мæ къух куыстмæ нал 
тасы, мæ цæстытæ чиныджы уындæй риссынц. Мæ зæрдæ... Иууылдæр 
мæ уынгмæ сайы, мæ цæстытæ рудзгуыты æвгтыл баныхæстысты, мæ 
хъустæ дуары дзæнгæрæгыл ауыгъдæй баззадысты. 

Мæ фысым ус цыма алцыдæр æмбарын райдыдта. Абон ыл иу-              
дыууæ хатты сæмбæлдтæн, æрбакаст-иу мæм, мидбылты-иу бахудти, 
цыдæр зæгъынмæ хъавыди, фæлæ-иу ницы сдзырдта, æрмæст-иу 
хатт зына-нæзына йæ сæр банкъуыста. Æз джихæй баззадтæн, стæй 
кæсæнмæ фæкомкоммæ дæн. Мæ ныййарæг мад!

Куыд фендæрхуызон дæн дыууæ мæймæ! Фæстæдæр та ма цы уыдзы- 
нæн? Мæ зæрдæ цыма йæ бынатæй фæцух вæййы æмæ æрцæйхауы. 
Тæхуды, искуы куы æрсабыр уаид».

Фæлæ кæм сабыр кæны æрыгон зæрдæ, йæхимидæг судзын куы 
райдайы, уæд? Кæм æмæ кæд æрсабыр и цардхæссæг уалдзæджы бырст? 
Кæд чи баурæдта æрдзы змæлд, уый уалдзыгон хуры хъарммæ зæххы 
сойæ куы бафсæды, дидинæг æфтауын куы райдайы, уæд?

Афтæ у æрыгон рæзгæ уды æнæбасæтгæ хъару дæр. Афтæ сты рæзгæ 
уды къахдзæфтæ дæр царды æвæлтæрд фæндæгтыл...

Бæргæ, рæзгæ уд-иу халонау йе уæны куы кæсид: бæргæ, рæзгæ                  
уд-иу рагацау куы ‘мбарид, царды гакъон-макъон фæндæгтыл йæ размæ 
цы бирæ зындзинæдтæ сæвзæрдзæни, уыдон? Уалдзæджы æрцыдæй 
уæлдай нæу уарзондзинад дæр. Цыфæнды сæрыстыр, цыфæнды домбайæ 
куы февдисы адæймаг йæхи, уæддæр уарзондзинады раз йæ бæрзонд 
сæр йæ риуыл æруадзы. Раст афтæ сдары йæ къухтæ, тыхджындæр 
ныхмæлæууæджы раз саст чи æрцæуы, уыцы салдат.

«Батыры цас хæстæгдæр исын мæ зæрдæмæ, уыйас мыл фылдæр 

тас æфтауы. Абон та сæумæрайсом фæзынди... Ахæм фæлладуадзæн 
бон, дам, ам бадынæн æвгъау дæ... Сразы та дæн æнæ уæлдай раны-
хас-баныхасæй. Ацыдыстæм горæты кæронмæ. Уым æцæг æмбисонд 
у. Дидинæг калынц бæлæстæ, зайæгхал. Сыгъдæг уæлдæф, фæлурс 
цъæх арв. Уалдзыгон æрдз адæймагыл ахады уæнгроггæнæг хосау. 
Батырбег та афтæ загъта, карз нозтау, дам, мыл фæзынди. Сывæл-
лæттау разгъор-базгъор систам къахвæндæгтыл, бадтыстæм цъæх 
нæууыл. Æрдзы рæсугъддзинад, уарзон адæймаджы уынд зæрдæйыл 
базыртæ ныссагътой... Рæсугъд хъуыдытæ, бæллиццаг сæнттæ. Куыд 
æмбисонд у уарзын! Уарзын... Ницы ис уымæй домбайдæр тых... Æз 
ныр Батырбеджы тыххæй мæхи Хъæриуы хохæй дæр расхоин, Терчы 
налат уылæнты балæгæрдин, судзгæ арты цæхæрмæ мæхи баппарин. 
Иу-дыууæ хатты мæ хъазæгау йæ хъæбысы æрбакодта. Стæй та-иу мын 
афтæ: мæнæй ма тæрс, æндæр искæмæй тæрс… Йæ бандзæвдæй-иу мæ 
зæрдæ хи риуы къултыл ныххоста, мæхимидæг-иу ихæнризгæнæгау 
бакодтон, мæ сæр-иу цыма рацæйзылди. Мæгуыры бон... Афтæмæй?.. 
Ацы ныхас, цымæ, цæмæн ныффыстон? Цы – афтæмæй?»

«Нырма æрдæбон æрбахызтæн нæ къæсæрæй. У æхсæвы дыккаг 
сахат... Фысымты усæй изæры æфсæрмытæгæнгæ дæгъæл райстон... 
Зæгъын, а изæр нæ къорд æмхуызонæй театрмæ цæуы. Æмæ дæ,             
зæгъын, куы райхъал кæнон. Цыма рæдийын. Бæппу уый куы базонид. 
Цымæ, цæмæн нал фæхъусы зæрдæ хистæрты уынаффæмæ? Нал мæ 
уагъта... Дзырдта æмæ дзырдта йæ зæрдæйы сагъæстæ, йæ хъуыдытæ, 
йæ фæндтæ... Мæгуырæг… Худæгæй дæр амардтæн. Мæ зæрдæ, дам, 
лалымау ныддымсти фыр уарзтæй... Исты кæндзынæн, исты мыл 
цæудзæни – изæрсарæй æндæр ницы дзырдта. Дæу йеддæмæ, дам, 
никуы никæй бауарзтон. Йæ хъæбысы мæ æрбакодта, йæ уадултæ ар-
тау сыгъдысты, рызти йæ буар. Ныр дæр ма мын арауы мæ цæсгом йæ 
комы судзгæ тæф. Æвæццæгæн, афтæ вæййы, тынг бирæ куы фæуар-                                                                
зынц, уæд... Цымæ, цы у уарзондзинад? Æдылы фарст. Цал æмæ йæ 
цал хатты дæттын мæхицæн. Уарзтой рагон Грекъ æмæ Ромы... Уарзтой 
Пушкины Татьянæ æмæ Толстойы Наташæ... Рæстæг рæстæджы ивы, 
революцитæ цæуынц, уарзондзинад та?.. Афтæмæй, дам, æрдзы æмæ 
адæмы царды алцыдæр ивгæ цæуы... 

А дыууæ боны дам, ногæй ахуыр кæнын райдайдзынæн аспиран-
турæйы... Наукон кусæг суæвынвæнд æм ис. Æмæ иугæр куы сфæнд 

кæна, уæд суыдзæни… Ахæм у. Ныридæгæн дæр цыма профессортæй 
фылдæр зоны. Цæмæй йæ нæ бафæрсай – алцæй тыххæй дæр дын дзуапп 
ратдзæн. Куы йæм фæхъусын, уæд мыл базыртæ базайы, фыр цинæй 
мæ зæрдæ суынгæг вæййы. Æцæг мемæ наукон фарстатыл дзурын 
нæ уарзы. Дæу разы, дам мæм æрмæст нæхи цардыл дзурын цæуы. 
Бакой мын кодта чындзæхсæвы тыххæй. А сæрды, дам, æнæ кæнгæ 
нæй. Куыннæ! Цалынмæ ахуыр фæуон, уæдмæ мур дæр ницы, мур... 
Ныр афтæ дзурын, фæлæ сæрды кæрæдзийæ куы фæхицæн уæм, уæд 
та? Уый фæстæ – фендзыстæм. Æниу æнæ Мамсыр... Удхæссæг. Куыд 
дард ранмæ афардæг и».

Дыууæ тетрады фесты. Уыйбæрц дзуринæгтæ та кæцæй æрцыдаид 
ахæм æвзонг чызгмæ. Райдыдтон кæсын ног... «Æрмæстдæр æртыккаг 
мæй цæуы, Батыримæ кæрæдзи зæрдæ куы базыдтам, уæдæй нырмæ. 
Цас ног тых, ног хъуыдытæ, ног бæллицтæ мын æрхаста йæ уарзон- 
дзинад... Тæхуды... Базыртæ хъуаг ма дæн... Мæ хæдзары хицæуттæ абон 
райсомæй æмхуызонæй сæ фæллад уадзынмæ ацыдысты. Хæдзаргæс 
мæн ныууагътой. Сылгоймаг мын æмбарæн ныхæстæ кодта, дæхи, 
дам, хъахъхъæн, дзæгъæл цæуæг æндæр ма уадз. Цыфæнды нæлгойма-
гимæ дæр сылгоймагæн иунæгæй баззайын тас у. Чызджы кад, дам, 
тæбæгъы донæй уæлдай нæу. Цыма, Батыримæ куы баззаиккам, 
уæд мын цы уаид? Адæм æмхуызон не сты. Уыимæ кæмфæнды дæр 
ныллæууин... Авгау мын æрхауынæй тæрсы... Мæ фысымтимæ ваг-
залы уыдзынæн, уый зыдта. Æмæ куыддæр раздæхтæн, афтæ мын 
æнæнхъæлæджы мæ цонгыл фæхæцыди. Нæхимæ сфардæг стæм. 
Фыр цинæй зæххыл нал хæцыди. Ме ‘фсин дзæгъæлы дзырдта, – 
суанг æмбисæхсæвтæм иумæ фæбадтыстæм... Фыццаг хатт мын апъа 
кодта мæ былтæн. Иу, дыууæ, æртæ, дæс, фондзыссæдз хатты... Нал 
æфсæст. Мæ былтыл сауфæд баззади. Райсоммæ кæд ссæуид, науæд 
ма уынгмæ куыд ацæудзынæн. 

Йæ зæрдæйы хабæрттæ мын фæдзырдта. Фæстаг æртæ æхсæвы, 
дам, æппындæр нæ бафынæй дæн. Æцæг, цыма йæ цæсгом фæлурсдæр 
фæци... Мæгуырæг... йæ къах æй нал хаста мæ цурæй. Ныр базыдтон, 
ныр бамбæрстон, уарзондзинад циу, уый... Æмбал ын нæй. Куыд 
амондджынæй ацыди Батыр... Мæ зæрдæ, мæ дунейы рухс, мæ хуыздæр 
хæлар... Мæ уд дæр, мæ цард дæр – иууылдæр дæу сты. Æнæ дæу мын 
рухс дуне талынг ингæн у. 

О, ацы къуыри уыдзæни йæ райгуырæн бон. Зæгъын, исты саразæм, 
де ’мбæлтты æрбахонæм. Мамæ мын пъалтойагæн æхца радта æмæ 
уыдон дæр схардз кæниккам. Нæ разы кæны. Мæхимæ, дам, ныртæк-
кæ ницы ис, дæу та, дам, нæ батыхсын кæндзынæн. Фæлтау иу авг 
сæн æрбахæсдзынæн, фæбаддзыстæм, фæныхæстæ кæндзыстæм, нæ 
фысымты патефонæй фæцæгъддзыстæм нæ уарзон зарджытæ. Уый 
дæр æвзæр хъуыды нæу. Фæлæ æз уæддæр исты дзæбæхæгтæ барæвдз 
кæндзынæн, исты лæвар ын балхæндзынæн. Уадз, æмæ йын æхсызгон 
уа. Йæхæдæг та мын а изæр æрбахаста «Мишкæтæ» æмæ рæсугъд 
дидинджыты баст. Цыма афтæ ничи никæй уарзта».

Мæ хо, мæ уарзон æмхæрæфырт! Мæ цæстыты раз та февзæрди йæ 
рухс сурæт. Бæрз бæласау рæхснæг, хæрз сывæллонау хъæлдзæг. Цыдæр 
фæлмæн уыди йе сдзырд, йæ ныхас. Адæм зæдыкъалиу, æвæццæгæн, 
ахæмы фæхонынц. Чи зоны, уæлдай фылдæр æй уарзтон, мæхицæн 
мадæй райгуыргæ хо кæй нæ уыди, уымæ гæсгæ. Æмæ цы уыдзæн, 
цымæ? Цы уыдзæн! Куыд рауайдзæн йæ хъысмæт! Цавæрдæр змæст 
хъуыдытæ тæрк къæвдайы фæстæ раивылгæ донау гуылф-гуылф кодтой 
мæ сæрымагъзы. Æмæ мæм уыцы гуылфæнтæй хъуысти иугæндзон: 
«Цы уыдзæн, цы уыдзæн, цы уыдзæн?!» Зыр-зыр кодтой мæ къухты 
æнгуылдзтæ. Мæхи ныхъхъæбæр кодтон æмæ та ногæй фæлдахын 
райдыдтон тетрады сыфтæ. Сæ иуыл – фæллад къухы зæронд фæдтæ, 
æнæзонгæ адæймаг сæ схуыдтаид æндæр искæй фыстытæ.

«Уыцы æлгъыстаг æхсæвæй нырмæ рацыди æртæ мæйы. Ме ‘мбæлт-
тæ та ахуыр кæнын райдыдтой. Æз та? Фæдæн мæ цард. Цы зæгъон, 
кæй æлгъитон, чи мын уыди? Мæхи, мæхæдæг. Æнæ мæн нæ нызта 
йæ райгуырæн бон йæхи тыххæй... Æрмæст, дам, демæ, фенон, цас 
мæ уарзыс, цас мын аргъ кæныс. Нозтæй... Сæнæй... Иу æмбæлд ма 
йыл фæкодтон. Мæхиуыл худын ныр дæр, мæ сæрмæ йæм сдзурын 
кæй æрхастон, уый тыххæй. Зæгъын, цы фæци, дæ зæрдæ фæрчытæ 
кæмæй хауди, уыцы уарзондзинад? Цы фесты дæ ныхæстæ, дæ сомытæ. 
Цыма мыл халер ис, уыйау мæ дæхи дæрдты ласын куы райдыдтай. 
Уæд та дæ сывæллон мæ хуылфы куы сæвзæрди... Уый дæр ницыуал 
у? Æрæджиау мын афтæ, нæ, дам дыл æууæндын, мæнæн, дам, куыд 
бакуымдтай, æндæр искæмæн дæр афтæ... Зæгъын, уарзгæ дæ кодтон, 
уарзгæ... О, ме ’дылы сæр. Цæмæн ма йын загътон уыцы ныхæстæ 
та, уыцы… Цы йæ схонон?.. Адæймаг æй схонин, æмæ ме ’взаг нæ 

тасы... Сырд, æмæ уæд адæмы ‘хсæн куыдæй цæры? Институт куыдæй 
фæци? Ныр та дзы фæстæмæ ахуыргонд цæмæн аразынц?.. Уыйбæрц 
хæлæрттæ йын цæмæн ис? Æви уыдон дæр ахæмтæ сты? Æви уыдоны 
хотæм нæма бахæццæ?..»

– Ныууагъта йæ ахуыр, – сдзырдта ма æрæджиау Мамсыр æмæ 
арф ныуулæфыд, – дард кæдæмдар ацыди, уым фæци каст институт! 
Кусын дæр уым райдыдта. Уæддæр та йæ зæрдæ нæ ныббыхсыдта. 
Хæрз æрæджы, фондз азы фæстæ сыздæхти… Къæбæлдзыгсæр удыгага 
сывæллонимæ. Рынчынæй, тархъæнджынæй. Судзгæ маст æй бахсыдта. 
Ды уый куы фенис. Æхсæз æмæ йыл ссæдз азы йеддæмæ нæма цæуы... 
Афтæмæй йæ цæсгом у фæнычы фых фæткъуыйау. Зæронд ус фестади. 
Æвæццæгæн, афтæ вæййы æд сыф, æд дыргъ бæласæн йæ уидæгтæ 
сæ бындзарыл куы ахауын кæнынц, уæд. Сыфтæ сæхи æруадзынц, 
æрбампылынц, къалиутæ æрзæбул вæййынц. Уый та ныр дæр ма –  
æнæрцæф усгур лæппу... Лæппу… Кæд тæрхон нæй, уæд та ирон над, 
фæрсксаст, дзæккорæй хостау…

МÆХÆМÆТТЫ Ахуырбег

ÆХСАРБЕДЖЫ КАДÆГ
АХÆМ УЫД ÆХСАРБЕГ…

 Æгъуызарты Æхсарбег райгуырдис Уæлладжыргомы хæххон 
чысыл хъæу Зджыды 1922 азы. 1924 азы йæ фыд Тæтæрхъан зæххы 
гæбаз самал кодта Ставд-Дурты. Йæхи хъарутæй дзы сарæзта 
рæстæмбис хæдзар. Амæлттæ кодта, цæмæй бинонтæ къæбæр-            
хъуаг ма баййæфтаиккой, се рагъ гом ма уыдаид. Куыстмæ зивæг 
нæ кодта, æмæ йын уый фарн хаста. Ирыстоны колхозтæ аразынмæ 
куы бавнæлдтой, æмæ уыцы змæлд Ставд-Дуртæм куы бахæццæ, 
уæд Тæтæрхъан йæхи хуызæн иузæрдион фæллойгæнджытимæ бирæ 
фæтухитæ кодта сæ хъæубæсты иумæйаг хæдзарад саразыныл. 
Бынæттон зæхкусджыты цард райдзастдæр кæныны охыл æппæты 
хуыздæр æмæ растдæр фæндæгтæ чи арæзта, уыдонæн сæ фыццаг 
рæнхъыты цыдис. Хорз хуымгæнæджы æмæ хортауæджы ном ыл 
сбадтис, кад ын кодтой.
Бинонтæй кæмæндæр Ставд-Дурты æрдзон уавæртæ кæй нæ 

бæззыдысты, уый аххосæй Тæтæрхъаны бахъуыдис йæ цæрæн 
бынат ивын. «Иугæр афтæ, – ахъуыды кодта, – уæд – Уæлладжыр- 
мæ». Æмæ 1935 азы Алагиры цæрджыты æхсæн амондджын бон 
бындур сæвæрдтой Æгъуызарты бинонтæ. Рæсугъд фидæн сæм 
уæрæх байтыгъта йæ хъæбыс. Тæтæрхъан йæ зæрдиаг куысты 
руаджы адæмы æхсæн æнæкъæмдзæстыгæй цыдис. Æрмæст 
уый нæ: фæллойы амондджын фæндагыл арæзта йæ фырттæ 
Æхсарбег æмæ Кимы (Кимлены): «Лæппутæ, уæ зæрдыл дарут, 
адæймаг йæ хъуыддæгтæй хъуамæ кæна йæхицæн бынат. Кусут 
зæрдиагæй, æмæ уæ æхсæнадон бынæттæ сæхæдæг агурдзысты 
æмæ домдзысты».
Фыд раст цыма йе уæны касти. Йæ фырттæ Æхсарбег æмæ 

Ким бирæ кадджын рæтты фæкуыстой. Хицауы бандон лæгдыхæй 
никуы бацагуырдтой, бынæттæ сæ æцæгдæр иудадзыг сæхæдæг 
агуырдтой.

 * * *
Хъæздыг удыхъæды хицау, зондджын, бæрзонд æмæ хæрзконд лæг. 

Чи йæ зыдта, уыдон, иумæ фембæлгæйæ, арæх, сæ кæрæдзи дзыхæй 
ныхас исгæйæ, цымыдисæй фæмысынц йæ хорздзинæдтæ. Йæ царды 
æмæ æхсæнадон архайды бирæ бæллиццаг хабæрттыл дзургæйæ, 
кæдæмты нæ ахæццæ вæййынц! Кæй æвзаг куыд фæкæрды, афтæ – 
æппæлгæ. Алчи исты хорз хъуыддаг æрбаймысы Æхсарбегæй. Диссаг 
уый у, æмæ дзы, йæ амæлæты фæстæ уыйас рæстæг рацæугæйæ, 
адæм кæй æппæлынц. Нæ йæ рох кæнынц, стæй, мæнмæ гæсгæ, рох 
дæр нæ фæуыдзæн.
Агънайы-фырт йæ рæстæджы загъта:
«Æгъуызарты Æхсарбег… Цæгат Ирыстоны адæмон фыссæг, 

æхсæнадон кусæг, партион архайæг, ирон киноаивады бындурæвæрæг, 
æнæнцой, курдиатджын разамонæг. Йæ цардæй ахицæн 1994 азы 11 
ноябры. Фæлæ баззадысты йæ уацмыстæ, баззадысты йæ сценаритæм 
гæсгæ ист кинонывтæ, баззадысты, радиойæн æмæ телеуынынадæн цы 
пьесæтæ ныффыста, уыдон. Баззадысты, йæ разамындæй паддзахад 
радиойæн æмæ телеуынынадæн цы бæстыхæйттæ сарæзта, уыдон. 
Цы сфæлдыстадон бынтæ ныууагъта, нæ аивады, нæ культурæйы 
цы сарæзта, уыдон разындысты хуыздæр. Фыссæджы сфæлдыстад 
йæ фыццаг романæй фæстæмæ уымæй хицæн кодта æмæ кæны, æмæ 
æргомæй æвдыста царды, æхсæнады цы вазыгджын, æнæлыггонд 
фарстатæ уыд, уыдон. Хъыгагæн, уыцы тыхстаг фарстатæн бирæтæ 
цыдысты сæ иуфæрсты, нæ сæ æвдыстой».

Æгъуызарты Æхсарбеджы ном рох кæй нæу, стæй кæй нæ ферох 
уыдзæн, уый æвдисæг ныхæстæ мæм бирæ æрæмбырд. Уыдон ныф-
фысджытæ стыр арфæты аккаг сты. Се ′ппæты не ′рхæсдзынæн, 
фæлæ дзы мæнæ цалдæр.

ВАЗЫГДЖЫН, 
ФÆЛÆ ХУЫМÆТÆГ УАЦМЫСТÆ

Вазыгджын сæ уымæн хонын, æмæ автор суанг ма радзырдты 
æмæ очеркты гом кодта ахсджиаг, хъомысджын темæтæ. Хуымæтæг 
та уымæн сты, æмæ бирæвæрсыг æмæ æхсызгон фарстаты тыххæй 

авторы хъуыдытæ сты æнцонæмбарæн. Йæ хъайтартæ кæд алы хатт 
сæ ныхæстæ кæронмæ не скалынц, уæддæр дарддæр цы загътаиккой, 
уый цыма адæймаг бамбары, афтæ йæм фæкæсы.

Æхсарбегыл Фысджыты цæдисы уæнг суæвыны тыххæй кæмдæрид-
дæр схъæлæс кодтой æмхуызон иузæрдионæй. Æмæ цæргæ-цæрæнбон-
ты нæ фæсайдта уыдоны æгæрон стыр æууæнк. Йæхи къухфыстытæн 
йæхæдæг уыд æппæты домагдæр, растдæр æмæ карздæр тæрхонгæнæг. 
Æз мæхæдæг уыцы хабар бирæ хæттыты бафиппайдтон. Цы фыста, 
уый тæвд-хæлофæй никуы лæвæрдта мыхуырмæ, телеуынынадмæ, 
радиомæ. Лæмбынæг куыст уарзта. Къухфыст-иу иуварс сæвæрдта, 
цасдæр рæстæг-иу куы рацыд, уæд-иу æй ногæй райста, æмæ-иу æй, 
йæхи загъдау, ногæй «хуым кæнын» райдыдта. Иуæй-иу сыфтыл ма-
иу фыццаджы фыстытæй æнæвнæлдæй баззад иу-дыууæ рæнхъы, 
иннæ рæнхъыты-иу æндæртæй (хуыздæртæй) аивта. «Куыд фыссæг, –                                                                                                                    
дзырдта Чеджемты Æхсар, – афтæ нæ прозæйы ахста стыр бынат. Тынг 
зæрдиагæй-иу архайдта йæ чиныджы къухфыстыл, иу фондз-æхсæз 
хатты-иу æй рамыхуыр кодта, цалынмæ-иу йæ зæрдæмæ фæцыд, 
уæдмæ-иу æй касти æмæ раст кодта». 

Афтæ кодта æрмæст йæ сæвджын уацмыстæн нæ, фæлæ радзырдтæн, 
очерктæн æмæ хуымæтæг уацхъуыдтæн дæр. Ноджы ма Æхсарбеджы иу 
миниуæг бафиппайдзынæн: афтæ-иу куы банымадта, къухфыстыл куыст 
фæцис, зæгъгæ, уæд-иу æй бакæсынмæ радта, йæхимæ хæстæгдæртыл 
кæй нымадта, уыцы фысджытæм, журналисттæм, чингуытæ джип-
пы уадзджытæм. Йæхицæй бирæ кæстæр чи уыд, уыдонмæ дæр-иу 
байхъуыста лæмбынæг. Йæхицæн-иу хатдзæгтæ скодта, æрмæгыл 
дарддæр кусгæйæ. Цæимæ-иу нæ разы кодта, уыдон дæр-иу æргомæй 
загъта ахæм хуызы, цæмæй йыл фиппаинæгтæ скæнæджы зæрдæ ма 
фæхудтаид. Ам мæ фидарæй зæгъын фæнды: «Рæстдзинад»-ы бæрнон 
редакторы бынаты кусгæйæ, телеуынынадæн æмæ радиойæн разамынд 
дæтгæйæ, афтæ бирæ домдта æппæт автортæй дæр, уæлдайдæр та, 
стыр уацмыстыл чи куыста, уыдонæй.

Æгъуызары-фырт йæ роман «Хурхæтæны» фыццаг сыфтæ куыд 
фыста, уымæн уыдтæн æвдисæн. Уыцы заман æз куыстон Цæгат 
Ирыстоны Министрты Советы телеуынынады æмæ радиомæхъу-
сынады Комитеты хистæр редакторæй, цасдæр рæстæг та – сæйраг 
редакторæй дæр. Радиойы куы куыстон, уæд бадтæн горæт Орджо-

никидзейы Горькийы уынджы 68-æм хæдзары 29-æм уаты. Кæд-иу 
кусгæ бон райдыдта фараст сахатыл, уæддæр-иу æз астæй фæстæдæр 
никуы цыдтæн, ома афонæй иу сахат раздæр. Афтæ фæцахуыр дæн. 
Цалынмæ ничима ис иннæ кусджытæй æмæ хъыгдарæг нæй, уæдмæ 
истытæ ацаразынмæ уыцы иунæг сахат стыр пайда лæвæрдта. Уыцы 
лыстæг хабар цæмæн æрымысыдтæн? Уымæн æмæ радиойы хæдзармæ 
йæ куыстмæ мæнæй раздæр чи цыдис, ахæм лæг зыдтон – телеуы-
нынады æмæ радиомæхъусынады Комитеты сæрдар Æгъуызарты 
Тæтæрхъаны фырт Æхсарбег. Уый-иу йе ′мкусджыты ′рбацыдмæ 
сахат – сахат æмæ ′рдæг куыста йæ романыл. Æз раджы цæуаг кæй 
уыдтæн мæ куыстмæ, уый зыдта, æмæ-иу мæ кæнæ йæхимæ бауайын 
кодта, кæнæ та-иу йæхæдæг, гæххæтты цалдæр сыфыл парахатæй 
хæцгæйæ, мæнмæ æрбауад. Цы ныффыста, уымæ-иу иумæ æр-                                                                                  
кастыстæм. Ныр зæгъын: царды мидæг йæ геройты цы принциптæй 
фæхайджын кодта, уыдонæй бирæтæ йæхæдæг фидарæй фæхаста 
йæ фæстаг бонтæм. 

ЦÆСТФÆЛИВÆГ ÆМВÆНДАГГОНТÆ
«…Кæй зæгъын æй хъæуы, æдылы митæ дæр кодтон æмæ рæдигæ 

дæр. Ноджы иу æмæ дыууæ хатты нæ. Мæхи удæн зианхæссæг чи 
уыд, ахæм миниуæг мæм уыди цæрæнбонты. Ме рагъмæ истон, цас 
æмбæлд, уымæй фылдæр уаргъ. Æмæ афтæмæй царды гуыргъахъхъ 
фæндагыл цæуын зын у. Царды ме ′мдзугæнджытæм та бирæтæм 
кæддæриддæр лæмбынæг кастæн. Æз цæуын, уый цæуы, æз цæрын, 
уый цæры. Æз мæ уаргъы бын тыхулæфт кæнын, æмæ афтæмæй 
цæуын размæ, чидæр та æнцонæй згъоры мæ фарсмæ. Уæвгæ ахæм 
æмвæндаггонтæй бирæтæ сæхи афтæ февдисынц, цыма уыдоны 
уаргъ æгæр уæззау у, цыма уыдон сæ хæссинаг тыххаст кæнынц. 
Мæнмæ гæсгæ та тыххастгæнджытæ уыйбæрц бирæ не сты. Царды 
фæндæгтыл æнцонæй чи цæуы, куыд фæзæгъынц, æхситтæй заргæ, 
уыдон дзæвгар фылдæр сты. 

Цæсгом… Æгæр зын у ууыл дзурын. Æгæр бирæ ахадындзинад 
ис уыцы дзырдæн. Æгæр бирæ амоны адæймагæн. Фæлæ хъыгаг кæд 
у, уæддæр цæсгæмттæ æгæр алыхуызы сты. Адæм сæхæдæг куыд 
сты, уыдон дæр афтæ. Цæрæнбонты мæхицæй дæр æфсæрмы кодтон. 

Цæрæнбонты дæр мæм афтæ касти: чысыл кусын. Фаг нæ арæхсын, 
фаг не сты мæ хъарутæ, цы бынат ахсын, уымæн. Иудадзыгдæр мæхи 
хæсджыныл нымадтон адæмы раз. Уый охыл цæргæ-цæрæнбонты 
дыууæрдæм тох кодтон, дыууæ «фронты». Иуæй, мæхи æнæсæрæн- 
дзинæдты, мæхи хъæндзинæдты ныхмæ. Иннæмæй, – мæ алыварс кæй 
уыдтон, мæ куысты, мæ архайды мæ чи хъыгдардта, уыдоны ныхмæ.

Иу дзырдæй, мæхи бадомдтон, мæхи удхарæй фæмардтон», – фыста 
Æхсарбег.

ÆГАС ЦÆУÆД КИНОСТУДИ!
Орджоникидзейы Цæгат Кавказы телевизион кинонывты студи 

куыд райгуырд, уый фæдыл Æгъуызары-фырт йæхæдæг афтæ дзырдта: 
«1964 азы, зæгъæн ис, сæрра дæн. Уый уыдис кино. Куыд бамбæрстон, 
афтæмæй телеуынынады руаджы аразæн уыдис документалон æмæ 
аивадон кинонывтæ, фильмтæ-концерттæ. Фæлæ уый кæнын сæ бон 
уыд Мæскуыйы, Ленинграды, Киевы, Минскы телеуынынадтæн. Мах-
мæ та уыдис æрмæстдæр бæллиц. Нæ студийы уыдис профессионалон 
кинооператор Темыраты Мирон. Фæлæ, иуæй, студийы техникæ нæ 
уыди, иннæмæй, та цæмæй уыдаид, ууыл архайæг нæ уыд».

Ирыстон сæрыстыр кæмæй у, ахæмтæ бирæ ис сфæлдыстадон 
кусджыты `хсæн. Уыдоны номхыгъды æрттиваг дамгъæтæй раджы 
фыст æрцыди кинорежиссер Бырнацты Измаилы ном. Уый хæрз 
æрыгонæй бахызт Цæгат Ирыстоны телестудийы къæсæрыл. Æмæ 
йын уайтагъд цы йæ зондыл, цы йæ фендыл æмæ кондыл сæ цæст 
æрæвæрдтой йе ′мкусджытæ. Комитеты сæрдар ахæм лæджы мыггаг 
уыдис, æмæ-иу уайтагъд рентгены акæсæгау рахатыдта, ног кусæг, 
цы джиппы уагъд у, уый. 

Измаилы ныхас æмæ æнæзивæг къахдзæфтæ фæцыдысты Æхсар-
беджы зæрдæмæ. Уайтагъд æй йæхимæ æрбаввахс кодта. Афоныл æм 
йæ къух кæй бадардта, уымæй нæ фæрæдыд. Ирыстоны йæ заманы кæд 
фæзынд æцæг профессионалон кино, уæд уый бындурæвæрджытæй 
иу у курдиатджын режиссер Бырнацты Измаил. Ахæм уæззау зонды 
хицау йæ зæрдыл хорз бадардта Æгъуызары-фырты фыдæбæттæ уыцы 
хъуыддаджы. «Æхсайæм азты кæрон Цæгат Ирыстоны æрцыд æхсыз-
гон цау, – фыссы Бырнацы-фырт. – Мæскуыйæ нæ республикæмæ цы 

кинематографистты къорд ссыдис, уый уынаффæ рахаста, цæмæй 
Цæгат Ирыстоны сæйраг горæт – уæды Орджоникидзейы – зæххыл 
арæзт æрцыдаид Цæгат Кавказы телекинонывтæ исæн центр. Уыцы 
фарны хъуыддагмæ стыр æвæрæн бахаста нæ телерадиокомпанийы 
разамонæг Æгъуызарты Æхсарбег». 

Мæскуыйаг къамисы уæнгтæ уый размæ æрзылдысты Цæгат Кав-
казы иннæ регионтыл. Уыдысты Налцыччы, Махачкалайы, Грознайы, 
Черкесскы, Майкъопы. Алы ран дæр сфæлдыстадон коллективтæ хорз 
æххæст кодтой сæ размæ æвæрд хæстæ, фæлæ ссæуæг бæрæггæнджыты 
зæрдæмæ уæлдай тынгдæр фæцыд Æгъуызарты Æхсарбеджы бæрзонд 
культурæйы уаг, йæ зæрдæхæлар ахастдзинад æмæ лымæндзинад 
æвдисæг цæстæнгас сыхаг адæмтæм, национ телеуынынады æмæ ра-                                                                                                                                      
диомæхъусынады разамонджытæм æмæ коллективтæм, æмæ æм-                      
хъæлæсæй рахастой ахæм хорз историон уынаффæ, цæмæй нæ респуб- 
ликæйы байгом уа телевизион аивадон æмæ документалон кинонывтæ 
аразæг студи. Къамисы уæнгтæ куыд бамбарын кодтой, афтæмæй нæ 
сыхаг республикæтæй кæмдæриддæр уыдысты, уым телеуынынады 
æмæ радиомæхъусынады комитетты сæрдартæ архайдтой ууыл, цæмæй 
æрмæстдæр уыдонмæ байгом кæной уыцы кинонывтæ исæн студи.                          
Æгъуызары-фыртæй уæлдай иунæджы армы дæр нæ бафтыд афтæ 
зæгъын, киностуди æгас Цæгат Кавказæн иумæйаг кæй уыдзæн…

Цæгат Кавказы телевизион кинонывты студийы сарæзт стыр фарн 
æрхаста æнæхъæн регионæн дæр. Кæй зæгъын æй хъæуы, уæлдай 
фылдæр ахадындзинад ын уыди нæ республикæйы культурæйы æмæ 
аивады рæзты. Уымæй размæ телестудийы режиссертæй цалдæрмæ 
– Мерденты Юримæ, Бырнацты Измаилмæ, Дзбойты Батырбегмæ, 
Рафаэль Гаспарянцмæ – уыдис цыбыр телевизион кинонывтæ исыны 
фæлтæрддзинад. Æхсарбеджы æрвылбоны æххуысæй. Раст йе уæны 
акæсгæйæ, бафиппайдта, искуы стыр студи кæй байгом уыдзæн, æмæ 
киноисæг режиссертæ æхсызгон кæй хъæудзысты, уый. Ног уавæрты 
æппæты фыццаг систой киноныв «Город на Тереке», дыккаг та – ки-
ноныв-концерт «Песня моя – Иристон». Йæ режиссер – Уæрæсейы 
Федерацийы сгуыхт артист Мерденты Юри. 

Ныр Æхсарбег стыр ныфсджынæй бавнæлдта иттæг бæрнон фар-
стамæ – аивадон киноныв-оперæ «Возвращение Коста» саразынмæ. 
Уыцы хабар, чи зоны, абоны царды уыйас диссаг нал фæкæсдзæн, 



24

фæлæ йæм уæд та æгас республикæйы æхсæнад дардта йæ цæст. Куыст 
куыд цыдис, уый тыххæй партийы обкомы бюройы æмæ Цæгат Иры-
стоны Министрты Советы раз къорд хатты дзуапп кæй лæвæрдта, 
уый хорз хъуыды кæнын. Уый нæ, фæлæ ма, ныр æм бавналдзысты, 
зæгъгæ, афтæ обкомы фыццаг секретарь Хъæбæлоты Билар йæ кур-
диатæй æрæмбырд кодта киноисджыты, республикæйы министртæй 
æмæ партийы райкомты секретарьтæй цалдæры. Æхсарбег йæ зæр-
дыл хорз бадардта, министртæн æмæ райкомты секретарьтæн куыд 
фæдзæхста, уый: 

– Нырæй фæстæмæ, цалынмæ кино ист фæуа, уæдмæ æххуыс кæнут 
Æгъуызары-фыртæн. Къостайы тыххæй кино сисын цас ахсджиаг у, 
уый уын дзурын нæ хъæуы. Уæдæ нæхимæ аивадон кинонывтæ исын 
куы байдайой, уæд цас хорз хъуыддаг сараздзыстæм, уый, кæй зæгъын 
æй хъæуы, хорз æмбарут. 

Æхсарбег æмæ йе ‘мхъуыдыгæнджытæ сæ удуæлдай архайды 
руаджы ахызтысты бирæ зындзинæдты æмæ къуылымпыты сæрты, 
æмæ мæнæ хъуыддаг срæвдз. 

Киноныв рауад иттæг зæрдæмæдзæугæ. Æппæтцæдисон конкурсы 
райста фыццаг бынæттæй иу æмæ фондз мин сомы æхца. Уацмыс 
саразджытæ æмæ аивад уарзджытæ фыр цинæй æмæ фыр дисæй 
уæлæмæ куы хаудысты, уæд Æхсарбег та хъуыдытæ кодта дарддæры 
куыстыл.

БИРÆ КЪАДДÆРЫ ХОС НÆУ
 Рæзыдис кинонывты нымæц. Иуахæмы Æхсарбег сæрыстырæй, 

ныфсджынæй загъта: «Бирæ къаддæры хос нæу». Кинонывты хъа-
зынмæ нæхи театрты артисттимæ хуыдта ССР Цæдисы театры æмæ 
кинойы зындгонд актертæй бирæты. Спартак Мишулин, Сергей 
Филиппов, Сергей Филатов, Дагун Омаев, Сергей Крылов, Анатолий 
Кузнецов æмæ æндæртæ æхсызгонæй йæ курдиатмæ гæсгæ цыдысты 
Орджоникидземæ Цæгат Кавказы телевизион кинонывты студимæ. 
Ацы хорз адæмæй иу – цæцæйнаг аивады зындгонд минæвар Дагун 
Омаев – афтæ загъта: «Цы уа, уый раст æмæ æргомæй дзурын хъæуы: 
æз актер сдæн ирæтты фæрцы. О, о, уыдоны фæрцы мæ цæрдвæндаг 
рауад рæсугъд æмæ райдзаст». Омаевы æрмæст киноныв «Жизнь, 

ставшая легендой»-ы Дзæрæхохты Хадзымураты фæлгонцы чи федта, 
уый сразы уыдзæн йемæ. 

Сæумæцъæхæй изæрдалынгтæм куыстæй хъуырмæ чи уыдис, уыцы 
Æхсарбег арæх бæрæг кодта, уазæг киноаразджытæ махмæ фысымуаты 
цы уавæрты цардысты, уый. Хатгай-иу сын фæлладуадзæн бон сарæзта. 
Ахæм бон-иу сæ æнæхъæн къордæй аласта Ирыстоны æппæты хуыздæр 
рæттæм. Хаттæй-хатт-иу чындзæхсæвтæм æмæ куывдтæм бахаудтой. 
Æрмæст хæрды æмæ нозты фæдыл нæ, фæлæ ирон уагæвæрд хуыздæр 
базонынмæ. Иухатт Æгъуызары-фырт цалдæр мæскуыйаджы, мæн, 
алагирæгтæ Цæгæраты Гигойы, Фардзинты Барисы аласта Алагирмæ 
Цомайты мыггаджы куывдмæ. Уырдæм ма Æхсарбеджы телефоны 
дзæнгæрæгæй фæзынд Æрыдоны районы газеты редактор Толпарты 
Сослан дæр. Куывды адæм ныл тынг зæрдиагæй бацин кодтой, уæлдай-
дæр мæскуыйæгтыл. Нæ сæрдар уазджыты тынг æхсызгонæй базонгæ 
кодта Цæгат Ирыстоны фыццаг сылгоймаг фæскомцæдисонтæй иуимæ 
– Цомайты Оляимæ. Йемæ иууылдæр нæ къам систам. Мæскуыйæг-
тæ уæлдай тынгдæр рæвдыд баййæфтой фынгыл. Сæ цæрæнбонты 
тыххæй сæрмагонд сидт, æмбæлæггæгтæ, кады нуазæнтæ, ивартæ, 
æппæты хæрзаддæр хæринæгтæ – хуыздæр куыддæриддæр æмбæлы, 
афтæ рауад нæ фысымты уаг. Ахæм фембæлдтытæ æрмæст бахæрыны 
æмæ бануазыны фæдыл арæзт нæ цыдысты, фæлæ, цæмæй æрцæуæг-                                                                   
гаг специалисттæ хуыздæр зыдтаиккой бынæттон адæмы национ 
æгъдæуттæ, зондахаст æмæ зæрдæ.

Студийы куысты фыццаг бонæй фæстæмæ киносценаритæ иууыл-
дæр æппæты разæй касти Æхсарбег. Исты фиппаинæгтæ йæм фæзынд, 
зæгъгæ, уæд-иу фембæлди сценаристтимæ, лæмбынæг-иу фæдзырдта 
уацмысы хорздзинæдтыл, стæй-иу æрмæстдæр уый фæстæ рахызт 
уайдзæфтæм. Автортæн сæ фылдæр æнцонтæй разы кодтой Æгъуы-
зары-фырты уайдзæфтимæ, фæлæ-иу дзы «тæргæйттæгæнджытæ» 
разынди. Раст зæгъын хъæуы, уыдон дæр-иу фæстагмæ уый хъуы-
дымæ æрцыдысты. Уый фæстæ-иу ралæууыд режиссеримæ кусы-
ны рæстæг. Ахæм лæмбынæг архайды æмæ цæстуарзон æххуысы 
уавæрты райгуырд киноныв «И оглянулся путник». Сценарийы автор 
Черчесы-фырт æй фыццаг хатт куы радта Æхсарбегмæ, уæд ын уый 
цалдæр ахсджиаг уайдзæфы бакодта. Мах Черчесты Георгиимæ хорз 
цардыстæм, не сфæлдыстадон хъуыддæгты кæрæдзийæ ницы сусæг 

кодтам. Уыцы рæстæг æй федтон сагъæсхуызæй. Цы у, зæгъгæ йæ 
куы афарстон, уæд мын афтæ: «Æхсарбег мын ме сценарий схуыдта 
хом…». Цасдæр рæстæджы фæстæ та фембæлдтæн Георгиимæ. Йæ 
уавæр схорз.

– Æхсарбеджы уайдзæфтыл лæмбынæгдæр куы ахъуыды кодтон, 
– загъта уый, – уæд бамбæрстон, рæстытæ мын кæй дзырдта… Тынг 
бирæ ма бакуыстон сценарийыл. Раздæр мæ зæрдæйы кæрон чи нæ 
уадис, ахæм ног нывтæ дæр дзы фæзынд.

Фæстæдæр, киноныв исынмæ куы бавнæлдтой, уæд мын Чер-
чесы-фырты сценарийæ раппæлыди режиссер-æвæрæг Бырнацты 
Измаил: «Замманай æрмæг у… Йæ сисыныл куыст цæуы зæрдæрух-
сæй, къух рог у!» Измаилы разамындæй киноисджыты къорд, 
иудадзыг Æхсарбеджы æххуыс æнкъаргæйæ, æцæгæйдæр куыста 
æмæ куыста. Сæ бирæ фæллæйттæ нæ фæдзæгъæл сты: киноныв «И 
оглянулся путник» рауадис уыйас хæрзхъæд, æмæ йæ балхæдтой 
суанг фæсарæйнаг аст паддзахады. Чи зоны, æмæ йын йæ рæстæджы                     
Æгъуызары-фырт йæ бындурмæ – сценаримæ, афтæ лæмбынæгæй 
æмæ «тызмæгæй» куы не ′ркастаид, йæ исыны рæстæг та сфæлды-
стадон къордыл æмцег куы нæ кодтаид, уæд ахæм тынг зæрдæмæ-             
дзæугæ нæ рауадаид.

Æгъуызары-фырт, куыд идеологон куысты ахсджиаг къабазы 
сæргълæууæг æмæ сфæлдыстадон кусæг, афтæ бирæ мадзæлттæ 
арæзта нæ бирæнацион регион – Цæгат Кавказы адæмты культурон 
бынтæ уыцы рæстæджы домæнты, фадæтты æмæ гæнæнты хуыздæр 
æвдисынæн.

– Иудадзыг зæрдыл дарын хъæуы, – арæх-иу дзырдта киностудийы 
кусджытæн, – Цæгат Кавказы стырдæр хорздзинæдтæй æмæ хъæздыг- 
дзинæдтæй иу кæй у, бирæ адæмыхæттытæ дзы кæй цæры, уый. Махæн, 
сфæлдыстадон кусджытæн, стыр амонд æмæ æцæг патриотон хæс у 
уыдон цард æмхуызон æмвæтæнæгæй ирдæй æвдисын. 

Алыхуызон адæмты зындгонд минæвæрттæй бирæты тыххæй 
йæ хъæппæрисæй арæзт æрцыдысты кинонывтæ. Зæрдæмæ арф чи 
хъардта, ахæм уацмысты архайдтой æнæхъæн дунейыл хъуыстгонд 
кафæг Махмуд Эсамбаев æмæ æрттивгæ курдиаты хицау – поэт æмæ 
æхсæнадон кусæг Расул Гамзатов, кæсгон курдиатджын фыссæг Алим 
Кешоков, дагестайнаг стыр композитор Мурад Кажлаев. Адон иууыл-

дæр, Кажлаевæй фастæмæ, хорз зыдтон, уæлдай хæстæгдæр та – Расулы 
æмæ Алимы. 

Расул мæнæн мæхицæн афтæ дзырдта:
– Ацы студи сымахæн Хуыцауæй стыр лæвар у… Йæ саразæджы 

цæрæнбон бирæ уæд! Йæ кусджытæ тынг  æнувыд сты сæ хъуыд-
дагыл…Цæмæ бавналой, уый æрдæгыл нæ ныууадзынц. Мæнæн 
мæхицæй цалынмæ артист сарæзтой æмæ мæ мæхи ролы ахъазын 
кодтой, уæдмæ мæ иу ран нæ ныууагътой. Ацы Æгъуызары-фырт та 
уæлдайдæр. Куынæ разы кодтон (кинокамерæйæ тæрсгæ кæнын!), уæд 
мыл ныццардыдта нæ партийы обкомы фыццаг секретары, Уæрæсейы 
фысджыты цæдисы разомонджыты, мæ ирыстойнаг хæлæртты… Мæ 
сæр мын афтæ скодта, æмæ мæм кæсын райдыдта, цыма ныртæккæ 
дунейы бакæнинаг хъуыддæгтæй мæн тыххæй киноныв саразынæй 
ахсджиагдæр нал баззад. Æгъуызары-фыртмæ цыма гипнозы тæваг 
хæццæ кæны, афтæ мæм кæсы. Иугæр исты ныффæнд кодта, уæд ын 
кæронмæ æнæ кæнгæ нæй…

Радиомæхъусынады æмæ телеуынынады Комитетæн разамынд 
куы лæвæрдта, уæд ист æрцыд бирæ кинонывтæ: «Возвращение 
Коста», «Костры на башнях», «Последний снег», «Ах, любовь», «В 
горах реки бурные», «Оглянись, найдешь друзей», «Кольцо старого 
шейха», «Во всем виновата Залина», «Горская новелла», «Буйный 
Терек». Дæс æмæ ссæдз аивадон кинонывы. Æдæппæт та уыцы рæстæг 
ист æрцыд 300 кинонывæй фылдæр. Уыдон баззадысты йæ номарæн 
цырты хуызæн йæ фæстæ. 

АДÆМТЫ ХÆЛАРДЗИНАД – 
ЙÆ БÆЛЛИЦТЫ СÆР

Никуы мæ рох кæны ноджыдæр ма иу хъуыддаг, Æгъуызарты Æх-
сарбегимæ бирæ тыхтæ æмæ сфæлдыстадон цæхæр кæмæн радтам, 
ахæм. Советон дуджы Мæскуыйы куыста радиостанцæ «Родина». 
Йемæ хæстæгмæ куы базонгæ дæн, уæд бамбæрстон, ССР Цæдисы 
Æдасдзинады комитет (КГБ) йæм йæ цæст лæмбынæг кæй дардта. 
Радиостанцæ бакастытæ цæттæ кодта æмæ лæвæрдта, Советон Цæди-
сы адæмыхæттытæн фæсарæнты цы диаспорæтæ цард, уыдонæн сæ 
мадæлон æвзæгтыл. Бакастытæ арæзт цыдысты бынæттон радиоты. 

Ирыстонæн уым радих кодтой мæй сахаты бæрц дыууæ бакасты – 
фыццаг æмæ æртыккаг къуырисæртæ. Æгъуызары-фырт уыдон цæттæ 
кæнын бабар кодта лæгæй-лæгмæ мæнæн. Мæ размæ та сæ арæзта 
зындгонд журналист Токаты Иван. 

Æхсарбег æй мæнæн куы лæвæрдта, уæд, æвæццæгæн, йæ зæрдыл 
дардта, æз, куыд журналист, афтæ, стыр æргом кæй здæхтон национ 
фарстамæ, адæмты ′хсæн ахастдзинæдты æмæ советон адæмты хæлар- 
дзинад фидар кæныны фарстатæм. Бакаст цыдис мадæлон æвзагыл. 
Номыр-иу байгом «Симды фæз»-æй. Уый-иу ныллæгдæргæнгæ цыд, 
æмæ-иу райхъуыстысты дикторы ныхæстæ: 

«Дзуры Орджоникидзе! Хъусын кæнæм радиобакаст нæ фæсарæйнаг 
æмзæххонтæн! Кæмфæнды стут – Турчы, Сирийы, Канадæйы æмæ иннæ 
бæстæты, уæддæр сымахæн нæ зæрдæты ис фидар æмæ арф бынат. 
Махæн стыр æхсызгондзинад дæтты сымахимæ ног фембæлд» æ. а. д. 

Радиобакаст цæттæ кæныны рæстæг Æгъуызары-фырт иуварс 
никуы лæууыд. Фыццаджыдæр-иу журналы номырæн дыууæйæ 
сарæзтам бæлвырд пълан. Хорз æмбæрстам, ам æппындæр рæды- 
йæн нæй! Журнал-иу куы сцæттæ, уæд-иу æм, Мæскуымæ арвитыны 
размæ, сæрдары кусæн уаты байхъуыстой Комитеты аивадон советы 
уæнгтæ. Уымæй – тынг лæмбынæг, хаттæн-иу æм уыцы байхъуысты 
фæстæ исты ивддзинæдтæ бахæссын бахъуыд, фæлæ æз уымæ никуы 
фæзивæг кодтон. Хорз æмбæрстон, журналыл цас фылдæр куыст цæуа, 
уыйас тынгдæр бахъардзæн нæ фæсарæйнаг радиомæхъусджытæм. 

«Родина»-йы разамынд нæ Комитетмæ касти хорз цæстæй, бирæ 
хæттыты бафиппайдта, автономон республикæты æмæ облæстты 
′хсæн мах сфæлдыстад уæлдай бæрæг кæй дардта. Æхсарбегимæ 
дыууæ хатты уыдыстæм иумæ радиостанцæйы æмбырдты. Бадты-
стæм-иу фæрсæй-фæрстæм, æмæ-иу иу доклады дыууæ-æртæ хатты 
мах Комитетæй куы раппæлыдысты, уæд-иу мын мæ къух алхъывта 
зæрдиагæй. Дыккаг хатт куы бадтыстæм æмбырды, æмæ нæ кой 
хорзырдæм куы рауад, уæд ныллæууыди, радзур, радзур, зæгъгæ. 
Цы радзырдтон, уыдæттæй цыдæртæ фæцыдысты «Родина»-йы ра-                                                                     
замынды æмæ иннæ хъусджыты зæрдæтæм. Уый зын бамбарæн нæ уыд. 
Нæ куысты хъæдæн æппæты хуыздæр æвдисæн æмæ бæрæггæнæн та 
уыдысты, фæсарæйнаг диаспорæты уæнгтæй цы бирæ фыстæджытæ 
истам, уыдон. Фыстæджытæ цыдысты иронау, хаттæн та – англисагау. 
3 l=. д3г 14 2022

Фæсарæйнаг авторты куырдиæттæ æмæ фæндæттæ хынцыдтам нæ 
дарддæры куысты. 

КУРДИАТДЖЫН КÆСТÆРТÆН – 
УÆРÆХ ФÆНДАГ

Æгъуызары-фырт кинонывтæ æмæ концерттæ исыны рæстæг 
уырзæй сгæрста театртæ æмæ иннæ культурон-аивадон кусæндæтты 
сфæлдыстадон фæсивæды. Аивады æрыгон кусæг йæ курдиатмæ, 
йæ авналæнтæм, йæ сæрæндзинадмæ гæсгæ йæ зæрдæмæ фæцыдис, 
зæгъгæ, уæд-иу æй иу ран нал уагъта, телеуынынадмæ йæ тыхæй 
ласта. 

Зæгъæм, стыр аргъ кодта Баскаты Уырызмæджы сфæлдыстадæн. 
Уæвгæ та ма уæд уыди хæрз æрыгон актер. Театры сценæйы арæзта 
йæхи карæн лæппуты фæлгонцтæ. Адæмы зæрдæмæ цыдысты йæ 
хъæбатыртæ. Уырызмæг телеуынынады стыр пайда кæй раттаид, 
уый афоныл хорз бамбæрста Æхсарбег. Уæлдай фидардæрæй ахæм 
хатдзæгмæ æрцыд, Баскаты лæппу киноныв «Во всем виновата 
Залина»-йы диссаджы фырнымд, философау арф хъуыдыгæнаг, 
куыстадзагъд хъæуккаг лæппуйы ролы куы ахъазыд, уæд. Уый 
фæстæ йæм Æгъуызары-фырт цалдæр хатты барвыста, зæгъæм, 
Дзбойты Батырбеджы, – уый кæддæр Уырызмæгимæ куыста иу 
сценæйыл. Æхсарбег цалдæр хатты дзырдта йемæ, телеуынынадмæ 
рацу, зæгъгæ. Уырызмæг æртасыди. Æвæдза, уыцы куыстуарзон 
лæппу коллективы æхсæн куы ферттывта, уæд телеуынынады 
«цæджындзтæ» бамбæрстой, ног кусæг ногдзинæдтæ хæссæг кæй у, 
уый. Уырызмæг нæ республикæйы телеуынынадæн цы бирæ хæрзты 
бацыд, уый абон алчидæр бæлвырд зоны. Уæлдай диссаг уадысты 
йе спортивон равдыстытæ. 

Ноджыдæр ма иу дæнцæг. Иухатт цыдæр бæрæгбоны радио 
сарæзта стыр программæ профессионалон-техникон ахуырады 
тыххæй. Уыцы заман уый кæуылты æхсæнад уыдис! Æхсарбег                 
хъуыста радиобакастмæ, æмæ æвиппайды йæ хъус ацахста цавæрдæр 
диссаджы нæлгоймаджы хъæлæс. Уый разынди профтехахуырады 
кусæг Хуытыгаты Хъазыбеджы хъæлæс. Дыккаг бон Комитеты 
сæрдар йæхимæ фæдзырдта йæ хæдивæг Дзугаты Савелимæ æмæ 

йын загъта, цæмæй йæм æвæстиатæй æрбакодтаид Хуытыгаты 
лæппуйы. Уый йæ фыны дæр ахæм амондджын хабар кæм федтаид! 
Æхсарбег æмæ Хъазыбеджы ′хсæн цы ныхас цыд, уый нæ зонын, 
фæлæ рæстмæйаг кæй рауад, уый мын хорз зындгонд у. Мæнмæ, 
стæй ноджыдæр бирæтæм æрхаудтой уыцы диссаджы æргомзæрдæ 
Хъазыбегимæ радиойы хæдзары дзæвгар рæстæг бакусыны фадат 
æмæ амонд. 

Райдыдта дикторы куыст иронау æмæ уырыссагау. Æмхуызон 
зæрдиагæй æмæ æнцонæмбарæн хъæлæсы уагæй Иры дзыллæтæм 
хæццæ кодта республикæйы хуыздæрты-хуыздæрты нæмттæ,                       
хъазуат фæллойгæнджыты æрвылбоны æнтыстдзинæдтæ, бирæвæр-
сыг царды дисы æфтауæг цаутæ, хабæрттæ. Хъазыбеджы фыццаг 
къахдзæфтæм йæ цæст дардта Æхсарбег йæхæдæг, йæ зæрдæ дзы 
куы байрад, уæд æй бакодта Дзугаты Савелийы быгъдуан, стæй 
йæ чысыл фæстæдæр уымæй «ссæрибар» кодта. Цыбыр рæстæгмæ 
йыл сæ цæст æрæвæрдтой дæсны диктортæ Мамсыраты Тасолтан, 
Цæкулон Мария, Александр Лапис, Дауыраты Харитон. Хъуыддаг 
уымæй нæ ахицæн. Мах, радиойы алыхуызон редакциты редактортæ 
æмæ иннæ журналисттæ, уайтагъд бафиппайдтам, Хъазыбеджы 
туджы æрдзон курдиат арф æвæрд кæй у, уый, æмæ йæ цадæггай 
журналистикæмæ бакодтам. Хуытыджы-фырт чиныгкæсджытæн 
æмæ аивад уарзджытæн цы дзæвгар лæвæрттæ ракодта, уыдонмæ 
йæ разæнгард кодта уыцы бонты сфæлдыстад. Нæ республикæйы 
телеуынынадæн æмæ радиойæн цы лæггæдтæ фæкодта, уыдæттæ 
се ′гас зын банымайæн сты. Суанг ма Цæгат Кавказы конд иуæй-
иу кинонывтæн директорæй дæр куыста. Уый нымад цыд стыр 
бæрнон хъуыддагыл, æмæ йæ æнæкъæмдзæстыгæй, æнæзивæгæй 
æххæст кодта. 

РАЗАМОНÆГÆЙ – «РÆСТДЗИНАД»-МÆ
Иуахæмы Æгъуызары-фыртмæ фæдзырдтой партийы обкоммæ, 

фыццаг секретарь Хъулаты Хъуыбады дæ агуры, зæгъгæ. Цы дзы 
кодта, уымæн ницы зыдта. Æнæуый та уымæй размæ сæ кæрæдзи 
зыдтой. Уыцы фембæлдæй иу-æртæ мæйы раздæр Алагиры районы 
куыста обкомы къамис æхсæз адæймагæй ССР Цæдисы Сæйраг Со-

ветмæ æвзæрстытæм цæттæ кæныны уавæр, стæй партийы райкомы                    
куысты иуæй-иу æндæр фарстатæ базоныны фæдыл. Уыцы хъуыддаджы 
тыххæй 1992 азы Æгъуызары-фырт йæ мысинæгты фыста: 

«Къамис чысыл не сбæлвырд кодта районы организацион æмæ 
пропагандон куысты стыр хъæндзинæдтæ. Партийы обкомы бюромæ 
махæй дзуапп дæттынмæ хъуамæ ацыдаид райкомы фыццаг секретарь 
Къодоты Валентин. Æз ын бацæттæ кодтон, цыдæриддæр хъуыд, уыдон. 
Фæлæ бюройæ дыууæ боны раздæр уый æваст «æрбарынчын». Æмæ 
уæд доклад кæнынмæ цæуын бахъуыди мæн. Бюройы мæ доклад уыди 
критикон æгъдауыл арæзт. Æргомæй радзырдтон нæ хъæндзинæдты 
тыххæй, уыимæ, нæ колхозты уавæры тыххæй дæр...» 

Æгъуызары-фырты доклад фæцыди бюройы уæнгты зæрдæмæ. 
Йæхимæ куыд фæкасти, стæй партион кусджытæй кæмæйдæртæй 
куыд фехъуыста, афтæмæй фыццаг секретарь Хъуыбады уыцы бонæй 
фæстæмæ докладгæнæджы йæ зæрдыл хорз бадардта. Æмæ йæм ныр 
йæхимæ куы фæдзырдта, уæддæр ма йын скодта бюройы кой.

– Дæ доклад мæ зæрдæмæ фæцыди. Афтæ дзурын хъæуы, æргомæй, 
– райдыдта Хъуыбады. – Иууылдæр афтæ куы кæниккам, уæд æнæхъæн 
Советон Цæдисы зæгъай, Ирыстоны зæгъай, хъуыддæгтæ рæвдздæр 
цæуиккой. Партийы æрвылбоны куыстæн рæстдзинад у йæ тæккæ 
ахъаззагдæр хос… Ды, æмбал Æгъуызары-фырт, диссаджы раст пар-
тион разамонæгæй равдыстай дæхи. Бæрæг у, стырдæр хъуыддæгтæм 
дæр кæй сарæхсдзынæ, уый.

Æхсарбег нæ зыдта, ахæм уæлтæмæн ныхæсты фæстæ хи куыд 
дарын хъуыдис, уый. Исдуг ныссабыр, стæй афтæ бакодта:

– Æргомдзырд æдылытæ вæййынц… Зондджынтæ, дам, зонынц 
се ′взæгтыл хæцын. Æргом дзырд кæмæндæрты сæ фæрсты ахизы, 
смæсты вæййынц уайдзæфгæнæгмæ. Цыфæнды раст куы уа, уæддæр.

Хъуыбады йæ бандонæй сыстад, Æгъуызары-фыртмæ комкоммæ 
касти йæ бæзджын кæсæнцæстытæй. Мидбылты худгæйæ сдзырдта:

– Раст нæ дæ, æмбал Æгъуызары-фырт, раст нæ дæ. Æргомæй                    
фæдзурынц æдылытæ нæ, фæлæ ныфсджынтæ, рæстудтæ, тæригъæдтæ 
кæмæ нæй, сæ къæбуттæ сыгъдæг кæмæн вæййынц, ахæмтæ… Афтæ 
нæ ахуыр кæнынц Коммунистон парти æмæ æмбал Сталин! 

Уыцы рæстæджы критикæйы æмæ хикритикæйы фарста комму-
нистты æхсæн æмæ партион мыхуыры фæрстыл нымад цыд иттæг 

ахсджиаг хъуыддагыл. Газетты разамонджытæй фылдæр-фылдæр 
нысан кодтой, журналисты курдиатæй æххæст чи уыдис æмæ æхсæ-
надон-политикон царды уыцы ахсджиаг къабазмæ аккаг æргом чи 
здæхта, ахæмты. Хъулы-фыртмæ Æхсарбег уыдонæй фæкасти. 

– Æмбал Æгъуызары-фырт, газет «Рæстдзинад»-ы редактор Челæх-
сайы-фырты ахуырмæ æрвитæм Мæскуымæ, – Æхсарбеджы цæстытæм 
комкоммæ кæсгæйæ, райдыдта обкомы фыццаг секретарь. – Ам ра-
уынаффæ-бауынаффæ фæкодтам, æмæ нæ зæрды ис уыцы бынаты 
дæу сæвæрын. Уæ районы газеты равдыстай дæ курдиат. Ныр дæм ис 
партион куысты фаг фæлтæрддзинад. Афтæ дæм ма фæкæсæд, æмæ 
дæу «Рæстдзинад»-мæ ракæныны фæнд æвиппайды февзæрди. Кæимæ 
дзырдтон, дзургæ та бирæтимæ кодтон, уыдонæй никæмæй фехъуыстон 
дæу тыххæй хъыгдарæг, цæлхдур ныхас.

Стæй та йæ мидбылты бахудт: 
– Фæлæ, чи зоны, æмæ уый бынтон хорз нæу… Цæмæй адæймаг 

йæхиуыл ма фервæсса, куыстмæ разæнгарддæрæй, ныфсджындæрæй 
æвнала, уый тыххæй уайдзæфгæнджытæ дæр хъæуынц… Æргомæй, 
лæгæй-лæгмæ чи уайдзæф кæна, ахæмтæ.

Æгъуызары-фырт æнæнхъæлæджы хабармæ джихæй аззад, фæлæ 
хъуыдытæ кæнынæн бирæ рæстæг нæ уыд, æмæ уайтагъд, йæхи фæ-
фидар кæнгæйæ, загъта:

– Кубади Дмитриевич, тынг зæрдиагæй курын, æмæ мæ районы 
ныууадзут. Куыд не ′мбæлы, афтæ зæрдиагæй курын! Фæнды мæ, уым 
исты пайда куы ‘рхæссин, уый. Кæд мæ бон бауа, уæд. Уым сахуыр 
дæн. Адæмы зонын, уыдон та мæн зонынц. Стæй, бынтон рæстытæ 
куы дзурон, уæд мæ мæ ныййарджыты ныууадзын нæ фæнды…

Хъулы-фырт сыстад йæ бынатæй æмæ Æхсарбеджы раз æрлæууыд. 
Йæ кæсæнцæстытæ къухмæрзæнæй сæрфгæйæ, дисгæнæгау загъта:

– Иры зæххыл ахæм адæймаг фыццаг хатт уынын. Адæм горæтмæ 
тырнынц, бирæтæ мæм хъæутæй къахихсыд баисты, цæмæй сын ам 
исты бынæттæ скæнон, дæу та районæй ацæуын нæ фæнды. Ноджы-
дæр ма зæгъын, фыццаг хатт æмбæлын ахæм адæймагыл, бауырнæд 
дæ, фыццаг хатт. Ау, хъæуккаг районæй горæтмæ, уæлдайдæр ахæм 
кадджын куыстмæ нæ комыс? Дæ ныййарджыты тыххæй афтæ кæй 
зæгъыс, уый тыххæй дæ цæрæнбон бирæ. Ау, дæ кæстæр æфсымæр 
уым нæ уыдзæн?

Æхсарбег, йæхи растгæнæгау, афтæ бакодта:
– Æрдæбон мæ æргомдзырд куы схуыдтай. Уый, дам, хорз миниуæг 

у. Уæдæ ныртæккæ зæгъын, мæ зæрды цы ис, уый.
– Ногæй та æргомæй, зæгъыс? – Бафарста Хъуыбады. – Ацу уал уæдæ. 

Мах ма ахъуыды кæндзыстæм. Æрмæст зон, рæстæг бирæ кæй нæй…
Рацыдаид иу-мæйы бæрц, æмæ Æхсарбегмæ ногæй фæхабар код-

той, обкомы фыццаг секретарь дæм сиды, зæгъгæ. Кæй зæгъын æй 
хъæуы, уыцы хатт уайтагъд бамбæрста, цæй тыххæй йæ агуырдта 
республикæйы æппæты стырдæр хицау. Нæ фæрæдыд. Хъуыбады 
районы хъуыддæгтæй æмæ царды уагæй цæмæйдæрты афæрстытæ 
кодта, стæй загъта йæ фæсидты сæр:

– Фæнда дæ, нæ фæнда, уæддæр дæ редактор скæндзыстæм. Парти 
цы зæгъы, уый æнæмæнг аразинаг у. Мауал æй дзырддаг кæн… Уый, 
дæумæ куыд кæсы, афтæ хуымæтæг фарста нæу…Центрон Комите-
тимæ ма баныхас хъæудзæни. Республикон партион газеты сæйраг 
редакторы кандидатурæмæ лæмбынæг фæкæсынц ЦК-йы цалдæр 
хайады кусджытæ…

«Мауал æй дзырддаг кæн», – афтæ йын загъта Тæтæрхъан, Æхсар-
бегмæ уымæй размæ куы фæсидтысты обкоммæ, æмæ йын йæ балцы 
сæр куы базыдта, уæд. Фыд хорз зыдта, лæппу фыссынмæ рæвдз кæй 
уыд, æмæ йын фæхъыг, горæтмæ, стыр газеты хицауы бынатмæ кæй 
нæ бакуымдта, уый. Бæргæ хъуыдис разыйы дзуапп раттын. Тæтæр- 
хъан хинымæры хъуыдыты аныгъуылд: «Ацы кæстæртæ хивæнд сты, 
хивæнд. Куы сразы уыдаид, уæд мæхимæ ныууыдаин! Исчи дæ куы 
афæрса, хистæр лæппу цы кусы, зæгъгæ, уæд уыцы ныфсджынæй 
зæгъ: «Хицауад æй стыр «Рæстдзинад»-ы разамонæгæй сæвæрдта!» 

Æхсарбегмæ дыккаг хатт куы фæсидтысты партийы обкоммæ æмæ 
куы сразы «Рæстдзинад»-ы сæйраг редакторы бынатмæ, уæд кæуылты 
анхъæвзтой фыды цин æмæ сæрыстырдзинад!

– Кæдæй-уæдæй, лæппу, æцæг лæджы ми бакодтай! – Тæтæр- 
хъан йæ фырты уæхск æрхоста. – Хайыр хъуыддаг уæд. Газеты-иу                                   
къляузтæ-мляузтæ ма уадз… Искæй зæрдæ скъахынæй хъахъхъæн 
дæхи, кæимæ кусдзынæ, уыдонимæ хæлар уаг сæвæрдзынæ. «Рæст-    
дзинад» бирæ уарзынц адæм, æмæ дæ бацыдимæ уыцы уарзондзинад 
куыд нæ фæкъаддæр уа, ууыл архай. Афтæ кус, цæмæй йæ дзыллæтæ 
ноджы тынгдæр бауарзой. Бамбæрстай?

Æхсарбегæн, кæй зæгъын æй хъæуы, æхсызгон уыд йæ фыды 
фæдзæхст. Хинымæры ахъуыды кодта: «Мæ фыд цыма обкомы 
дыккаг фыццаг секретарь у, уый хуызæн. Хъуыбадыйы ныхæстæ 
ныртæккæ мæ хъусты азæлынц, ныр та нæхимæ – обкомы ног фыц-
цаг секретарь...»

Æхсарбегæн йæ мад Настя йæхицæй ныссæрыстыр, ныббуц. Уай- 
тагъд арæвдз кодта дзаджджын æртæ чъирийы. Сыхæгтæ æмæ бинонтæ 
скуывтой Æхсарбеджы раст фæндаджы тыххæй.

НОГ БЫНАТ, НОГ НЫСАНТÆ…
Æхсарбег телеуынынады æмæ радиойы Комитеты сæргъы куы æр-

лæууыд, ууыл рацыдис афæдзы æрдæг, афтæ мæм иуизæр æрбацыди 
мæ куыстмæ Цæгат Ирыстоны чингуыты паддзахадон рауагъдадмæ. 
Уым уыдтæн политикон литературæйы редакцийы хистæр редактор. 
Сæрмагондæй мæнмæ æрбацыдис, уый куы базыдтон, уæд мæм тынг 
диссаг фæкасти. 

– Демæ мæ аныхас кæнын фæнды. Æрмæст Дæгкайæн мацыма зæгъ. 
Зæнджиаты Дæгка – разагъды лæг – куыста Цæгат Ирыстоны 

паддзахадон чингуыты рауагъдад «Ир»-ы директорæй. Бирæ хæрзтæ 
дзы зыдтон.

Æз фæджих дæн:
– Уагæр дзы ахæм сусæггагæй цы ис?
– «Сусæггагæй» куы зæгъай, уæд дзы уый ис, æмæ дæ радио 

æмæ телеуынынады Комитетмæ куыстмæ хонын… Мыййаг мыл 
Дæгкайы зæрдæ куы фæхуда, мæ редакторы мын дæхимæ цы 
сайыс, зæгъгæ…

Æппæлыны хуызы ма рауайæд, фæлæ Æхсарбеджы зæрдæмæ рагæй 
цыдысты мæ фыст æрмæджытæй бирæтæ. Фæлæ мæ фезмæлдтытыл, 
мæ архайдыл уæлдай бæлвырддæр йæ цæст æрæвæрдта 1960 азы 
Мæскуыйы нæ литературæйы æмæ аивады декадæйы рæстæг. Йæ 
зæрдæмæ тынг фæцыд, бирæ зындгонд адæймæгтæй «къæйныхæй» 
интервьютæ кæй истон, уый:

– Хорз у, ирыстойнаг газеткæсджытæн ахæм хæрзхъæд æрмæджытæ 
кæй æрвитыс нæ декадæйы тыххæй, уый, – хъуыды йын кæнын йæ 
уыцы ныхæстæ. 

Æхсарбегимæ кусын куы райдыдтон, уæд уæлдай тынгдæр                                                    
банкъардтон, царды фæндæгтыл кæй тырныдта йæ дуджы домæнты аккаг 
лæг уæвынмæ. Уыимæ, «лыстæг» хъуыддæгты дæр. Æрхæсдзынæн иунæг 
дæнцæг. Иузаман æм хардзау æркасти, машинæ тæрын кæй нæ зыдта, уый.

Кæддæр мын нæ комитеты шофыр дзырдарæхст Кæсæбиты Михал 
радзырдта:

– Иухатт Æхсарбеджы фæцæйластон Налцыкмæ. Цæугæ та акодтам 
паддзахы фæндагыл нæ, фæлæ Цыколайыл. Уым æй цыдæр хабæрттæ 
акæнын хъуыдис Æрæфы районы разамонджытимæ. Æрыдонæй Ди-
горайы ′рдæм куы ахызтыстæм, уæд мын афтæ: «Мишæ, рулыл куы 
фæхæцыс, уæд дæм тынг фæхæлæг кæнын».

Мишæ нæ куысты бæрæг дардта йæ цыргъзонддзинадæй. Æвип-
пайды афтæ фæкодта:

– Омæ, нæ бынæттæ баивæм, æмæ уæд ды баддзынæ рулыл, æз та 
– дæ бынаты, уыцы къæлæтджыны…

Æхсарбег æй цыма нæ бамбæрста, уыйау:
– Бауром, æмæ æцæгдæр афтæ бакæнæм.
Мишæ машинæйы газ тынгдæр алхъывта. Дигорайæ Цыколайы 

′рдæм куы ахызтысты, уæд ын Æхсарбег йæ цонгмæ бавнæлдта:
– Бауром. Нæ бынæттæ баивæм… Ам машинæтæ бынтон стæм сты…
– Баивæм, – загъта Мишæ, – æз дæ бынатмæ рагæй бæллын.
Æхсарбег машинæйæ рахызт, йæ пиджак феппæрста æмæ шофыры 

бынаты бабадт. Кæсæбийы-фырт – йæ фарсмæ. 
– Скусын æй кæн, – загъта Мишæ. – Сабыргай ахæц.
Машинæ йæ бынатæй фенкъуысыд. Уысмæй-уысммæ йæ цæлхыты 

зылд рæвдздæр кодта. Уыцы рæстæг Æгъуызары-фыртмæ бакæсын! 
Йæ цæстытæ сывæллоны цæстытау æрттывтой. Цæголты Георгийы 
номыл совхозы «Хъанцауы фермæ» кæй хуыдтой, уый раз фæндагыл 
цæхгæрмæ хызти фосы рæгъау. Æхсарбег хъомтæ куы ауыдта, уæд 
æвиппайды фæурæдта машинæ:

– Мишæ, нæ бынæттæ баивæм фæстæмæ.
Кæсæбийы-фырт цыма æцæгдæр зивæг кодта, уыцы хуызы афтæ 

бакодта:
– Дæу бынат хуыздæр у, бæргæ…
– Иу ран мæ мауал ныууадз «бынат-бынатæй»! – Æхсарбег бирæ 

фæхудтис.

 Йæхицæн та йæ зæрдыл æрбалæууыд, Литературон институтæй 
сыздæхгæйæ, партийы обкомы фыццаг секретарь Хъæбæлоты Би-
лармæ куысты фæдыл куы бацыдис, уыцы боны ныхас. Æхсарбег 
Биларæн загъта:

– Партион куыстмæ нал бацæудзынæн.
– Цæуылнæ?
– Мæ зæрдæ дзы фæцъæх. Уæвгæ ис иу бынат, кæдæм бацæуин 

æмæ кæм бакусин, ахæм. Фæлæ йæм, æнæ гæды ныхасæй, иуæй, мæ 
ныфс нæ бахæссин, иннæмæй та мын æй нæ ратдзысты.

Билар уыцы ныхæстæм байхъуыста лæмбынæг, Æхсармæ худгæйæ 
бакасти, стæй афтæ:

– Цавæр бынат у уагæр?
– Мæнæ дæ бынат.
– Уыцы хъуыддаг æрмæст æз æмæ дæуæй аразгæ нæу.
– Æмæ уæдæ иннæ куыстытæм мæ зæрдæ нæ райы.
– Цæуылнæ? – афарста Хъæбæлойы-фырт.
Æхсарбег дзуапп радта:
– Режиссер Образцовы сфæлдыстад, æвæццæгæн, зоныс. 
– Иучысыл æй æмбарын. Уымæн йæхиимæ дæр фембæлдтæн…
– Гъе уæдæ уый йæ куклатимæ куыд фæкусы, обкомы, райкомты 

фыццаг секретарьтæ афтæ архайынц, сæ дæлбар чи ис, уыдонимæ. 
Уыимæ ма Образцов йе ′нгуылдзтыл æндæхтæ уæддæр бабæтты, æмæ 
уый æххуысæй фезмæлын кæны куклаты. Ам та сæхæдæг змæлынц 
цæстæнгасмæ, æрфгуыты ахастмæ гæсгæ. Ныхасы руаджы та – бын-
тондæр.

Уыцы ныхæстæм обкомы фыццаг секретарь цыдæр арф хъуыдыты 
ацыд. Фæлæ йын йæ хъуыдытæ аскъуыдта уатмæ æрбацæуæг партийы 
Орджоникидзейы горкомы фыццаг секретарь Дзарасаты Темболат. 
Дзарасы-фырты хорз зыдтой æрмæст горæты цæрджытæ нæ, фæлæ 
æгас республикæйы дæр. Горкомæй кусынмæ ивд æрцыд республикæйы 
партион-советон комитеты контролы разамонæгæй, уырдыгæй та 
профцæдисты облæстон Советы сæрдарæй.

– Æвæдза, Темболат, Мæскуыйы адæймаг тынг зондджын кæны! 
– Билар сбадын кодта æрбацæуæджы. – Мæнæ дын Æгъуызары-   
фырт уымæн бынтон бæлвырд æвдисæн, – йæхæдæг ын йæ ныхæстæ 
рафæзмыдта.

Темболат дын æнæ дæлæмæ-уæлæмæйæ куы фæрæвдз уаид:
– Уæллæгъи, Билар Емазаевич, мæнмæ гæсгæ, Æгъуызары-фырты 

ныхæстæн бындур ис. Искуы иуварсæй куы фенис, ды исты куы 
фæдзурыс, уæд адæмæн сæ фылдæр куыд «атайынц», уый. 

Билар хъæрæй ныххудтис:
– Ды дæр ахæм зондджын куы дæ…
Уыцы хабар Хъæбæлойы-фырт йæхæдæг худæджы хосæн радзырд-

та кæмæндæрты, Æгъуызарты Æхсар, дам, мын мæ бынат исынвæнд 
скодта. Æхсарбеджы-иу хаттæн йæ хæстæгдæр æмбæлттæ нал æмæ нал 
ныууагътой, цалынмæ-иу сын æй радзырдта, уæдмæ. Зын бамбарæн 
нæу, йæ шофыр Кæсæбийы-фырт æй кæй зыдта, уый. Налцыкмæ фæн-
дагыл Æхсарбегæн йæ бынаты кой цалдæр хатты уымæ гæсгæ скодта.

Бынат… Æхсарбегæн йæ бынат кадджын уыдис. Фæлæ йын йæхи 
ноджы кадджындæрыл нымадта æгас республикæ. Ахъуыды-ма кæнут, 
æрвылбон цалдæр сахаты дæргъы адæмимæ ныхас кæнын, уыдон 
фæллойы гуылфæнтæм хонын, ныфсджынæй-ныфсджындæр кæнын, 
раст фæндæгтыл аразын, сæ сæрты æмæ сæ зæрдæты сын кæрæдзи 
фарсмæ лæууын æмæ рæстдзинад уарзын уадзын, сæ улæфты рæстæг 
рæсугъдæй, хъæлдзæгæй æрвитыны мадзæлттæ аразын. Æхсарбеджы 
заман фæзындис æцæг ерыс республикæйы дзыллон информацийы 
фæрæзты æхсæн. Газеттæ «Рæстдзинад», «Социалистическая Осетия», 
«Æрыгон коммунист», районы мыхуыры кусджытæ бынтон æндæр 
цæстæй ракастысты радиойы æмæ телеуынынады ахадындзинадмæ 
дзыллæты æрвылбоны царды.

СФÆЛДЫСТАДОН КУСДЖЫТÆ – 
ЙÆ ФÆДЗÆХСТ, ЙÆ УАЗÆГ

Æгъуызары-фырт рацыд «Рæстдзинад»-æй. Уæдмæ йæ куыст цæт-
тæ уыдис – партийы обкомы пропагандæйы æмæ агитацийы хайады 
сæргълæууæджы хæдивæг. Кæй зæгъын æй хъæуы, сфæлдыстадон 
куыст йæ зæрдæмæ тынгдæр хъардта, фæлæ йын фидарæй загътой, 
уырдæм цæуын хъæуы, зæгъгæ, æмæ ацыд. Ноджы ма дзы иу фæзилæн 
уыд: йæ хистæр æмбал Челæхсайы-фыртæн бынат раттын хъуыдис, 
æмæ афтæ бакодта. Ахæм уæздандзинад кæй равдыста, уый фæцыдис 
дыууæ лæджы хорз зонгæты зæрдæмæ. 

Æхсарбег партийы обкомы куыддæр кусын райдыдта, афтæ дисы 
бацыдис: амæйразмæ йæм гæмæх цæстæй чи касти, уыдон сæхи афтæ 
дарын райдыдтой, цыма зæххыл уымæй стырдæр лæг нæй. Йæхæдæг-
иу йæхицæй ныфсæрмы. Кæддæр мын афтæ дзырдта:

– Нæ партийæн йæ тæккæ уæззаудæр фыдбылыз уый у, æмæ 
дзы козбауæн, цæстмæ митæн æгæр егъау бынат кæй ис. Кæд ыл 
искуы исты фыдбылыз æрцæуа, уæд уыцы дыууæ хъуыддаджы 
уыдзысты йæ сæфты сæйраг аххосæгтæ. – Исдуг цыдæр хъуы-
дыты ацыд, стæй ма бафтыдта: – Ахуырбег, хистæрæн балæггад 
кæнынмæ, æмгары фарсмæ балæууынмæ, кæстæры барæвдауынмæ 
тынг сæрæн дæ. Фæлæ дæм ис иу «стыр хъæндзинад» – козбау 
кæнын нæ зоныс…

Цасдæр рæстæг хайады хицауæй куыста ахуыргонд адæймаг – 
историон наукæты кандидат Гутнаты Харитон. Хорз архайдта, фæлæ 
йæ æндæр куыстмæ аивтой. Йæ бынаты та йын сæвæрдтой Цæгат 
Ирыстоны Хетæгкаты Къостайы номыл паддзахадон педагогон ин-
ституты директор Цыбырты Тадиозы фырт Христофоры. Кæд сын 
Æхсарбегимæ цыфæнды хъарм ахастдзинæдтæ уыд, уæддæр Æгъуы-
зары-фырт, кæддæриддæр куыд уыдис, афтæ йæхи нымадта бынтон 
хæдбар адæймагыл, æмæ, кæй зæгъын æй хъæуы, хистæрты ныхасæн, 
партийы амынддзинæдтæн аккаг аргъ кæнгæйæ, куыста, йæхи зонд 
æмæ зæрдæ куыд дзырдтой, афтæ. 

Обкомы Æхсарбеджы быгъдуан бакодтой дуне ахсджиаг фарстатæ. 
Республикæйы мыхуыр, радио, сфæлдыстадон цæдистæ, уæлдæр, 
сæрмагонд астæуккаг æмæ иумæйаг ахуырады скъолатæ, æппæтцæ-
дисон æхсæнад «Зонынад»-ы республикон хайад, журналтæ «Мах 
дуг» æмæ «Агитаторы блокнот», альманах «Литературон Ирыстон», 
драмон æмæ сывæллæтты театртæ, кафджыты æмæ зарæггæнджыты 
ансамбльтæ, хихъæппæрисадон аивад… Гъе афтæмæй сси сæдæгай 
адæймæгты хъысмæттыл дзуапдæттæг. Хорз æмбæрста, уыдонæн 
цас фылдæр хæрзты цæуа, уыйас зæрдæрухсдæрæй кæй кусдзысты 
иумæйаг хорздзинадыл. Зæгъæн ис, æмæ адæмæн лæггад кæныны 
хъуыддаджы йæ комкоммæ хицау Цыбыры-фыртимæ æмхуызон 
разындысты. Уый дæр партион разамонæг кусæджы æппæты бæр-
нондæр хæсыл нымадта адæймаджы царды ахсджиаг бынат ахсæг 
фарстатæ раст æмæ тагъд лыг кæнын. 

Æгъуызары-фырт бирæ рæстæг хардз кодта пропагандæйы æмæ 
агитацийы ахсджиагдæр къабæзты разамонджыты бынæтты куыстхъом 
адæймæгтæ æвæрыныл. Зæгъæм, 1959 азы уалдзæджы «Рæстдзинад»-ы 
бæрнон редактор Челæхсаты Аслæнджери партийы обкомы фыццаг 
секретарь Æгкацаты Владимиры фæндæй ацыд æндæр куыстмæ.              
Республикæйы партион разамынд «Рæстдзинад»-æн ног бæрнон ре-
дактор ссарын бабар кодта Æхсарбегæн. Газеты сæргъы æрлæууынмæ 
чи бæззыд, ахæмтæ, раст зæгъын хъæуы, уыдис Ирыстоны журналист-
ты æхсæн. Æхсарбег сæ ацал-ауал азы дæргъы хорз базыдта, фæлæ 
ма сæ уæддæр алкæй сфæлдыстад, профессионалон цæттæдзинад, 
политикон къæрцхъусдзинад ноджыдæр æмæ ноджыдæр лæмбынæг 
басгæрста. Хорз зыдта газеты разамонæджы ахадындзинад æрмæст 
йæхи комкоммæ куысты нæ, фæлæ республикæйы æппæт æхсæнадон 
царды дæр. Æппынфæстаг æрлæууыди Хъаныхъуаты Микъалайы 
фырт Владимирыл. 

Æгъуызары-фырт ыл йæ цæст куы æрæвæрдта, уыцы заман та 
разамынд лæвæрдта нæ республикæйы фæсивæдон газет «Æрыгон 
коммунист»-ы редакцийæн. Æхсарбег уыдта, Валодяйы разамын-
дæй газет бирæ диссагдæр кæй фæцис, уый æмæ партийы обкомы 
бюромæ бахаста фæндон æцæг курдиатджын журналисты æмæ 
арæхстджын разамонæджы «Рæстдзинад»-ы редакторæй сæвæрыны 
тыххæй. Бирæ радзур-бадзуртæ йæ нæ бахъуыд. Бюройы æмбырды 
æмхъæлæсæй Хъаныхъуайы-фырты сфидар кодтой газеты редак-
торæй. Уыцы уынаффæйыл никуы фæфæсмон кодтой партион 
разамонджытæ. Газеткæсджыты нымæц Валодяйы куысты фыццаг 
къахдзæфтæй фæстæмæ рæзыди мæйгай нæ, фæлæ бонгай. Газеты 
хæрзхъæддзинадæн уыцы рæстæг сæйраг бæрæггæнæн уыдис йæ 
тираж, æмæ уый уайтагъд мингæйттæ фылдæр фæцис.

Æхсарбеджы æнувыдæй кусын бахъуыдис журнал «Мах дуг»-æн 
редактор ссарыныл. Уым цалдæр азы дæргъы нал рæстмæ кодта ра- 
замонæджы хъуыддаг. Обкомы секретарь Хъæбæлоты Билар ын уыцы 
фарста банывыл кæнын куы фæдзæхста, уæд загъта:

– Дæхæдæг журналист æмæ фыссæг дæ æмæ зоныс, журналы тыххæй 
фæстаг рæстæг бирæ радзур-бадзуртæ кæй цæуы, уый. Йæ кусджытæ 
армыдзаг не сты, афтæмæй та нæ фысджыты хаттæн æддæг-мидæг                   
ауайын кæнынц… Уыцы фыдбылыз чи фесафа, нæ литературæйы рæзты 

журналæн фидар бынат чи скæна, ахæм редактор дзы хъæуы, стæй ма 
литератортæн сæ кæстæр фæлтæрæй куыд уа…

Æхсарбеджы зæрдæмæ фæцыдысты Билары бафæдзæхст ныхæстæ. 
Райдыдта, журнал йæ къæхтыл чи слæууын кодтаид, ахæм агурын. 
Æмæ йæ ссардта: Мæрзойты Тимофейы фырт Сергей. Уый Цæгат 
Ирыстоны Хетæгкаты Къостайы номыл паддзахадон институт иттæг 
хорз бæрæггæнæнтимæ каст фæуыны фæстæ бакуыста республикæйы 
паддзахадон рауагъдады аивадон литературæйы хайады хистæр ре-
дакторæй, газет «Социалистическая Осетия»-йы культурæйы хайады 
сæргълæууæгæй. Хъæбæлойы-фырт æмæ Æхсарбег уыцы фарстайыл 
куы дзырдтой, уæд та уыдис «Мах дуджы» критикæ æмæ библиогра-
фийы хайады сæргълæууæг. 

Уымæй размæ Сергейæн чысыл нæ бантыст наукон-иртасæн куысты. 
Уæлдай тынгдæр бафæллой кодта курдиатджын фыссæг Дзанайты 
Иваны (Нигеры) сфæлдыстад дзыллæты размæ парахатæй рахæссыныл. 
Мæрзойы-фырт кæмдæриддæр йæ бæрны хъуыддæгтæм сæрæнæй кæй 
æвнæлдта, уый бæрæг дардта. Хорз æмæ йæ раст адæймагыл нымадтой 
фысджытæн æмæ журналисттæн сæ фылдæр. Лымæн хаста æрмæст 
литературæйы минæвæрттимæ нæ, фæлæ аивады æмæ культурæйы 
архайджытимæ дæр. Цыбыр дзырдæй, йæ арф наукон зонындзинæд-
тæ, йе сфæлдыстад, йæ зонд, йæ удыхъæд æмæ æрвылбоны царды 
хабæрттæ иууылдæр дзырдтой, журналы редакторы бынаты кæй 
сфидаудзæн, ууыл.

Хъæбæлойы-фырт Сергейы гæххæттытæм лæмбынæг æркаст. 
Ногæй та Æхсарбегмæ фæдзырдта, æмæ бæстон фæтæрхæттæ код-
той журналы хъысмæтыл. Обкомы секретарь ацы фарстайы фæдыл 
фембæлд ноджыдæр республикæйы Фысджыты цæдисы сæрдар Цæ-
гæраты Максимимæ. Уый стыр разæнгардæй бирæ æппæлæн ныхæстæ                      
загъта Сергейы тыххæй. Максимимæ фембæлды фæстæ Билар фарста 
рахаста партийы обкомы бюройы æмбырдмæ. Уым бафиппайдта, 
Мæрзойы-фырты журналы редакторæй куы снысан кæной, уæд уый 
фæпайда уыдзæн ирон литературæйы рæзтæн, йæхицæн та йын стыр 
ныфсытæ бавæрдта. Хъазгæмхасæнты ма афтæ дæр бафтыдта, йæхæдæг 
дæр журнал кæй рафысдзæн æмæ кæй уыдзæн кæсджытæн сæ тæк-
кæ æнувыддæртæй. Стæй бюройы уæнгтæм æмæ æмбырдмæ хуынд 
ирæттæм фæсидти, цæмæй йæ уыдон бафæзмой.

– Журнал уæ чи рафысса, уый-иу æй фехъусын кæнæд пропагандæ 
æмæ агитацийы хайады сæргълæууæджы хæдивæг Æгъуызары-фыртæн, 
– загъта Билар. – Ды та, æмбал Æгъуызары-фырт, уыцы номхыгъд 
мæныл сæмбæлын кæндзынæ.

Бюройы æмбырды фæстæ Хъæбæлойы-фырт йæ кусæн уатмæ йемæ 
ахуыдта Æхсарбег æмæ Сергейы. Иу сахаты бæрц ма фæдзырдтой 
журналы уавæрыл, йæ дарддæры кæнинæгтыл. 

– Æхсарбег, – загъта обкомы секретарь, – ды бавдæл, æмæ журналæн, 
ног редакторæн иудадзыг æххуыс кæн ныхасæй æмæ хъуыддагæй. 
Мæнмæ куыд кæсы, афтæмæй æмбал Мæрзойы-фыртæн уымæй йæ 
кад нæ фæдæлдæр уыдзæн…

Æгъуызарты лæппу ма райдиан кълæсты куы ахуыр кодта, уæд 
базыдта æмæ бауарзта «Мах дуг». Сæхи хъæуккаг Зæнджиаты Бæ-
буйы фыстытæ дзы фыццаг хатт куы федта, уæд æй бынтон хæстæг 
райста йæ зæрдæмæ. Цинимæ æмбæлд Æмбалты Цоцкойы литературон                                               
куыстытимæ. Уæдæ йæ кары куы бацыд, уæд та йын фысджыты нæмттæ 
журналы фæрстыл хиуæттау уыдысты. Раджы бамбæрста, уымæн 
литературæйы рæзты æмæ ног фысджыты адæмы рæнхъмæ ракæныны 
хъуыддаджы цы егъау ахадындзинад ис, уый. 

Гъе æмæ партийы обкомы кусгæйæ, «Мах дуг»-мæ бæрнон бардарæг 
куы сси, уæд ын æххуыс кодта, йæ бон цас уыдис, уыйас. Изæрыгон-иу 
арæх бауади редакцимæ. Уырдæм-иу куы бафтыд, уæд-иу кæддæрид-
дæр бæлвырд ныхас кодта редакцийы кусджытимæ, уым-иу автортæй 
кæй баййæфта, уыдонимæ. Уыцы заман фысджытæ, журналисттæ 
бирæ уарзтой изæрæй журналы редакцийы æмбырд кæнын æмæ уым 
литературæйы, журналистикæйы, аивады, культурæйы фарстатыл 
зæрдиагæй дзурын, сæ кæрæдзийы уацмысты къухфыстытæ иртасын. 
Æгъуызары-фырт-иу стыр æхсызгонæн разæнгардæй бацыдис уыцы 
ныхасы.

Бирæ азты дæргъы Æхсарбег уыди журналы редколлегийы уæнг. 
Уæды рæстæг уый тынг ахсджиаг æхсæнадон куыстыл нымадтой, 
æмæ Æгъуызары-фырт стыр аргъ кодта литературон æхсæнады 
æууæнкæн æмæ партион фæдзæхстæн. Йæ руаджы журналы фæрстыл 
бирæ хæттыты фæзындысты нæ фысджыты «дзырдтаг» уацмыстæ, 
ома, сæ рацыд алы хатт уæлдæр хицауадæн æхсызгондзинад кæмæн 
нæ лæвæрдта, ахæмтæ. Уый тыххæй фысджыты уыцы заманы фæл-

тæрæй бирæтæ Æхсарбеджы нымадтой сæ хæрзгæнæгыл, арфæйаг 
дзы уыдысты. 

Иухатт бацыдтæн Цæгат Ирыстоны фысджыты цæдисмæ ме                   
′рдхорд Цæрукъаты Валодямæ. Йæ кусæн уаты йемæ бадтысты поэт 
Балаты Тембол æмæ Цæгат Ирыстоны Хетæгкаты Къостайы номыл 
паддзахадон университеты доцент, литературон критик Девлет Ги-
реев. Æртæ къуыримæ уый, нæ республикæйы Фысджыты цæдисы 
сфæлдыстадон хæдзары цæргæйæ, бацæттæ кодта иукъорд æмдзæв-
гæйы æмæ сæ бахаста журнал «Мах дуг»-мæ. Уыцы заманы сæйраг 
редакторимæ сæ ахастдзинæдтæ хорз нæ уыдысты, æмæ йын уый 
цæлхдуртæ æвæрдта. Иу æфсон та дзы ахæм ссардта сæйраг редактор: 
«Æгъуызарты Æхсарбеджы романæй стыр скъуыддзæгтæ уадзæм, 
æмæ бынат нæ фаг кæны… Нæ журнал резинæйæ конд нæу». Куыд 
рабæрæг, афтæмæй сæйраг редактор автортæй кæмæндæрты  дæр ма 
скодта уыцы æфсон. 

Уый дын иуахæмы Æхсарбеджы хъустыл куы ′рцæуид. «Мах 
дуг»-мæ бацыдис æмæ сæйраг редакторæн бауайдзæф кодта, йæхи 
æгуыдзæгдзинад уымæ кæй æппæрста, уый тыххæй. Ноджы ма 
бавдæлд æмæ журналы радон номырæй йæ романы скъуыддзаг си-
сын кодта, æмæ «зын уадзæн» æмдзæвгæты авторты стыр къордæн 
фæндаг радта. Уымæй фæстæмæ, куыд редколлегийы уæнг, афтæ 
арæх дзурын райдыдта редакцийы кусджытæн, цæмæй автортæм 
лæмбынæгдæр дарой сæ хъус, йæхæдæг сын, йæ фадат æмæ рæстæг 
цас амыдтой, уыйас фылдæр кæсын райдыдта сæ къухфыстытæ. 
Йæ хъуыдытæ æргомæй дзырдта автортæн, журналы, газетты 
редакциты, чингуыты рауагъдады кусджытæн. Кæд Æхсарбе-
гæн цыфæнды бирæ куыст уыд, кæд-иу æй хатгай боны дæргъы 
йæхимæ æппындæр нæ равдæлд, уæддæр арæх фыста рецензитæ 
рауагъдадмæ бацæуæг прозаикон уацмысты къухфыстытыл. Гъе, 
ахæм уыд Æхсарбег…

ЦÆРЫН ЗОНЫН ХЪÆУЫ
Æгъуызарты Æхсарбеджы боныджы фыстытæй

Цыфæнды бæрзæндтæм куы схизай, цыфæнды бынат куы ахсай, 
уæддæр дæ зæрдыл дар: де ′ппæт хъуыддæгтæм кæс хуымæтæг адæ-
мы цæстæй, алцыдæр бар уыдоны барæнæй, алцыдæр æвæр уыдоны 
тæразыл.
 Дæ лæдзæгæй артмæ дыууæ кæронæй ма ′внал. Кæрæттæ ба-              
судздзысты, æмæ лæдзæг къухмæ райсынмæ нал бæздзæн.
Æргом ныхасæй хуыздæр ницы ис. Æрмæст æргом ныхас æмæ æдылы 
ныхас иу не сты. Хатгай та æргом ныхасы бæсты æдылы ныхас фæкæнæм.
Зарæг хъæлдзæгдзинады бæрæггæнæн у, фæлæ алы хатт хъæлдзæг 
зæрдæйæ нæ фæзарынц.
Иудадзыг худгæ чи кæны, уый кæнæ æдылы у, науæд та – фæлитой.
Принципиалон чи нæ уа, уый оцани кæнæ чъыллипгæнаг бæхæй 
уæлдай нæу: кæнæ дзыхълæуд ныккæндзæн, кæнæ дæ асхойдзæн ихмæ.
 Адæм цыфæнды зондджын лæгæй зондджындæр сты, фæлæ 
адæмы зонд баиу кæнынмæ зондджын лæг хъæуы.
Куынæ зонай æмæ афтæмæй симды куы бацæуай, уæд кæс адæммæ, 
дæ къах уыдонимæ æмист кæн, æмæ дæ хъуыддаг фæрæвдз уыдзæн.
Дæхицæн дæ бон цас нæ уа, дæ дæлбар чи ис, уыдонæй фылдæр 
ма дом. Уыдоны бæрц дæ бон куынæ уа, уæд та дæ куыст ныууадз. 
Тæрсгæ ма кæн: дæу чи раива, ахæмтæ дзы разындзæн.
Дæ кæстæрты куы æфхæрай, уæд дæ дæхи æрыгон бонтæ ма ферох 
уæнт.
Йæхæдæг йæхи зæрдæмæ чи фæцæуы, уыцы адæймаг тæссаг у.
Мах рæстæджы адæймаг йæ цардæн дирижер у, æмæ йын хæс у 
зонын, цæмæй йæ хъуамæ райдайа æмæ йæ цæмæй хъуамæ фæуа, 
уый. Æппын куынæ уа, уæд та йыл хъуыды, сагъæс уæддæр хъуамæ 
акæна.
Цæрын зонын хъæуы. Чи цас сахуыр кодта, уымæй аразгæ нæу 
цард… Афтæ нæ фæнды, адæм иууылдæр æмхъæздыг, æмзонд куы 
уаиккой. Фæлæ афтæ никуы вæййы. Алчидæр йæ æрдзон зонд æмæ 
йæ курдиатмæ гæсгæ хъуамæ цæра. 

МÆХÆМÆТТЫ Ахуырбеджы чиныг 
«Æхсарбеджы кадæг»-æй ист æрмæг

ДЗАСОХТЫ Музафер

КАДЫ АККАГ СÆДÆ АЗЫ
Ахæм адæймæгтæ ис, æмæ сæ хорздзинад æрбайрох вæййы. Ис уы-

донæй рафауинагдæр чи у, ахæмтæ дæр. Хорздзинад сын куы фæуай, 
уæд дын æй æнæмæнг æвзæрдзинадæй бафиддзысты. Нæ фыдæлтæ нын 
цы бирæ зонды ныхæстæ ныууагътой, уыдоны æхсæн ис ахæм дæр: 
хорз ма ракæн æмæ фыд ма ссарай. Хъыгагæн, уыцы æмбисонд абон 
дæр нæма базæронд (уæвгæ æмбисæндтæй та зæронд кæцы кæны?!) 
Æз, уæлдæр цы адæмы кой ракодтон, уыдонмæ нæ хауын, уымæн 
æмæ мын чысыл хорздзинад чи фæци, уыдонæй мæ иу дæр рох нæу. 
Цалынмæ цæрон, уæдмæ сæ мысдзынæн, бузныг æмæ сæ цæрæнбонты 
арфæгонд уыдзынæн.

Хорздзинад мын чи фæци, уыдон иугæйттæ æмæ дыгæйттæ не сты. 
Æмæ се ’хсæн тæккæ кадджындæр бынæттæй иуы ис Æгъуызарты Æх-
сарбег. Цæмæн, уый уын куы радзурон, уæд мæ ныхæсты æцæгдзинад 
сымах дæр бауырндзæн, æмæ мемæ сразы уыдзыстут.

Цæвиттон, æз ахуыр кодтон Цæгат Ирыстоны Хетæгкаты Къостайы 
номыл паддзахадон педагогон институты. Фæндзæм курс кæронмæ куы 
фæцæйхæццæ кодта, уæд хъуыды кодтон, кæм æмæ цы кусдзынæн, ууыл. 
Мæ сагъæстæ радзырдтон мæ мадымады æфсымæры лæппу Хлойты 
Агуыбейæн. Уый уыди диссаджы хæларзæрдæ адæймаг. Хæстæгæй, æд-
дагонæй – алкæуыл дæр æмхуызон аудыдта. Ахуыргæнæджы куыстмæ 
дæр цæттæ уыдтæн, фæлæ мæ зæрдæ журналистикæмæ кæй æхсайы, 
уый куы бамбæрста, уæд цыма фæхъæлдзæгдæр, афтæ мæм фæкаст.

Дыккаг бон куы фембæлдыстæм, уæд мын афтæ:
– Ныртæккæ цæуæм партийы Цæгат Ирыстоны обкоммæ. Уым 

пропагандæ æмæ агитацийы хайады кусы ма мадыфсымæр (Агуыбе 
Æгъуызарты хæрæфырт уыди) Æгъуызарты Æхсарбег æмæ дæ йемæ 
базонгæ кæнон.

Æхсарбеджы кусæн уатмæ куы бахызтыстæм, уæд нæ размæ мид-
былты худгæ рацыд бæрзонд, саджы фисынтыл амад нæлгоймаг. 
Бæрæг уыд, Агуыбейы фенд ын æхсызгон кæй уыд, уый. Мæныл дæр 
бацин кодта.

Хлойы-фырт нæ базонгæ кодта, загъта йын, куыд хæстæджытæ 

стæм, уый дæр. Радзырдта йын мæ хабæрттæ. Æппæты фæстагмæ йын 
схъæр кодта, газеты кусын мæ кæй фæнды, уый дæр.

Æгъуызары-фырт æм кæронмæ дæр нал байхъуыста, фæлæ теле-
фонæй дзурынмæ фæци. Раздæр ныхас кодта газет «Молодой комму- 
нист»-ы редакторимæ, фæлæ дзы ницы райгондæй баззад. Хъаныхъуаты 
Валодяимæ цыдæр иумæйаг хъуыдымæ кæй æрцыд, уый æнцонæй 
бамбæрстон. Хæтæл куы æрæвæрдта, уæд мын загъта: «Газет «Рæст-
дзинад»-ы редактор Хъаныхъуаты Валодямæ мæ номæй бацу æмæ 
дын цы зæгъа, уымæ байхъус. Цæуыл баныхас кæнат, уый-иу мын 
фехъусын кæн. Мæнæ дын мæ телефон».

Зæрдæхъæлдзæгæй куыннæ раздæхтаиккам. Ноджы фылдæр ныфс 
мæ бацыд, Валодяимæ куы фембæлдтæн, уæд. Редактор мæ иуцасдæр 
зыдта. Кæм мæ уацхъуыдтæ, кæм – ме ’мдзæвгæтæм гæсгæ. Куы йæм 
бацыдтæн, уæд цыма рагæй зонгæ стæм, ахæм цæстæй мæм ракаст. Загъта 
мын, нæ кусджытæй, дам, иу æндæр ранмæ цæуы, ныртæккæ отпусчы 
ис, дыууæ къуырийы фæстæ ’рбаздæхдзæн æмæ дæ уæд райсдзыстæм. 

Йæ ныхасæн хицау разынд. Æцæгæйдæр, дыууæ къуырийы фæстæ, 
ома 1960 азы 2 августы, æз кусын райдыдтон газет «Рæстдзинад»-ы. 
Афтæ райдыдта мæ фæллойы фæндаг Хлойты Агуыбе æмæ Æгъуы-
зарты Æхсарбеджы фæрцы. 

Абон дыууæйæ дæр немæ нал сты, фæлæ цы хорздзинæдтæ сарæзтой, 
уыдон рох никуы уыдзысты.

Уый, Æхсарбегимæ куыд базонгæ дæн æмæ нæ зонгæдзинад цæуыл 
ахицæн, уый кой ракодтон, фæлæ фæстæдæр бирæ кæмдæрты фембæл-
дыстæм. Стæй канд æмбæлгæ нæ, фæлæ нын иумæ кусгæ дæр æрцыди.

Уæд телеуынынад æмæ радиохъусынады комитеты сæрдарæй куыста, 
æз та – партийы Цæгат Ирыстоны обкомы. Цæвиттон, 1975 азы каст 
фæдæн Мæскуыйы СЦКП-йы ЦК-йы цур Уæлдæр партион скъола. Куы 
ссыдтæн, уæд мæ обкомы секретарь Антонинæ Мельникова хатыр ра-
куырдта, кæм кусдзынæн, ууыл кæй нæ ахъуыды кодтой, уый тыххæй 
æмæ, дам уал рæстæгмæ партийы обкомы акус. Æз ахæм куыст никуы 
кодтон, фæлæ, рæстæгмæ, зæгъгæ, куы загътой, уæд сразы дæн. Уыцы 
рæстæгмæ куы фæци, уæд мæ арвыстой, Æхсарбег кæм куыста, уыцы 
комитеты сæрдары хæдивæгæй. Мæ бæрны мын бакодтой радио.

Афтæмæй Æгъуызары-фыртимæ бакуыстон æхсæз азæй фылдæр. 
Куыстыл æнувыддæр адæймаг зын ссарæн уыди. Йæ зæрдæ рысти 

алы хъуыддагыл, аудыдта алы адæймагыл дæр. Йæхиуыл нæ ауæрд-
гæйæ, æхсæв-бон нæ зонгæйæ. Уыимæ йын цас æнтысти! Ахæм стыр 
коллективæн разамынд дæттынæн канд зонындзинæдтæ нæ хъуыди, 
фæлæ хъарутæ æмæ арæхстдзинæдтæ дæр. Уыдонæй се ’ппæтæй дæр 
æххæст уыд æмæ сæ парахатæй пайда кодта.

Уыди бирæвæрсыг курдиаты хицау. Хорз разамонæг æмæ хорз 
сфæлдыстадон кусæг арæх нæ баиу вæййынц, куы баиу вæййынц, уæд 
та раттынц бæркадджын тыллæг, адæмæн циндзинад æмæ фарнхæссæг 
чи басгуыхы. Уыд ма курдиатджын фыссæг дæр. Цалдæр романы чи 
ныффыста, ахæмтæ та ирон литературæйы афтæ бирæ нæ уыдысты, 
æмæ уыдоны ’хсæн аккаг бынат æрцахста Æгъуызарты Æхсарбег дæр. 
Уæдæ киноаивады цы æнтыстджын куыст бакодта, уый кæуылты 
бавæрæн у нæ аивад æмæ культурæмæ.

Хъуыды ма йæ кæнын: ног кино-иу куы истой, уæд-иу æнæхъæн 
комитеты дæр базмæлын кодта æмæ-иу нæ артисттæ рауад, бирæтæ-
иу нæ архайдтой дзыллон сценæты.

Уæлдæр куыд загътон, афтæмæй хæлар æмæ уарзон цæстæй каст 
алы кусæгмæ дæр. Йе ’ххуыс кæм хъуыд, уым йæхи æцæгæлонхуызæй 
никуы равдыста. Комитеты бирæ машинæтæ уыд. Республикæйы       
хъæутæ æмæ горæттимæ бастдзинад дарынæн транспорт хорз æххуыс 
кодта. Зымæгон фæндæгтыл цæуын æдас кæм вæййы. Мит æруарыд, 
уæд-иу гаражы хицаумæ æрдзырдта: «Иу машинæ дæр ма рауадз, 
фæндæгтæ бырынцъаг сты æмæ фыдбылыз æрцæуынæй тæссаг у». Йæ 
хъуыды-иу уымæй размæ бамбарын кодта йæ хæдивджытæн.

Æхсарæн хорз зыдтон йæ бинонты дæр. Уæ фарн бирæ, фæлæ мæ 
каистæ Алагиры сæ тæккæ бакомкоммæ цардысты, æмæ иу æмæ                      
дыууæ хатты нæ фембæлдтæн йæ бинонтимæ. Зæнджиатимæ сæ цин 
дæр æмæ сæ хъыг дæр иу уыди. Æхсары хуызæн адæмимæ цæрæг 
уыди йæ кæстæр æфсымæр Ким дæр. Зынгæ бынæтты куыста. Уыди 
партийы Алагиры райкомы секретарь, районы газеты редактор... Со-
ветон дуджы партион кусджытæн Ростовы арæзтой семинартæ. Иу 
ахæм семинары Кимимæ æнæхъæн мæй фестæм Ростовы.

Æгъуызарты бинонтæ Алагиры нымад уыдысты. Йæ ныййарджы-
ты фарнæй хайджын фæци Æхсарбег дæр. Уымæн ын бæрæг кæны 
кадджынæй йæ райгуырды сæдæ азы бон Ирыстон.

ХЪОДЗАТЫ ÆХСАР: 85 АЗЫ

(1937 – 2021)
Æз ацы зæхх Къостайы дзырдау уарзтон, 
Йæ тар дæлвæзты дидинджыты тæф, 
Бæрзонд æхсæрдзæн арвæрдынау тастæй 
Æмæ цъæхдзаст ыстъалыты улæфт. 

Тæрккъæвдайы сыг туацъæйы хæристыл, 
Уымæл къахвæндаг ададжы æмбæхст... 
Ныр уыцы бонтæ мысинаг кæй систы, 
Мæ сусæг хъынцъым ууыл у æрмæст.

ХЪОДЗАТЫ Æхсар
     

 ПОЭЗИЙЫ ЦЪАЙКЪАХÆГ
  

  САГДАРЫ ДОН 
Сагдары дон мадардæй 
касти цъити-саггомæй. 
Фефсæрмдзæстыг, адæргæй 
хи нывзылдта сау коммæ. 
Хъамайы æрра дзæхстау 
афаста хъуына къæдзæх. 
’Мбæхсынджыты хъазæгау 
цилты ’хсæн æрбадæлдзæх. 
Хæрисы хъуымбыл дзыкку 
байбынтæм æривæзта. 
’Ргæпп кодта тымбылцъæгæй 
рох лæгæты иувæрсты. 
Уылæнты æхсонæрттывд... 
Доны кул... Кæри-цæндтæ... 
Сусæны мæй бонрæфты 
уым æрцыд æмбисæндтæ: 
Бады иу чызг мадардæй – 
цъитихуыз дæллагхъуыртæ... 
Сау дзыккуты сау артæй 
сурс ысты дзæнхъа дуртæ. 
Залмы сыф – цæрдхуынчъытæ, 
гом уæрджытыл не ’ххæссы. 
Хур цыбæл цыхцырджытæй 
дойны риутæм фемæхсы. 
Æмæ – батæ, сонт митæ... 
Диссагдæр цы фендæуыд! 
Монцы гоби сомытæм 
чызг фæхаудта, фенæуд. 
Сыстади, тæрсгæ-кæсгæ, 
хъавы малмæ хизынмæ. 
Тасгæ астæу, карст уæнгтæ – 

амад саджы фисынтыл. 
Атыхстысты уæрджытыл 
уылæнтæ – тæхгæ ’ртытæ. 
Риутыл, цæнгтыл, уæхсчытыл 
ссыгъдысты дзындз-æртæхтæ. 
Сагдары дон цингæнгæ 
’хсадта къæйты мил фæрстæ. 
Хинайæг æхсинæгмæ 
æрдз ныббæгъгъæтт мин цæстæй... 
Ацы фын кæдыккон у! 
Агурын æй – нал арын. 
Охх, йæ сæфт зæдыскондыл 
Сагдары дон сау дары... 

  ÆРТТИГЪ 
Æрттив, æртæтигъон æндон фат, 
æрттигъ, æртæ арты – дæ тигътæ: 
хæры æртæ арды нæртон мад, – 
йæ уарзт æртæ Нартыл фæдихтæ. 
Æрттигъ, æртæ арты – дæ тигътæ. 
Æрттивыс, мидæгæй та их дæ. 
Æхсыст дæ сау марджы, сырх туджы. 
Дæу фехста иу æвдиу фыддуджы. 
Ныррыг и, басыджыт и де ’рдын, 
тæхыс дæхæдæг та ма ме ’рдæм. 
Тæхыс, мæ рохст зæрдæ – дæ мысан: 
дæ фыдæх – марг, дæ хорзæх – мысын. 
Æрттигъ, фыдæлты фат, алайнаг, 
дæ мысан – æз, ды мын – мысайнаг: 
æз дардмæ де ’ндон фидыц ласын – 
æрттив-иу фидæнæн йæ лагъзы. 
Æрттив... Æртæ арты, æрвонтæ. 
Æрттигъ... Æртæ арды, нæртонтæ: 
Фыдызæхх, Уарзт æмæ Рæстдзинад. 
Рæстдзинад, 
Уарзт 
æмæ Фыдызæхх.

5 l=. д3г 14 2022



50

ЦЪАЙКЪАХÆГ
Фыдаз ыскодта…
Сусæны мæй…
Зæххыл
сырхзынг цалхау куы рафæлдæхти хур,
куы тади арв йæ абухгæ цæхæры
æмæ бæзджынæй быдыртыл куы тагъд, 
куы бадзæгæрæг зайæгхал уæлхъæдæй,
хуыскъ бæласау куы  бахус ысты дæттæ,
фыр дойныйæ куы арæдæфстæ, зæхх,
куы ‘мбæхстысты æнуд аууæтты адæм,
æгас дуне куы кодта хъырды, уæд
æз къахтон цъай.
Еугæфы сау нæмгуытау
мæ цæхджын хид цæппузыртæй ызгъæлд, 
уысмæн-иу айсæфт дойны хус сыджыты.
Уыд галы ‘взагæй м ‘армыдзыхъхъ дæрзæгдæр,
йæ уæзгуытæ ныцъцъæлтæ сты, рыстысты,
куыд фæриссы къæй-рæдзæгъды быраузылд
бындзарлыг тулдзы здыхтуидаг бындзæфхад.
Æз къахтон цъай.
Мæ сæрмæ сырæзт рагъ
Бæзнаг саумæр, лæхурæг бур æлыгæй,
Цъæх дойнаг дуртæй…         

             ХЪАРÆГ 
Нет, тебя уж никто не заменит... 

Къоста 
Ызнон уыдис ыстыр бæстæн ыстыр бон, 
Уæлахизы бон – хурæй байдзаг арв. 
Мæнæн та абон – Састы бон, Рысты бон, 
мæ хæдзар бахорз, бауазал и м’ арт. 
Ызнон дæр ма дын бонджын уыдтæн, исджын, 
бæстыл мæ удæн ницы уыди зын. 
Мæ рустæй ныр мæ къуыбар цæссыг исын, 
уæнтæхъилæй, сæргуыбырæй лæууын. 

Дæ ингæныл зæххон дурты уæззаудæр 
æргуыпп ласта. О, бакæла дæ бон! – 
дæ сау бæстæ дыл бассыдта йæ сау дуар, 
мæ урс бæстæ та сафтид и бынтон. 
Бынтондæр сафтид: арв лæууы быгъдæгæй, 
мылазон сауæй, рухсы цъыртт дзы нæй... 
Нырæй фæстæмæ цард ысси хæлæгæй: 
мæлын хæлæгæй... мадджынтæм... Уæууæй... 

      СИС 
..весь двор и усадьбу стали обносить 

высоким забором из булыжников, 
скрепленных известковым раствором. 

Б. Калоев 
Нæ федтай ды сæры къуыдыртæй сис, 
лæджы сæртæй: ныккодта сæ чъырызмæст 
иу иннæуыл – тыгуылдуртау – тыхныхæст, 
иу иннæуыл æндондæвдæг ныццис. 
Фæлæ уыдысты удмидæг, æгас: 
фындзтæ, дзыхтæ сын, уадултæ, цæстытæ. 
Фæйнæрдæм кодтой дзагъултæ, кæстытæ, 
æууылдта сæ æбæрæг низау тас. 
Сæ хъустæ – дзаг, æмырæхгæд ызмисæй, 
æмæ сæм æрдзы, царды хъæр нæ хъуыст. 
Сæ былæлгътæй та кувынау нæ хызт 
æнахуыр зарæг (амардаис дисæй): 
«Дæ зæд, дæ зæд, дæ фарныстæн, нæ фыд, 
дæ фæрцы стæм æвыд æмæ рæвдыд». 
Æмдзыхæй афтæ азæлыд сæ зарæг. 
Сæ сæрмæ арв æвирхъау хъулон уыд, 
уым хуры бæсты иунæгæй лæууыд, 
йæ рихи здухгæ, урс дарæсы сау лæг. 
О, дирижерау арвастæуæй зынд, 
йæ къухы – лулæ: цадæггай йæ сисы, 
æмæ та зарæг раивылы сисæй: 
«Дæ зæд, дæ зæд, дæ фарныстæн, нæ фыд...» 

У къулы фæстæ асæст æмæ тар, 
æмæ дзы хъуысы марой æмæ додой. 
Æнамонд удтæ... Чи сты ’мæ цы кодтой? – 
Тæхын æххуысмæ – сис нæ дæтты бар. 
Æрдзæ цæсты мæстæлгъæдæй кæсынц, 
æнæзмæлгæ сæ зарды кой кæнынц. 
Ыскъуыйы, оххай, адæргæй мæ зæрдæ: 
куыд асæттон, куыд акъæртт кæнон сис! – 
æнгом рæнхъытæй – дойнаг дуртау – сæртæ, 
иу иннæуыл æндондæвдæг ныццис. 

     ХЪÆР МÆРДТÆМ 
Æртæ Хазбийæн – Алыккаты, 

Калоты, Дзаболаты. 
Хъæр мæрдтæм дæр хъуысы. 

Къоста 
«Ой, Хазби»! – æрфæнды мæ ныззарын, 
фæлæ – оххай! – нал мæ хауы мыр: 
ахгæны мæ цæссыгтæй мæ хъуыр, 
заргæ нæ – мæ кæуынхъæлæс марын. 
Ой, замана! Иу царды бæрц не сты 
уе ’ртæ царды... Нæй амал, фæрæз... 
Тугæрхæм, цæссыгæхсад хъæлæс 
нал фæразы – цины зæлтæ фесты. 
«Ой, Хазби!..» Куы нæ цæуы мæ зарæг, 
уæд цы уон, кæмæн дзурон мæ рис? 
Риуæй хъуысы ниуды хъæр, фæдис, 
риуæй хъуысы зарæджы ’фсон хъарæг. 
«Ой, Хазби»! – æрфæнды мæ ныззарын, 
фæлæ галау райхъуысы мæ богъ. 
«Ой Хазби!..» Кæнæм сымахау тох, 
агурæм рæстдзинад, фæлæ н’ арæм. 
Агурæм æвдадзы хос – нæ арæм, 
агурæм гæнæн æмæ амал, 
агурæм адзалæн дæр мадзал... 
Ой Хазбитæ! Сыстут æмæ – ЗАРÆМ! 

     КЪОСТАЙЫ ХÆДЗАР 
...уыцы хæдзар, Къостайы хæдзар...

Æз йæ рæзты цæссыг калгæ ’рцæуын...
Хуыгаты Сергей

Уый абон æмæ сомбонæн куыста, 
мæ Иры фидæн бацыдис йæ хуызы. 
Мæ хурыскаст, мæ хурныгуылд – Къоста. 
Йæ фарны хъæр мæм скифты дугæй хъуысы. 
Æрра уыд уый: нæ зыдта, циу тæрсын. 
Æрра уыд, о, ысчынди йын кæлæнтæ: 
сæ хорз бындарæн чи не скодта бын, 
куыста сæ бæсты уыдонæн: алантæн. 
Æнцой нæ зыдта: бонæй уа, æхсæвæй 
йæ уарзты хурæй арæзта хæдзар. 
Уыдаид хъуамæ бонвæрнон йæ цар, 
йæ бын – цъæх авг, йæ къултæ та – æргъæуæй. 
Хæдзар... Хæдзар – йæ ис æмæ йæ низ. 
Йæ уд цырагъау Иры дзыхъхъы батад, 
æрхуыссыдис æнафоны, фæцис. 
Йæ хæдзар, охх, æрдæгарæзтæй баззад. 
Æрцæуын æм. Сæрныллæгæй лæууын, 
табугæнгæ: нæ кувæндон у, н’ аргъуан. 
Æрцæуын æм. Къæмдзæстыгæй кæсын. 
О, хъуамæ махæн аргъуанау зынаргъ уа. 
О ме ’фсымæртæ, цырд фæлæууæм, цæй, 
о ме ’фсымæртæ, равдисæм нæ хъазуат: 
йæ хæдзарæн æнæ саразгæ нæй, 
йæ хæдзар хъуамæ ма фæуа хæдзаруат. 
Къостайы бындар ма фæуæд æвæд, 
Къостайы къона мин азты цæрæд! 
Цæй, бахсидæм ын ахæм рæхыс, ахæм, 
сæрмæттаг арвæй чи ’рæххæсса махмæ. 
Нæхицæн, цæй, æнусмæ скæнæм ном: 
кæд ацы хæхты нал фаг кæна дуртæ, 
уæд фестын кæнæм урс дуртæ нæ удтæ, 
æндон къулты сæ бавæрæм æнгом. 

    МÆ СУРÆТ 
Фæрсдзæни искæд иу æрра мæнæй дæр: 
«Цы лæг уыди? Цы нæ уарзта? Цы уарзта? 
Зæгъут ын-иу: фыд-зыкъуыр лæг уыди, 
мæстыгæр æмæ мадзура, куыстæмхиц, 
æфсæрмдзæстыг, фæлурсдзæсгом, æрхæндæг, 
уæзвад, æнарæхст, узгæ-узгæ цыд 
нæл бабызау. Хуыдтой-иу æй хуырым дæр. 
Хуырым уыд, о: сывæллонау æй сайдтой 
ХÆЛÆГÆЙ ГУЫРДТÆ – хинæйдзаг хæлæрттæ, 
тыдтой сындзытæ уый къухтæй, йæ фæстæ 
æмбæхсынджытæй хъазыдысты арæх. 
Нæ уыд йæ фыдау гутондар, йе хосдзау, 
нæ зылди фосмæ, кусарт дæр нæ кодта, 
нæ ласта суг, нæ быдта къуту, каутæ. 
Быдта... Сæлхæрау хъазыди ныхæстæй, 
кæрæдзиуыл сæ рифмæтæй ныхæста. 
Йæ мулк, йæ исбон? Зонды муртæ иуцъус, 
æгъдау, хъолай, четар æмæ джелбетт. 
Цы нæ уарзта? Фырдзырд æмæ дзæнгæда, 
цæстмæ митæ, гадзрахат æмæ давын. 
Йæ цæстысындз – æздæнонæг, ысхъæл, 
цæрæгойтæй та – хуы æмæ гиенæ. 
Цы уарзта, цы? «Чермены цæссыг» уарзта, 
æмгæртты фынгыл цал хатты фæрасыг, 
уæ байзæддæгты уал хорзæхы уæд! 
Сылгоймæгтæ... Йæ уд, йæ дзæцц уыдысты, 
о, уарзта сæ, хæрæджы куыст сын кодта. 
Цы ма уарзта? Дзæгъæлдзу куыйты. Семæ 
ыстыр сахары стыр уынджы иронау 
ныхæстæ кодта, фарста сæ хабæрттæй. 
Фæлæ сæ алкæд не ’вдæлди: тындзыдта 
чи стæнмæ, чи йæ гадзамæ. Цæвиттон, 
нæ йæ кодтой куыдзы хъуыды дæр куыйтæ. 
Ай-гъай, æдзух æй не ’мбæрстой. Уæд-иу 
йæхæдæг дæр ысфæлвæрдта рæйыныл. 

       ПОСТСКРИПТУМ 
О, тугæй дæр, ыстæгæй дæр ирон уыд, 
дзырдта, ай-гъай, иронимæ иронау, 
фæлæ – бæллæх! – нæ йæ ’мбæрста ирон, 
æмæ-иу уæд ныуулæфыд бындзарæй, 
ныккæрзыдта-иу адæргæй, дзынæзта, 
æмæ-иу уæд дзæгъæлдзу куыйты ссардта, 
ныхæстæ кодта куыйтимæ иронау, 
æмæ йæм хъуыстой куыйтæ дæр æнцад, 
сæ къæдзилтæ-иу батылдтой хæларæй, 
нæ рыст æрдхорд, æмбарæм, дам дæ мах, 
дæ зæрдæ дар: дæ фарс ыстæм æдзухдæр, 
цæуыл, дам, тыхсыс, мах, дам дын ирæттæ. 

КЪÆВДАБОН 

Сты дæттæ стонг куыдзау ызнæт. 
Лæбырынц сагъæстæ ’мæ хæхтæ. 
Кæд арвмæ дзыллæйæн йæ мæт 
у ауыгьд мин лыстæг æндæхтæй. 

Сæ цæрæнтæ сын ласы зæй –
дзыназынц мæргътæ æмæ сырдтæ. 
Кæм хæтыс гобийæ, куырмæй, 
о хур! Цы хъылма дæ фæсырдта? 

Лæдæрсынц мигътæ... Зæрдæ – дур. 
Фæсус хъæлæсæй арв ысхуыфы... 
Æрцыд та уаллæттæн сæ дуг 
æмæ кæнынц бæгъдулæг цъыфы... 

РЦИ-Аланийы Сёргълёууёг Битарты Вячеслав Хъодзаты Ёхсары 
схорзёхджын кодта Цёгат Ирыстоны адёмон поэты кадджын номёй, 2017 аз

      ФАНТАЗИ 
Сæударæй арвыл иу ыстъалы сыгъд, 
йæ тын-базыр мæ зæрдæмæ æххæсти, 
æмæ йыл цин зырзыргæнгæ æрлæсти, 
æмæ æваст æз фестадтæн æвзыгъд. 
Æрцыди Уарзт. Цæй тох ма и, цæй хæст и! 
Æрцыди удхар а дунейæ сырд. 
Ысраст и цард, æгъдауы рад æрзылд, 
æмæ лæджы уд амондыл фæхæст и. 
Мæн арвмæ систа ме стъалы-цæдисон. 
Йæ тын-базырыл слæууыдтæн уырдыг. 
Æркастæн Зæхмæ: алчи дзы – фæрныг, 
æххæст æппæтæй, никæйуал хъуыд исбон: 
Зæхх фестади Цыкурайы фæрдыг, 
рæвдаугæ йæ мæ армыдзыхъхъы систон.

ФАРНЫ ФИДИУÆГ
                        Адæймаг куыд цæра, 

                        Ахæм у йæ кад – 
                        Стъалы фест, æндæра

                        Арвыл ис бынат.   

УÆЛТÆМÆНЫ ЛÆВАР
Поэзи у кувæндон, поэзи у æвзаджы уæвынады уæлдæр къæпхæн, 

йæ диссаджы æвдисæн. Поэзи кæй нæ хъæуы, уый нæ хъæуынц йæ 
уд, йæ мадæлон æвзаг, йæ адæм. Гъе уымæн загътой дыууæ æнусы 
размæ: «Поэзи чи нæ уарзы, уый хъæддаг у». Æмæ цас и уæд ныр 
хъæддæгтæ!

Хъæд хъæды нал ис, фæлæ бырсы адæймаджы æхсæнадмæ, нæ 
цардмæ. Уымæн нæм фылдæр кæны лæгсырдты нымæц. Тæрккъæвдайы 
рæстæг арвы хъæр алчидæр фæхъусы, фæлæ арвы сабыр ныхас, йæ 
райст-бавæрд дзырдтæ фехъусынæн зæрдæйы хъустæ хъæуы. Арв 
йæ ахсджиагдæр, йæ диссагдæр зæгъинæгтæ баууæнды, зæххонтæй 
растдæр, къæрцхъусдæр, курдиатджындæр чи у, ууыл. Поэт фæхъусы 
уæлæрвты ныхас æмæ йæ рахæссы нæ размæ.

Йæ дзырды аргъ дæр нæу нæ цард,
Фæлæ у царды аргъ Поэты дзырд уæддæр.
Æгайтма ис зæххыл уæларвон арт
Æмæ кæны зæххон цинтæ уæлдæр.

Поэт уырдыг лæууы æнустæн,
Тыгъдадæн, фарнæн æмæ рухсæн.
Поэзи зиутæн у сæ хуыздæр,
Йæ æрвон зынгæй у æгъуыстаг.

      РАГСÆУУОН
Лæууын æз мæйдары бæстастæу.
Ныннæры арв, æмæ йæ фæттæ

ысхъауынц дунейы кæрæттæ,
ысгарынц, агурынц зынгдзастæй
фæндæгтæ сау æхсæвæй бонмæ, –
кæлынц тæгæлсæстытæй коммæ…
Ызгъорынц фæндæгтæ фæйнæрдæм
мæнуылты – Царцумæ, уæлæрвтæм.

Лæууын тъымы-тъыматæн с ’астæу.
Амранау дун-дунетæм баст дæн.

«Мæйдары бæстастæу» – афтæ схуыдта ацы ’мдзæвгæ Хъодзаты 
Æхсар. Цас тæлмæнтæ, цас дистæ-тæмæстæ! Цыма ног цæстытæй, ног 
хуызы федтам ацы дуне æмæ адæймаджы ацы гом арвы бын. О, хуы-
цауысконд адæймаг кæд дунейы фидауц у, уæд хъуамæ дзуапп дæтта 
алцæмæн дæр. Уæд хъуамæ Нарты Батрадзау æвзæрдзинад йæхæдæг 
дæр ма араза æмæ йæ йæ цуры кæнын дæр ма уадза.

Мадæлон æвзаг. Къоста. Рæстдзинад. Уыцы æртæ диссагдæр хъо-
мысæй уыд Хъодзайы-фырты рæз. Цæргæбонты йын уыдон уыдысты 
табуйаг. Цы йæ кодта афтæ бæрнон? Фыдæлты фарн, Ирыстонмæ уарзт, 
нæртон лæджы ном.

«Фыдæлты фарн мæрдтæм нæ цæуы. Фыдæлты стырдæр фарн у не 
’взаг. Ирон нуазæнау нæм рæсугъдæй æрхæццæ. Хъуамæ йæ кад æмæ 
радæй адæттæм кæстæртæм. Уый у мæ царды нысан», – гъе ахæм хæс 
æвæрдта йæ размæ Хъодзаты поэт.

РÆСТДЗИНАДЫ ФАТЫЛ
Цæмæй сси зынаргъ мæнæн Æхсар? Уды сæрибар æвæрдта æппæты 

бæрзонддæр. Уыдис иугъæдон – ауæдзы æфсирау ратас-батас нæ кодта. 
Равдыста нын: ирон дзырды арв æнæбын у, арф. Равдыста нын:

Поэт – йæ адæмсæрыл тохæй,
Поэт йæ лæгдзинадæй – хохау.

Дзырдвидыцы бардуаг ницы бавгъау кодта Æхсарæн йæ æвæджи-
ауы мадзæлттæй. Нывæфтыд ныхас йæ рæнхъыты куы æрвæрдынау 
алы хуызтæй дзир-дзур кæны, куы та æрвæрттывдау цæхæр акалы.

20-æм æнусы кæрон миназонты арæн адæмтæн сси фæлварæн. 

Нæ бæстæмæ ныгуылæнæй æрбагуылф кодта мæнг культурæ. Хъо- 
дзайы-фырт басгуыхти рæстдзинады хæстон, системæ йæ нæ басаста,          
хицæуттæн цурон никуы уыд, лæгæрста размæ. Хъахъхъæдта нæ астæу-
арт, адæм адæм цæмæй сты, уыцы удхъомысы хæрзтæ, систа апп-уппы 
нæ дзыллæйы низтæ. Кæд уыцы рæстæг цыфæнды сæрзилæджджын 
уыд, уæддæр Æхсармæ уыд æвронг цæстæнгас æмæ дуджы цæсгом 
æвдыста æргом.

Æвæдза, иу рæнхъæй дæр цастæ и зæгъæн æцæг поэтæн:

«Зæхх карды комыл саугуырмæй фæтулы…».

«Ирон аргъуан кæд ысдзурдзæн иронау?..»

«Кæндзæн æдзух дæ Хорхæссæг фæдисхъæр…»

«Нæры зындоны артау хъæд…»

БУЗНЫГ, МЕЛИТОН
Арт кæм судзы, фарн дæр уым ис. Фæлæ рæстдзинады зынг, сæри-

бары рухс фæйлауæн кæй уацмысты фæкæнынц, уыдон арæх аууоны 
баззайынц. Уымæн æмæ хицæуттæн мамм вæййы се ̀ ргом ныхас. Хатт 
критиктæм уыцы ныфс дæр нæ разыны, æмæ афтæ зæгъой: «Ацы поэт 
рæстдзинад дзуры хъæрæй».

Гъемæ Хъазиты Мелитон æгайтма Æхсарыл ахæм монографи 
ныффыста: «Поэзийы суадон». О, Хъодзайы-фырты поэзи у æвдадзы 
хос удæн, дзæм-дзæмау – ноггæнæг. Мелитон цыма йæ удæй Æхсары 
удмæ бандзæвыд, афтæ бирæвæрсыг æмæ æххæстæй нын равдыста йе 
сфæлдыстад. Мæнæ уын цалдæр йæ хатдзæгтæй: «Æхсар иу жанрыл 
дæр йæ зæрдæ никуы сивта. Йæ зæрдæйы тæлфынц Ирыстон æмæ 
ирон адæмы судзагдæр фарстытæ. Алы хатт дæр йæ хъуыды вæййы 
рæстаг æмæ комкоммæ.

Нæ поэт дзырдтæн уарзы сæ иууыл æхсарджындæрты. Уымæн æмæ 
Æхсар йæхæдæг у Ирыстоны æхсарджындæр фырттæй иу.

Мах, ирон адæм, сæрыстыр хъуамæ уæм, Хъодзаты Æхсары хуы-
зæн, Хуыцауы комулæфт кæмæ хæццæ кæны, ахæм фысджытæ нæм 
кæй ис, уымæй».

НАЛХЪУЫТ-НАЛМАСТÆ
Цал æмæ нын цал чиныджы балæвар кодта Æхсар! Айдагъ «Хорзæй 

баззай, Ир» дæр кæуылты у, кæ! Мыдгай-тæпгай фембырд кодта 
зынгхуыст фысджыты уацмыстæ æмæ сæ рауад æрдхæрæны чиныг – 
æгъуыстаг цыртдзæвæн. Уый уыди Æхсары уалдзыгон зæрдæйы лæвар. 
Æмæ та мæнæ, Уырызмæджы фæстаг балцау, йæ зæры боны ног егъау 
æнтыст – мыдыбындз иууыл дидинтыл къусбар куыд фæзилы, афтæ 
фембырд кодта альманах «Ирыстоны поэзи».

«О байрай, ба, нæ мадæлон æвзаг –
Фыдызæххæн йæ диссагдæр хæзна!» –

Æхсар нын цыма æдзух афтæ арфæ кæны. Мæнæ уын 3 рæнхъы йæ 
чиныг «Нæ хуыздæртæ»-йæ:

«Ирон дзырд дæр Хуыцаумæ уыд фыццаг,
Фæлæ йæ радта уарзонæй йæ фыртæн:
Ирон дзырдæн йæ Хуыцау ныр – Къоста».

Хъодзайы-фырт æппæты стырдæр аргъ кæмæн кæны, уымæй бæрæг 
у йæхи æмвæзад дæр. Мæнæ цы зырнæйзылд рæнхъытæ сфæлдыста 
нæ фарны лæгыл: 

«Фæзæгъын æз фыды номау æхцонæй,
нæхи Уасо, нæ уаз хистæр, дæ ном.
Ды нæм æрцыдтæ Ивгъуыдæй, Ызнонæй,
Æрхастай нын æрвон хæзна – нæ Сом.

О, Нарты хур дæ хи хъæбулау тавта,
дæ бонæй уай, куыд ирд уыди дæ бон!
Нæртон дунейы аныгъуылдтæ афтæ,
æмæ дзы сдæ дæхæдæг дæр нæртон.

Нæ Иры Фарон, фарны лæг, – дæ авдæн,
Нæ Иры Фидæн, фарны лæг, – дæ бадæн».

Гъе афтæ:
Æрдхæрæны хæрдгæ,
Алæмæты рухс
Æрцардтой мæ зæрдæ,
Æвзаг дæр сæ – буц.

ЦЪУППЫТÆН СÆ РУХСДÆР
Ацы æнæуынон дуджы дæр стыр хорз æрцæуы адæймагыл. 4 азы 

размæ мын рауагъдад «Ир»-ы редактор Дзанайты Ирæ балæвар кодта 
Æхсары ног чиныг «Исчи». О, кусы чиныгуадзæн «Ир» æмæ ахæм 
æмбырдгонд 10 азмæ иу хатт куы уадза, уæддæр æртывæрæй æххæст 
кæндзæн йæ хæстæ. Мæнæ йыл ацы цыппаррæнхъон дæр уымæн 
ныффыстон:

Дун-дунейы ристæ
Чи фæразы афтæ –
Уды ризгæ хъистæй
Фарны зарæг уафгæ?!

Фæлæ уый цæй фæрцы? Хъодзайы-фыртæн æрми сты не ’взаджы 
æвæрæнтæ. Алы дзырдæн дæр зоны йæ мидисы фæлгъуызтæ, алы ны-
хасæн дæр уыны йæ байбынтæ æмæ цъæх рындзтæ. Афтæмæй цыма 
йæ хъуыды зæриндагæй æлвисы, ноджы-ма скæны æнæнхъæлæджы 
фæзилæн, æмæ йæ ног абарстытæ, эпитеттæ, метафорæтæ ныццæвынц 
зæрдæйы кæрон. Мæнæ ацы ’мдзæвгæйы 8 рæнхъы йеддæмæ нæй. Æх-
сар æм эпиграфæн райста æмбисонд: «Ивгъуыд бонтыл хур нæ кæсы»:

Фыдæл фæрæдыд. Ивгъуыд бонтæ, знонтæ –
мæ цæрæнхостæ. Ирвæзын сæ тавсæй.
О Фарны рухс. Ды дард æмæ бæрзонд дæ,
цæуын дæуæй уырдыг балцы фæлмасæй.
Мæ абон – Гоби: хурсыгъд ызмис, дуртæ,
Мæ гоби уд æрымысы йæ фынтæ:
Мæныл æркæсынц ивгъуыдæй дæ хуртæ –
дæ дыууæ цæсты – ирвæзын сæ тынтæй.

Цы ма хъæуы зæгъын? Æхсары чиныг «Исчи»-йæн йæ фылдæр 
хай сты тæлмацтæ. Æмæ цавæртæ, цæ! Ирон ныхас цыма сæ мадæлон 
æвзаг у, афтæ нын æвæджиауы хуызы сдзурын кодта дунейы зынгæдæр 
поэтты. Йæ бирæ азты фæллой – тæлмацтæ абхазаг, австриаг, амери-
каг, англисаг, араббаг, аргентинаг, балхъайраг, белоруссаг, испайнаг, 
персайнаг, туркаг, уырыссаг поэзийæ – схонæн ис налхъуыт-налмасты 
хуртуан. Зады хуртуан-иу хъахъхъæнын хъуыдис, Æхсары алæмæты 
хуртуан та йæхæдæг хъахъхъæны нæ удтæ æмæ æнусон хæзнатæ.

Æнæхъæн дуне бацыд ам –
Йæ рухс, йæ бæллицтæ, йæ хъарм.

ФÆЛÆ, ФÆЛÆ
Цард, дам, тох у. Фæлæ уыцы тохæн – алы æфсæнттæ, нысæнттæ. 

Фылдæр нæм кæны Хъæцонты – Къæбицонты мыггаг – уыдоны цæсгом 
алцыдæр хъæцы æмæ алцыдæр ссивынц сæ къæбицмæ. Уыдоны тох 
– æрмæстдæр хъарм бынæттыл, кадджын нæмттыл, хæрзиуджытыл, 
бухъцардыл, Хъодзаты æхсар та цал æмæ цал азы цагъта фæдисы 
дзæнгæрæг! Фæлæ æхсины лæгтæм, бæрзонд хицæуттæм фылдæрхатт 

йæ ныхас нæ хъуыст. Кæй хъæуы рæстдзинад Хуыцау æмæ мæгуырты 
йеддæмæ? Нæ адæмæн сæ фылдæр хæлæф кодтой цивилизацийы маст 
дыргътыл, ассимиляцийы лæгæрстой разæй, Интернеты æрмæджытæй 
сæ бирæтæ арæзтой бардз. Хъодзайы-фырт йæ удæй арт цагъта, цæмæй 
нæм уой национ æнкъарæн æмæ дзыллон нысан, иудзинад æмæ зиууон 
зондахаст. Адæмы фæндиаг поэт вæййы, фæлæ поэты фæндиаг адæм 
– тынг стæмхатт.

Поэтæй хъæздыгдæр
Нæ дунетыл нæй –
Цъæх арвы æрфытæй
Рухс исы фæрнæй.

Поэтæй мæгуырдæр
Нæ дунетыл нæй –
Зæххонтæ йæ фынгæй
Куы лидзынц, уæууæй!

Æхсар æппæты тынгдæр тыхсти, рысти йе ’мтугонты деградацийæ:

«Ирон лæг райхæлдта йæ рон,
бынтон ыссæрибар ирон.
Иронæн дун-дуне фысым:
иронау нал хъæуы кæсын,
нæдæр фыссын, нæдæр зæгъын,
нæдæр цæрын, нæдæр мæлын.
Иронмæ ницы ис æвгъау,

Фæуæрста фарн æмæ æгъдау.
Фæуæрста къона æмæ арт,
Йæ кафт, йæ хъæзтытæ, йæ зард,
Йæ салам, й ’арфæтæ, йæ куывд.
Йæ цыт, йæ дзырд æмæ йæ куыд,
Уæрст ысты ном æмæ цæсгом,
истори, ивгъуыд бонтæ, сом…

Дуртула уæлкъуыппæй фæхудт:
«Æгъи-гъо-гъи, гаффутт, гаффутт…»

УÆДДÆР, УÆДДÆР
Ивгъуыд азы 13 ноябры нынкъуысыд Хъодзаты Æхсары зæхх, 

ныннæрыд йæ арв æмæ ныййах кодта Ирыстоны уд – банцад кусынæй 
йæ тæккæ хуыздæр хъæбултæй иуы нæрæмон зæрдæ.

Стыр бузныг, Æхсар! Æгайтма ахæм дзырды зæрингуырдимæ, ахæм 
классикимæ мах дæр уыдыстæм æмдугонтæ!

Дæ рæнхъытæ диссаг –
Цыкура-фæрдыг:
Æхсæрдзæны хъистау –
Сыгъдæгзæл, æрвыг.

Ехх-æвæдза, ахæм поэт стыр адæмæй куы уыдаид, уæд йæ ном 
нæрыдаид æгас дунейы!

Нæ фыдæлты хуыздæр арфæтæй иу – лæвархъом у! Хъодзайы-фырт 
махæн ракодта ахъаззаг лæвар. Гъемæ мах та лæвар исынхъом куыд 
уæм, уыцы хъару нæм разынæд, цæмæй поэты фæндиаг зиуцæдисæй 
аразæм рæсугъд цард.

Диссаг ма цы у?..

Цæмæй йæ уæлтæмæн æхсида,
Поэтæн судзгæ маст – æххуыс, –
Зæххонтæм ахæм зонд ныффидар
Æмæ йын алы бон – рæхуыст.

Гъе афтæмæй цæхæр фæкалы
Æмæ та фесты хаугæ стъалы…

Уæддæр нын ныфс цы дæтты? Æрдхæрæны курдиатæн мæлæт нæй. 
Æхсар ирон дзырды ныуулæфыд йæ уд, æмæ æнусбонтæм уыдзæн 
рæсугъд. Йæ зæрдæйыл цæстытæ кæмæн уа, уыцы ног фæлтæртæ 
йæ кæсдзысты æмæ сын поэзийы суадон сæ дойны сæтдзæн нæртон 
æлутонæй. 

                                  КЪАДЗАТЫ Станислав

СФÆЛДЫСТАДОН 
УДГОЙМАДЖЫ ХЪЫСМÆТ ÆМÆ 

РÆСТÆДЖЫ НЫХМÆДЗЫД 
ФÆЛГОНЦ ХЪОДЗАТЫ ÆХСАРЫ 

ПОЭЗИЙЫ 1960 – 1980 АЗТЫ
Критикон уац

Æгъуыз афон – сæлфынæг
æмæ асæст…
Хъодзаты Æ. 

Сфæлдыстадон удгоймаджы хъысмæт, поэт æмæ поэзийы æхсæна-
дон нысаниуæг, нывгæнæджы уды хъизæмар æмæ уæлтæмæнадимæ 
баст фæрстытæ æппæт заманты æмæ æппæт адæмты литературæты 
дæр уыдысты рæбинаг æмæ ахсджиаг. Уымæн дунеон дзырдаивады, 
уыимæ уырыссаг классикæйы дæр, арæм бирæ æвдисæнтæ. 

Ирон адæмы генион хъæбул Хетæгкаты Къоста дæр уыдис уырыссаг 
классикты хъуыдыйыл хæст æмæ сын сæ традицитæ дарддæр йе сфæл-
дыстады æххæст кодта. Поэтæй Къоста фыццаджыдæр домдта аивадон 
курдиат – æнæ уый нæй уæвæн сфæлдыстадæн. Фæлæ æрмæст курдиат 
фаг нæу, Хетæджы-фырт поэты раз æвæрдта æндæр хæстæ дæр: йæ 
адæмæн истæмæй балæггад кæнын, йе `мбæстагон хæс бафидын. Йæ 
уарзон ахуыргæнæг Некрасовы хъуыды: «Поэтом можешь ты не быть, Но 
гражданином быть обязан!» – Къоста фидар кодта куыд йæ поэтикон уац-
мысты («Ныфс», «Ныстуан» æмæ æнд.), афтæ йæ публицистон уацты дæр. 

Цæмæй æххæстæй нæ цæстытыл ауайа, Къоста поэт-æмбæстаджы 
идеал цы хуыдта, чи уыди уымæ гæсгæ æцæг поэт, уый тыххæй бакæ-
сын хъæуы, зындгонд уырыссаг фысджытыл, аивады дæснытыл кæй 
ныффыста, уыцы номарæн æмдзæвгæтæ. Æнæмæнг, ирон поэзийы 
Къостайæ рацыдис дуджы хъайтартæн аргъ кæныны фæтк. Зындгонд 
классикты Къоста равдыста куыд Нывгæнæджы идеал, куыд социалон 
рæстдзинадыл фæндфидар тохгæнджыты. Къоста йæхæдæг дæр уыд 
сæ иузæрдион фæдон. Хетæджы-фыртæн йе сфæлдыстады аивадон 
æмæ идейон миниуджытæ ирон литературæйы систы традици. 

6 l=. д3г 14 2022

Алы æцæг нывгæнæгау, йæ дуджы хъæбул æмæ йæ дуджы фидиуæг 
уыд поэт Хъодзаты Æхсар дæр. Официалон эстетикæ поэзийы цы фæн-
дагмæ здæхта, ууыл Æхсар никуы бакуымдта цæуын. Уый тырныдта 
поэзийы æцæг æмæ æнусон нысаниуæг æххæст кæныныл. Поэты                                                                                                                 
хъуыдымæ гæсгæ, уый та у рæстæджытæн, дугтæн рæсттæрхон хæссын.

Къостайæ нын баззади, загътам, Иры хæрзгæнджытæн кад кæныны 
традици. Ацы фæрнæйдзаг хъуыддаджы иувæрсты нæ ахызт Хъодза-
ты Æхсар дæр. Йе ‘мдзæвгæты дæсны ныв кæны нæ литературæ æмæ 
нæ аивады номдзыддæр архайджыты, æнустæм сæрыстыр кæмæй 
уыдзыстæм, уыцы Къоста, Брытъиаты Елбыздыхъо, Хъаныхъуаты 
Инал, Илас Æрнигон, Дзесты Куыдзæг, Бестауты Гиуæрги, скульптор 
Едзиты Сослæнбег, стыр дæсны кафæг Адырхаты Светланæ æмæ ирон 
адæмы æндæр сæрæнгуырдты сурæттæ. Уыдон сты æмдзæвгæ-рухс 
мысинæгтæ. Поэт йæ литературон хъайтартæй-«арт-лæгтæй» алкæй 
дæр схайджын кодта индивидуалон миниуджытæй. Нæ разы сыстынц 
удæгæстау. Æхсары поэт-тохгæнæг йæ амæлæтмæ цырагъау судзы, йæ 
райгуырæн Ирыстонæн лæггад кæнгæйæ. Циклы сæйрагдæр у социа-
лон-æхсæнадон конфликт поэт æмæ «æхсины лæгты» ‘хсæн. Æвдыст 
дзы цæуы сфæлдыстадон удгоймаджы хъысмæты драматизм: фæфæнды 
йæ «тауын цинтæ æмæ уарзт», фæлæ хъыг æмæ масты уæзæй рафты. 
Поэты зарæг – «иронвæндаджы зæй», фæдисы хъæр. 

«Къостайы рухс ном сæ уацмысты бирæ фысджытæ ссардтой, фæлæ 
уыдоны æхсæн бæлвырд бæрæг дарынц сæ арф хъуыдытæ æмæ сæ 
аивадон дæсныйадæй Хъодзаты Æхсары æмдзæвгæтæ: «Дзырдæуыди 
Къостайæн», «Дзырдта Къоста», «Къостайы хъæлæс», «Къостайы зарæг», 
«Къостайы уынг», – фыста литературæиртасæг Сабайты Сулейман                                      
[1, 51]. Ранымад уацмысты æвдыст цæуы ирон адæмы иузæрдион                                                                                                       
хъæбулы цард æмæ сфæлдыстадон фæндаг. 

Хъодзаты Æхсар Къостайы поэзийы мидис, йæ хæс, йæ нысæнттыл 
дзуры уымæн йæхи ныхæстæй, пайда кæны йæ генион фæлгонцтæ æмæ 
тохмæ сидыны идейæтæй. Æхсар ссардта æвæджиауы мидисджын 
æмæ хуызджын удфæлгонц – Къостайы фæндыр:

Бæрз бызычъийæ скъахтон æз фæндыр,
Тæгты ‘фсон ын – нæ сидзæргæс дзыццатæн
сæ урс хилтæ. Уым талайæ – æрдын.
Æндон æрттигътæ агуырдтон мæ цагъдæн.
      [2, 25].

Ӕмдзæвгæтæ «Дзырдæуыди Къостайæн» æмæ «Дзырдта Къоста» 
сæ мидисмæ гæсгæ сты иу уацмысы дыууæ хайы, ныхæй-ныхмæ дзы 
æвæрд цæуынц адæмы сæрхъуызой Къоста æмæ адæмы уæйгæнæг 
æхсины лæгтæ. Къостайæн йæ «хæрзгæнджытæ» дзырдтой, зæгъгæ, дæ 
тох ныууадз, ныууадз дæ катайæ æмæ додойæ йемыдзаг æмдзæвгæтæ 
фыссын. Æрдзы фæткæн аивæн нæй æмæ «ызнæт дуджы хъылмахæццæ 
гуылфæнтæм ды донмарæнау» быцæу ма лæуу.

Дæ Иры сæфтыл цасфæнды хъæр кæн, – 
Хъæр мæрдтæм нæ – æгæстæм дæр нæ хъуысы.
Йæ уæлхъус ныр кæмæн лæууыс йæ хъыджы,
уый райсом дæу ысхондзæни сæрхъæн, – 

«зонд амонынц» Къостайæн æхсины лæгтæ 
     [2, 24].

Кæнынц ын зæрдæсæттæн ныхæстæ, зæгъгæ, дæ удуæлдай тох 
никæй хъæуы, «уæддæр бæсты нæ ацæудзæн дæ дзырд», уымæн æмæ 
æхсæнады мидæг зонд æмæ æнæзонды, раст æмæ зылыны, фыдæх æмæ 
хæрзиуæджы бынæттæ фæивддзаг сты, ис сын фæлдæхт нысаниуæг. 
Фæлтау зæххон царды цинтæм де ‘ргом раздах, зæгъгæ, йыл мæнгаудæн 
кæнынц, «лæппуйы монцтæн» райхал, цы сахсæн сыл дарыс, уый. «Сты 
амонды сæр устытæ ‘мæ сæн», – ахæм у Къостайы зондамонджытæм 
царды цыбыр «формулæ», æмæ поэтмæ сидынц: «Цæуæм, Къоста, 
нæ цардæй хъулау хъазæм, цыбыр у цард, мæрдтæм ын нæй хæссæн».

Фæлæ поэты идеал дард лæууы ахæм цыбырзонд æмæ удæй мæгуыр 
адæмы философийæ. Уый æмдзæвгæтæтæ йæхи сæры кад сбæрзонд 
кæныны кæнæ исты хæрзиуджытæ ссарыны охыл, мыййаг, нæ фыс-
сы… Сфæлдыстадон процесс æвдыст цæуы куыд, уромæн кæмæн нал 
вæййы, ахæм æнкъарæнты æмæ хъуыдыты зæй: 

Мæ хъуыры сцæнд, ысурс ысты мæстæй
Нæрæмон зæлтæ. – Атыдта тыхауæзт.
Æрыскъуыдис иронвæндаджы зæй,
Фæдисхъæргæнгæ Иры кæмттыл анхъæвзт.
      [2, 25].

Литературон дунейы ис иу карз фӕтк. Вӕййы дзы нӕргӕ номы 
лӕгтӕ. Сӕ рӕстӕджы ӕхсӕнадон царды хицӕутты хорзӕх кӕй 

вӕййы, уымӕй йӕхицӕн ном чи скӕны, ахӕмтӕ. Фӕлӕ рӕстӕг 
раивы, ралӕууы ног рӕстӕг ӕмӕ ног хицӕутты рад. Æмӕ номы 
лӕгтӕй бирӕтӕ рохуаты баззайынц, сӕ ахуырст ссӕуы, ныйивайынц 
мартъийы малусӕгау. Сӕ кад, сӕ ном сӕ разӕй ингӕнмӕ аивгъуы-                      
йынц. Сӕ фарсмӕ нымдӕй дӕлӕуӕз чи лӕууыд, хицауады хӕрзаудӕн 
кӕмӕ не ‘рхаудта, уыдон та цыма ногӕй бацӕуынц аивады дунемӕ, 
уыйау сӕ хуыз скалынц, адӕм сыл сӕ цӕст ӕрӕвӕрынц. Сӕ ном та, 
кӕд хатт ӕгӕр ӕрӕгмӕ, уӕддӕр бонӕй-бонмӕ сӕууон хурау ирд-
дӕр, бӕрзонддӕр ӕмӕ ӕхцондӕр фӕкӕны адӕймаджы зӕрдӕйӕн. 
Раст ахӕм у Брытъиаты Елбыздыхъойы сфӕлдыстадон хъысмӕт дӕр.

Ирон театры бындурӕвӕрӕг Брытъиаты Елбыздыхъойы траги-
кон хъысмӕтыл Хъодзаты Æхсар ныффыста уацмыс «Дыууӕ сонеты 
Елбыздыхъойы номыл». Ам автор «ирон драмӕйы фыдӕн» кад ӕмӕ 
цыт кӕны, фыццаджыдӕр, куыд Амыраны фӕдонӕн, курдиатджын 
революцион нывгӕнӕг, стыр патриот ӕмӕ гуманистӕн. Бирӕ азты 
дӕргъы Елбыздыхъойӕн йӕхи, стӕй йе сфӕлдыстад дӕр дӕлдзиныг 
кодтой, цъыф ыл калдтой, «сӕ дауты згӕ рӕхыстӕй йӕ бастой сӕр-
сӕфӕн къӕдзӕхмӕ, йӕ зӕрдӕйыл ын бафтыдтой сӕ дауты сау сынты, 

Ёхсар ёмё Камал

фӕлӕ сӕ куыст Сизифы фыдӕбон у» [3, 62]. Уыдонӕн «лӕджыхъӕд нӕ 
баззади фыдӕй», «ӕрмахуыр фыстау» разы сты сӕ цардӕй, нӕ ивынц 
се ‘нцой удуӕлдай тохыл. Не ‘мбарынц уыдон Титанӕн «йӕ удхары 
йӕ уарзт» кӕй ис. Æхсары уацмысы Елбыздыхъо йӕхӕдӕг у титан, 
уый зӕхмӕ нӕ, фӕлӕ зӕхх уымӕ у баст – «хӕссы йӕ йе ‘ккой ауал 
азы фарнимӕ». Афтӕ лыггонд цӕуы уацмысы поэт ӕмӕ рӕстӕджы 
бастдзинады темӕ. 

Раст загъта Джыккайты Шамил: «Стыр адӕймаджы уд цырагъ у. 
Уый судзы йӕ дугӕн, фылдӕр та – фидӕнӕн. Æрмӕст абоны номыл 
чи цӕры, уый нывгӕнӕг нӕу» [3, 62].

Тынг цымыдисаг сты скульптор Едзиты Сослӕнбеджы цард ӕмӕ 
аивад, цырагъау йӕ уд йӕ куысты кӕмӕн басыгъд. Æхсар ын ӕвдисы 
йе сфӕлдыстады трагикон поэзи. Кӕд стыр курдиаты хицау уыд Едзион, 
уӕддӕр мӕгуыр, гæвзыккӕй арвыста йӕ бонтӕ, нӕ йыл уыд фӕхӕцӕг, 
нӕ йын уыд аргъгӕнӕг. Уый уыд рӕстдзинадыл тохгӕнӕг, ӕмӕ йын уыцы 
миниуӕг бирӕты зӕрдӕмӕ нӕ цыди. Уыйадыл «кӕуылдӕрты бахбадт 
скодта Цыт», Сослӕнбег та «ӕртӕхӕхгӕд нӕудзармыл бӕгъӕввад ӕмӕ 
схъилвадыгӕй цыд». Йе сфӕлдыстадон уӕлтӕмӕн уыд «уд-нывонд», 
уӕззау куысты бӕллиццаг фӕстиуӕг, нывгӕнӕджы ӕнӕмӕлӕт чи 
кӕны, ахӕм «цӕрдуд скульптурӕ». Цалынмӕ чидӕр йӕхи гуылы бын 
арт ӕндзӕрста, уӕдмӕ Едзион та йӕ куысты йӕхи бахордта.

«Лӕдӕрсти туг йӕ пырх ӕнгуылдзтӕй дудгӕ» – ӕмдзӕвгӕйы ацы 
ныхӕстӕ кӕсгӕйӕ, зӕрдыл ӕрлӕууынц Цӕрукъаты Алыксандры 
«Микеланджело»-йы ныхӕстӕ:

Уый бадт мӕгуыргурау, лӕдӕрсти
Йӕ къухтӕй дуры схъистӕм туг.
      [4, 97]

Едзионы сфӕлдыстад цӕрдзӕн, куыд цӕры ӕнусты дӕргъы Мике-
ланджелойы ӕнӕмӕлгӕ «Давид». Ирон скульпторы Уастырджи хӕцы 
залиаг калмимӕ. Уыцы нывы ис егъау символон хъуыды: хӕрамы 
ныхмӕ лӕууы ӕмӕ лӕудзӕн Рӕстдзинад.

Æхсары фӕлтӕры поэттӕн Цӕрукъаты Алыксандр уыд сӕ 
ахуыр-гӕнӕг. Уый зонгӕйӕ зӕрдӕмӕ арфдӕр хъары  Æхсары иннӕ ӕмдзӕвгӕ «Дурын балладӕ». Уый дӕр фыст у адӕмон скульптор 
Едзиты Сослӕнбегыл.

Микеланджело «ӕгомыг дуры» хуылфӕй диссаджы гуырдз куыд 
рахизын кодта, афтӕ Едзион дӕр «тохы монцӕй» райхъал кодта «рох 
дур». Сӕндидзӕн дуджы титаныл адӕм сӕхи худӕгӕй хастой, стӕй та 
йӕ рохуаты ныууагътой, раст ахӕм разынд не ‘мзӕххон ӕрмдӕсныйы 
хъысмӕт дӕр:

 Фӕчиудта хъӕубӕсты йӕ цыт.
Дзырдтой: «Йӕ сӕрызонд фӕцыд».
Арт цагъта Едзион йӕ удӕй,
Арт къахта зӕронд лӕг цъӕх дурӕй.
       [2, 127]  

Джыккайты Шамилы хъуыдымӕ гӕсгӕ, Æхсары ӕмдзӕвгӕ 
«Едзион Сослӕнбег» «авд ӕддӕгуӕлӕ хъуыдыйӕ арӕзт у». Иуӕй 
дзы ӕвдыст цӕуы нывгӕнӕджы хъысмӕт, аннӕмӕй – ӕхсӕнадон 
царды быцӕутӕ, социалон проблемӕтӕ. Поэт сӕм кӕсы диа-
лектикӕйы фӕлгӕсӕнӕй, ӕвзары сӕ нӕ рӕстӕджы домӕнтӕм 
гӕсгӕ» [3]. 

Едзионы хуызӕн хъӕбатыр адӕймӕгты цардӕгас фӕлгонцтӕй 
Хъодзаты Æхсары чиныджы ис ӕнӕхъӕн нывуат. Уыдон сты титан 
адӕймӕгтӕ, рухстау ӕфсад, адӕмы хӕрзгӕнджытӕ.

Уыцы хъӕбатыртӕй иу, ӕнӕмӕнгӕй, уыд Дзесты Куыдзӕг. Уый 
бирӕ зындзинӕдтӕ бавзӕрста йӕ царды, уӕддӕр лӕгӕвзарӕнты 
«уӕзданӕй уый нӕ амбылдтаид иу дӕр, ӕнӕкъӕм арвау хурзӕрдӕ, 
сыгъдӕг». Æхсары цӕсты Куыдзӕг у адӕймаджы, ӕцӕг фыссӕджы 
идеал. Уый, йӕ литературон хъайтар хорхӕссӕгау, «удвидар, фӕра-
зон» разынд царды хӕрӕмттӕн, хахуыртӕн. Мамиаты Изетæ фыссы, 
зæгъгæ, «Дзесы-фырт йæ уæздандзинад æмæ æнæкъæм намысы фæрцы 
ивгъуыдæй фидæны ‘хсæн фидиуæгау кæй у» [5, 167]:

Цӕмӕй ӕрдӕгыл ма аскъуыйа Фарн, – 
Æрлӕууыдтӕ фӕлтӕрты астӕу хидау,
Йӕ ном уыдзӕни уыцы хидӕн Фидауц.
     [7, 195]

Куыдзӕджы сфӕлдыстад, йӕ хорхӕссӕджы фӕлгонц цӕрдзӕн ӕнустӕм, йӕ фӕдисхъӕр агайдзӕн ирон лӕджы зӕрдӕ, – ахӕм у 
уацмысы кӕронбӕттӕн хъуыды.

Йӕ алы дзырдӕй хъарм кӕмӕн цӕуы, йӕ алы зӕл рухс кӕмӕн уадзы, 
фидауцджын, хуымӕтӕг, ирд чи у, йӕ хъуыды та – бӕзнаг, ахӕмтӕ сты, 
Хъодзаты Æхсар йе ‘мдугон поэт Бестауты Гиуæргийыл кæй ныффыста, 
уыцы æмдзæвгæтæ «Диптих Бестауты Гиуæргийы номыл» æмæ «Бестау». 
Æхсар нын æвдисы Гиуæргийы поэзийы романтикон, æрвон здæхт:

Уый арæзта аргъуан
æргъæуæй, дзындздурæй,
уый хастаид хорз уацтæ
стъалытæй, хурæй.

Поэтæн уыд сыгъдæг, «хæрамæй хызт» уд, фæлæ йын «сау дугты 
цоппай» сси æвирхъау тæрхон хæссæг. Намыс æмæ Рæсугъддзинады 
рыцары иу тæрæзтыл æрæвæрдæуыд чъизидзæсгом, фидиссаг адæ-
мимæ. Фыдзамантæ поэты зæрдæйы тагътой «сæ хъылма, сæ марг», 
ныссæстой йæ сæ быны. Гиуæргийæн алы сфæлдыстадон удгоймагау 
йæ хъысмæты трагеди уыд уый мидæг, йæ бæллицтæ царды уæззау 
æцæгдзинадимæ кæй нæ иу кодтой. Поэт «цæргæсбадæн уарзта –                          
ыссардта хæфсбадæн».

«Æмдзæвгæ «Бестау»-ы автор Гиуæргийы цардæй райста иу цау 
– фын – æмæ ууыл амайы йæ уацмыс. Иу сыгъдæг æртахы арв куыд 
зына, афтæ ам дæр зыны поэты æппæт царды мидис:

Дыууæ хуры – мæ цин æмæ мæ маст.
Дыууæ хуры – Поэзи æмæ Уарзт,
Цæрæнбонты сæ цæхæрæй сыгътæн.
      [2, 32]

Бестау цыди уыцы «дыууæ хуры» фæстæ, уыдон сфæлдыста йæ 
уды рухсæй, йæ уаз бæллицтæй. Йæ зæрдæйы баиу сты нæрæмон уарзт 
æмæ уæздан æнкъарæнтæ, уыдон æй мардтой удхарæй, афтæмæй йæ 
систой бæрзонд, æмæ рæзыд йæ нæртон удыхъæд», – фыста Джыккайты 
Шамил, ацы поэтикон метафорæйæн аргъгæнгæйæ [3].

 Æмдзæвгæ йæ хъайтарау у сыгъдæг, уæздан, зæххон æмæ æрвон. 
Уый у ирон поэзийæн табугæнджыты сау рыст æмæ рухс мысинаг.

Хъодзаты Æхсар йæ уацмысты æвдисы Иры сгуыхт адæймæгты, 
фæзминаг сæ кæны абоны æмæ фидæны фæлтæртæн. Поэт стыр кад 
кæны сфæлдыстадон удгоймаджы сæруæлдай куыстæн, йæ лири-
кон хъайтар басудзы хи егъау курдиаты зынгæй, йæ уд нывондæн 

хæссы аивадæн («Дурын балладæ», «Бестау», «Артист Цæрукъаты 
Алыксандры мысгæйæ» æмæ иннæтæ). 

«Арт-лæгты» темæ Æхсар адарддæр кодта йæ аллюзион æм- 
дзæвгæты. Лирикон герой йæ удæй арт цæгъды, «халы талынгæн 
йæ уаг» («Дыууæизæрастæу»), хъуамæ «рухс тын йæ зардæн ссара» 
(«Хæрдмæдзог цъиу»); нæ тасы рæстæджы фæливæнты раз, «саузым» 
дуджы адæмæн у ныфсы хос («Саузым», «Сойын цырагъ» æмæ ин.). 
Ис ын сыгъдæг, цардбæллон, æнæрæнцой уды ахаст. Уый тох кæны 
уæндонæй адæмы ‘хсæн хæлардзинад, сыгъдæгдзинад, æнæсайд 
æнкъарæнтæ æмæ рæстдзинад æрфидар кæныныл. 

Хъодзаты Æхсары æмсис фæлтæр ирон дзырдаивадмæ æрбакъæхдзæф 
кодта 1960-æм азты. Уый уыдис, иу адæймаджы культ официалон æгъдауæй 
зианхæссæгыл нымад куы æрцыдис, уыцы рæстæджы. Уымæ гæсгæ сæ              
хъæлæс уæндондæр æмæ ныфсджындæр уыди хистæр фысджыты хъæлæсæй. 
Æвæццæгæн, 1937-æм азы тас сæхиуыл кæй нæ бавзæрстой, сæ туджы кæй 
нæ ахъардта, уымæ гæсгæ. Фæлæ уыдонæн дæр Æндзыджы заман уайтагъд 
сæ улæфæнтæ æрæхгæдта, се уæнгтыл сын хъадамантæ сæвæрдта. Зын 
уыд ахæм уавæрты рæстдзинадыл дзурын, чи нæ састи, уыдон æдзухдæр 
æййæфтой æфхæрд. Уæддæр Æхсар нæ аивта Рæстæджы тымыгъты. Йе 
‘мдзæвгæтæй нын æргом кодта йæ дуджы карз æцæгдзинæдтæ:

Ой, размæ цæуин – размæ мæ нæ уадзынц.
Хъæмæ здæхин – нæ мæ уадзы мæ намыс! 
       [6, 10]

Хуыздæр нæу лирикон геройы уавæр æмдзæвгæ «Бæндæнылкафæг», 
зæгъгæ, уым дæр:

Ныххæлæттаг дæн. Ме ‘взаг мын мæ комæй
ысластæуыди, тонынц мæ æррайæ.
Æз бавдæлон дæн исбонæй, хæзнайæ:
Мæ саг-фыдæлдтæй, Ивгъуыд æмæ Сомæй,

мæ рухс æууæнкæй, кадæй æмæ номæй,
фыдæлты артæй, нарт æмæ Къостайæ.
Мæ уды монцтæ сыздыхтой гæркъайæ.
Лæууын, æрттивын, ТУЛГÆ ДУРАУ ГОМÆЙ. 
         [7, 96]

Лирикон хъайтар кæд царды ахсджиаг æмæ уæзгæдæр хæзнатæй 
бавдæлон ис, уæддæр ма йæм баззад, алкæмæ чи нæ хауы, ахæм «æрвон 
хæзна, хæрзиуæг» – рæсугъддзинад, рæстдзинад:

Æлвæст бæндæнау айтынг и мæ цуры,
Фæцæуын ыл мæ къах-къухтыл, фæдзурын:
«Хуыцау, табу дын, ма мæ бауадз хауын» 
[Уый дæр уым].

Æхсары хъайтар домы рæстдзинад поэзи æмæ адæймаджы царды. 
Архайы, цæмæй дзы уа фæтк æмæ уаг. Фæлæ «иу фыдазар иннæйы 
æййафы», «иу бæллæхыл атыхсы дыккаг». Уавæртæ ахæм цъысы-
мы баппарынц лирикон геройы, æмæ йæ ныфс нындзыг вæййы – 
«мæлдзыг цыма æхсныфыл ызнæт фурдæн йæ бæстастæу». Æмæ 
нæ ныфс ис – нæ басæтдзæн цыфæнды зындзинæдты дæр («Поэт»).

Æхсары поэзийы иннæ бардуаг – сæрибар («Сæрибар»). Уый у 
сфæлдыстады «рæзæнтæн сæ уидаг», сæ «улæфæн уæлдæф», нæй йын 
гуыбыны хардзыл ауæй кæнæн, сафæн. Уæд поэзийæн дæр æрцæу-
дзæн йе сæфт, йæ мæлæт, кæнæ боныфæстагмæ фесафдзæн йе ‘цæг 
хуыз. «Дæлæмæдзыд къуызыппа» сфæлдыстадæн та никуы уыдзæн 
йæхи хъæлæс, стæй ма цæй сфæлдыстад у уый?! Ардыгæй равзæры 
Æхсары поэзийы ноджы иу ахсджиаг домæн: хæдбындур курдиат. Йæ 
иу æмдзæвгæйы зæронд фæндыр хъаст кæны, удæвдз мæ нæ рауад, 
зæгъгæ. Уæд цæмæн?

…мæхи ‘гъдауæй нæ зарын, –
кæйдæр фыдармы – раууат,
тыхми, тыхтона ‘взарын.
   [8, 211]

Ам уынæм мидцоппайы дуджы сфæлдыстадон гæнæнты сæфты 
тæригъæддаг ныв. Фæлæ Æхсар алцы нæ кæны æхсæнады фыдвæткы 
аххос. Къуындæг уавæрты дæр сæрибар барæвзæрстæн бынат кæй 
ис, ууыл сагъæсæй райгуырд йæ иннæ æмдзæвгæ «Удæвдз»-ы [6, 13]              
хъуыды. Аив æмæ цымыдисаг у уацмысы композици. Йæ фыццаг 
хайы дзырдæуы нæртон удæвдзы равзæрд æмæ ахсджиаг нысаниуæ-
гыл адæмы царды, йæ уæззау историон хъысмæтыл. Удæвдз ам у ирон 
дзырдаивад æмæ культурæйы поэтикон аналог. Дыккаг хайы поэт 

нывæнды ивгъуыдимæ удхæстæгдзинады тæгтæ. Кæд нæртон удæвдз 
«нæфæтчиагæй» баззад фæстагæттæн («Ды иунæг зæл нæ ныууагътай 
дæ фæстæ, Айдагъ дæ ном – фæстагæттæн – бынæн»), уæддæр, фыды 
фарн мæрдтæм нæ цæуы, фæзæгъынц. «Фæндагсудзæг» хъысмæты 
фыддæрадæн нæ фесæфт ирон аив дзырд. Куырыхон лæгтæ агурынц 
фæндæгтæ нæ рагфыдæлты удварны хæзнатæм. Поэт дæр «дзыхъхъын-
ногæй» сфæлдыста, ирон лæгæн йæ царды цин æмæ хъыгтимæ æмдзу 
чи кодта, уыцы «уаз мырты чырваз» – удæвдз. Уый нæу фыдæлтыккон 
хæзнайы æмхалдих, уымæн æмæ йе сфæлдисæг уæларвон зæд нал у, 
фæлæ зæххон лæг. Удæвдз у поэты хъæздыг «уд-æрдзы» æвдисæн. Автор 
ары хорз зонгæ, фæлæ æнахуыр аив æмæ мидисджын фæлгонц-абарст:

Мæ цин æмæ мæ рисæн у æвдисæн,
Уæдæрттау æй зырнæй фæзылдта зонд.
     [6, 14]

Не ‘рхаста Хъодзайы-фырт йæ сæрмæ йæ намысы сæрты ахизын. 
Царды кæуылдæриддæр æрæвæры йæ цæст Æхсар: «гæртамхорæй, 
фыдлæгæй», хуыснæгæй, фæлитойæ, «козбау лæгæй, бюрократæй», 
дзырдуæйгæнæг æмæ æмбалхорæй – се ‘ппæтæн дæр поэт æдæрсгæ 
исы сæ гамхудтæ. 

Поэзийы æцæг нысанмæ-иу ын цæуæн куынæ уыд (уыцы нысанмæ 
æргом æмæ удуæлдайæ цæуæн та уæвгæйæ никуы уыд 1960 – 1970-æм 
азты), уæд поэт зӕрдӕрыстӕй хъынцъым кодта йæ уавæрыл. Мæ куыст, 
мӕ зæрдиаг ныхас искæй хъæуы æви дзæгъæлы фæллой, æнæхъуаджы 
хъиамæт у? – ахæм фарст ӕй æдзух уынгæг кодта. Ацы уавӕрыл амад 
у æмдзæвгæ «Дыууæ хъæры» дæр:

Мæ хъуырмæ куы ссæуы мæ кæуын,
Куы фæвæййы сайраг мæ сæр, –
«Нæ хъæуын, нæ хъæуын, нæ хъæуын!» –
Дæлдзæхæй фæхъуысы мæ хъæр. 
    [2, 105].

Фæлæ поэзийы бæрн тыхджын у. Хъодзаты Æхсар ын хаты 
йæ уæз æмæ ныфс. Уый тыххæй йæм хъуысы уæлæрвтæй дыккаг 
хъæр: «Дæумæ сиды чидæр æххуысмæ». «Поэт дæ, уæд удæнцой 
ма зон», – зæгъы æмдзæвгæ «Куыст»-ы [8, 116]. Къæрцхъус у, 

дæ зæрдæ дын цы дзуры, уымæ, дæ удæй арт цæгъд – ахæм сты 
авторы домæнтæ поэт æмæ æмбæстагмæ. Поэзийы нысан ахæм 
хуызы нывгонд цæуы: адæмы зæрдæтæм фæндæгтæ агурын, сæ 
рисæй риссын («Фæндаг» æмæ ин.); зæрдæйы фæндиæгтæ аслам 
кадæн нывондæн нæ хæссын. Уыцы домæнтæй фæиппæрд уæвæг 
поэты æбæллиццаг хъысмæт автор барста «фæсвæд дзæгъæлæй 
баззайæг» фæндагимæ. 

Æцæг поэт у адæмы сæрхъуызой æмæ фæтæг. Зын уавæры уыдис 
поэт алы дугты дæр. «Поэзийæн æнусты дæргъы стыр æхсæнадон 
мисси уыди. Поэт йæ зæрдæйы уаг, йæ уды сагъæстæй æвдыста адæмы 
хиæнкъарынад, адæмы зæрдæйы цин æмæ маст, адæмы хъысмæт абон 
дæр, сом дæр æмæ историон ивгъуыды дæр», – фыста литературæир-
тасæг æмæ фыссæг Джусойты Нафи [8, 79].

Хъодзаты Æхсар у, ирон нырыккон поэзийы фидыц кæй хонæм, уыцы 
куырыхон дзырддæснытæй. Йе сфæлдыстады ныхмæвæрд цæуынц                 
дыууæ егъау кæрæдзи ‘взонæг тыхы – Цард æмæ Рæстæг. Рæстæг фы-
дыусау æвзоны царды, Цард та тох кæны йæ барты сæраппонд. Уыцы 
уавæр кæддæриддæр йæ уæз æруадзы поэты удыл, сагъæсы йæ баппары. 
Йæ поэзи хайджын у йæ уды хуыздæр миниуджытæй. Йе сфæлдыстады 
Æхсар снывæзта гуманизмы идейæтыл хæстнывгæнæджы хомысджын 
фæлгонц. Хъуыдыджын адæймаджы цæстæй каст Хъодзаты Æхсар цардмæ 
æмæ поэзимæ. Мидисджын, зæрдæмæхъаргæ, хæдхуыз сты йæ уацмыстæ.

Сфæлдыстадон удгоймаджы проблемæ канд литеатурæйы фарст нæу. 
Ис ын ирд социалон æмæ философон азæлд, æнгом баст у рæстæджы 
цыдимæ, дуджы ивæнтимæ. Уымæ гæсгæ йæ актуалондзинад никуы 
сæфы. Уæлдай актуалон та вæййы, æхсæнадон цардарæзты цæхгæр æмæ 
вазыгджын ивддзинæдтæ куы фæцæуы, ахæм заманты. Ахæм рæстæг 
уыдысты XX æнусы 60-æм азты райдиан, 90-æм азтæ, ахæм рæстæджы 
цæрæм ныр дæр. Æхсар йæ царды фæстаг азты поэт æмæ рæстæджы 
ныхмæдзыды темæмæ йæ ахаст нæ аивта, фæлæ йе сфæлдыстады фæ-
зынд цыдæр диссаджы ног ахорæнтæ: йæ азты, йæ фæлтæрддзинады 
сæрты кæсгæйæ цыма царды цыдæр ног сусæцгдзинæдтæ базыдта, 
банкъардта. Ууыл биноныг йæ уацы æрдзырдта Нæкуысаты Нæирæ [9]. 

Æхсар ӕмӕ йемæ йе ‘мвæлтæр, æмдугон фысджытæ (Джыккайты 
Шамил, Ходы Камал, Малиты Васо, Хостыхъоты Зинæ æмæ иннæтæ) 
поэзимæ æрбахастой сæууон уддзӕф, сæрибар æмæ намысы идейæтæ, 

рæстаг тохы монц, ног хъуыдытæ æмæ ахорæнтæ. Фæзындысты ног 
фæлгонцтæ, ног хъайтартæ. Зынгæ фæарфдæр поэзийы проблематикæ, 
темæтæ фæхъæздыгдæр сты, фæзынд сыл философон хъуыдыты 
æндæвдад. XX æнусы 60-æм азты поэты сурæт сси символон. Уыцы 
фæлтæр поэт æмæ поэзийы фарстмӕ кастысты ӕмхуызон цæстæй, 
Къостайы ныстуантæ зæрдыл даргæйæ. Уæхски-уæхск цыдысты размæ 
æндзыджы заманы уагæвæрдты «тархъæдæй» рухсмæ, сæ хигъæдон 
хуызджын фæлгонцтæ, арф хъуыды æмæ ирд æнкъарæнты руаджы 
ирон дзырдаивады бацахстой стыр æмæ ахсджиаг бынат.

Брытъиаты Анжелæ, 
филологон наукæты кандидат, Цæгат Ирыстоны 

Поэз�
БИАЗЫРТЫ Кромвел

МОНХÆССÆГ

ФАТ ÆМÆ ФАТÆГ
Гуырысхойаг никуы вæййы

адонæн 
сæ куыст –

æнæфау
фæтæг æмæ фæсдзæуин

иу мусыл
лыстæг най
кæнынц
рæстæг.

Найгонд
рæстæджы æфсирæй 

кæмæ æрхауы
нæмыг,

кæмæ та –  йæ бур хиталæг.

* * *
Фæскъæвда

сау асфальтыл
федтон

æдзæмæй
тæгæры бур сыф.

Сындæг,
арæхстгай ахызтæн

йæ иуварс.

* * *
Ацы сахат

Дзæуджыхъæуы
уынджы 
сиренæйы

уынгæджыйы уæуу-
уæууæй

цардамал кæны
сырх дзуарджын

æвæстиат
æххуысы каретæ
ныхфыстдзæф
пациентæн.

Дымгæмæ тæгæры сыфтæрызгъæлæн
сырхæй бахæццæ

йæ тынгмæ,
бæласы цæнгтыл, къалиутыл хуры тынæй

цардамонд бийæгау кодта зæд.

* * *
Нæдзæрон дымгæимæ

кæртгæс
йæхиау фæсмынæй тыхтытæ
мæйы морæ-бур рухсмæ

æвæндонæй
райдыдта

сахары уынгты
арæх,

æнæфæнык сыфтæр
мæрзын.

Нырмæйау талынджы-ма 
зырнæджыты къуырруй-къуырруйы фæдыл

стъалытæ
кодтой æмæхсæвæджы арвыл тæмæнхуыст.

* * *
Афоныл
гæвзгæнæг

гуылæвзаг къæвдатæй
фæззæг куы ацыди

тындзгæйæ,
уæд дзы аст боны фæстæ

сæумæцъæхæй
райстон
фыстæг.

 – Ех... нæ мæ фæндыд, 
æмæ мын фæлгондзæфхæрдæй федтаис

мæ дуне.

* * *
Гуырæнуат

зæхх,
сыджытмæрмæ

æппæт алцы
æрыфты, æрцæуы,

æрхауы
рæзынмæ – 
архайынмæ – 
змæлынмæ – 
ми кæнынмæ – 
уæвынмæ – 

æмгъуыд рæстæг
цæрынмæ

иу цаунымад боны
хурныгуылдмæ.

Хуыцаурæстæй акалд æмæ амардæн
хос – 

сыджытмæр.

ХЪАРÆГ ГИБЫЦЫЛ
I

Систæ, къултæ сæттæг
сау сагъæсæй æссæст
систон хурхгæнæг
къуырма рыстæй
æрдхордвæдис.

О... раджы,
раджы йæ базыдта,

бавзæрста
мæ уд:

сау сагъæсæн
вæййы

рæстæг, сахат…

Мæйдар ысси
мæнæн

стъалытимæ
йæ сахат,

бон ысси æмткæй
йæ сахат,

ысси талынджы мал
йæ сахат,

рухс ысси йæ сахат
састæй.

О мæхи монæрдхорд,
о мæхи монæрвад,
сау сагъæс мæ

æргом
тыхтæрæгау кодта

йæ тармæ:
уыдтон дæ уырдыгæй

бонрухс мæйау
лæгæй-лæгмæ

7 l=. д3г 14 2022

бæрæгæй,
цардхуызæй
мæ цуры.

О мæхи монæрдхорд,
о мæхи монæрвад,

дæ фæстæ
цыппорæм боны фынгыл

ныфссидзæрæй
æрдхордвæдис кæнын.

 ИНГÆНВЫСТ
II

Джимионæй
Мæ сæрыхицау,

мæ амонд,
дæ фæстæ

рафтыдтæн-сихсыдтæн,
æнæ рухсæй
сафтид дæн,
мæ хур.

‘Гас хур у, ‘гас хур.

* * *

III

Рухсгæнæг
зианджыны уд

нæ зоны ивгъуыд,
нæ зоны фидæн.
Зоны ныр, абон,
ныртæккæ,
хæдныр.

Мæ ахсджиаг,
цæссыг æмæ дыл рухс…
рухс кæнынæй ма узæлæм.

МОНХÆССÆГ
Дзырдæуы, 

Хуыцаувæндæй иуафон
адæймагыл бафты Æстæм Фарн

Иунæг хатт бонджын,
 тыхджын.

Мыггаджы фарнæй.

   Дыууæ хатты бонджын,
тыхджын.

 Хæрæфырты Фарнæй.

  Æртæ хатты бонджын,
тыхджын.

Бынатыхицауы Фарнæй.

Цыппар хатты бонджын,
тыхджын.

Æгъдауы Фарнæй.

  Фондз хатты бонджын,
тыхджын.

Æрдхорды Фарнæй.

Æхсæз хатты бонджын,
тыхджын.

   Уастырджийы Фарнæй.

 Авд хатты бонджын,
тыхджын.

 Цыкурайы Фарнæй.

Аст, аст хатты бонджын,
тыхджын.

Дуне Скæнæджы Фарнæй
Монхæссæг.

ÆХСАР
Фæззæг
хризантемæйы бынозæй улæфыд,
цардхуыз уæлмæрды фæндиаг
бонрухсмæ
Барастырæн зынг дардта
сырхмæтæг.

Дæу,
мæ ахсджиаг  монæрдхорды,
мæхæдæг
мæ къухтæй
кадджын Дзæуджыхъæуы
сыджыты æвджид кодтон.

Поэт,
æуый дæм æрхауди
ирон  Сæйрагсахары кадæй
дæ рисæфхæрд зæрдæмæ
парахат...
Æхсар, адджын у нæ
æнæсаст нæртон лæджы буарæн
нæ зæхх.

Кæдæй-уæдæй дын
Фыдыбæстæйы зæххимæ
бафидауын бантыст:
нал уыныс
йæ аипп – йæ низты мæлæтдзаг,
мæлæтдзаг хæлмæгтæ
дæхæдæг дæ цæстæй…

…Бавнæлдтой
ингæнкъахджытæ
сыджыт  калын ингæнмæ 
белтæй...

Æз дæ мæ рахиз армæй
æртæ хатты уырзтыдзаг
нæ адджын сау зæххы
сыджыты бынаууон фæкодтон.

Æртæ хатты бахус и мæ цонг. 
Æртæ хатты ахауд и мæ цонг.

Фæззæг 
хризантемæты бынозæй улæфыд,
кæуинаг Дзæуджыхъæуы
фæстаг къул-уырдыджы хурмæ
дæ номыл
Аминонæн зынг дардта 
бурæмæтæг.

 * * *

Цæуы æмæ цæуы,
къæвда нæ зоны
асфальт хойынæй

фæллайын,
фæлмæцын.

Цæуы æмæ цæуы,
уылæн нæ зоны
дуртæ дауынæй
фæллайын,
фæлмæцын.

Цæуы æмæ цæуы,
аллон нæ зоны

нысанмæ цæуынæй
фæллайын,
фæлмæцын.

«МАХ ДУГ»- пр�мий лауреатт сфæлдыстад        
 

УЫРТАТЫ Сæрмæт 

Эссетæ

 НОГ ДУГ – 
НОГ ФÆЛТÆРÆН

Ивгъуыд ӕнусы адӕм тасхуызӕй кӕсынц рай-
сомы бонмӕ, сӕ фидар зондахаст банкъуысы кӕстӕр фӕлтӕры ӕна-
хуыр митӕй ӕмӕ уагахастытӕй. Бӕлвырд у иу хъуыддаг – цардарӕзты 
нау фӕкъул, фӕиуварс йӕ раздӕры фӕндагӕй, ӕмӕ йӕ фӕхӕссынц 
рӕстӕджы уылӕнтӕ дӕрддзӕф арӕнтӕм.  Адӕймаг бӕмбӕгау йӕхимӕ 
алцы цъиры (исы), æмæ йын æхсæнад, æрдз цы дæттынц, уый фæлтæры 
йæ зонд æмæ йæ буары. Алы заманы дӕр равзӕрынц цавӕрдӕр ахсджиаг 
хӕзнатӕ, адӕм аргъ кӕмӕн фӕкӕнынц, ахӕм мадзӕлттӕ – ӕгъдӕуттӕ ӕмӕ закъонттӕ, фӕлӕ сӕ ахадындзинад вӕййы рӕстӕгмӕ, цалынмӕ ӕхсӕнады сӕ нысан феххӕст кӕнынц, уӕдмӕ. Уыйадыл, адӕм ног 
царды къахыл куы слӕууынц, уӕд сабыргай ӕгъдӕуттӕ лӕмӕгъ кӕнын 
райдайынц, иутӕ дзы ферох вӕййынц, ӕмӕ ма сӕ фӕзонӕм ӕрмӕст 
традицийы хуызы, иннӕтӕ ӕхсӕнады баззайынц, ӕмӕ кӕнӕ сӕ тых 
асӕтты, кӕнӕ та цавӕрдӕр ивддзинӕдтӕ сӕхиуыл баййафынц. Ӕмӕ 
йӕ бирӕтӕ ӕмбарынц, цард иу ран кæй нӕ лӕууы, фӕлӕ цӕугӕдонау 
размæ кæй згъоры. Ног дуг – ног фӕлтӕрӕн.      

Фидӕны адӕм, сомбоны фӕлтӕр ӕрмӕст бинонтӕй ӕмӕ ӕхсӕ-
надӕй аразгӕ не сты, фӕлӕ ма – цардуавӕр, рӕстӕг ӕмӕ ӕрдзӕй 
дӕр. Ӕхсӕнад, адӕмыхӕттытӕ, бинонтӕ цы фӕндагыл цӕуынц, цы 
хъысмӕт сӕм кӕсы, уый алы хатт бӕрӕг нӕ вӕййы. Ӕртӕйы дӕр 
абарӕн ис хохаг цӕугӕдоныл. Уый уырдыджы райдайы йӕхи змӕн-
тын, гуылфгӕнгӕ пырхытӕ кӕнын, йӕхи дуртӕ ӕмӕ былгӕрӕтты 
фӕхсытыл хойын, фӕлӕ, фӕзмӕ куы рацӕуы, уӕд йæ цыд фӕсабыр 
кӕны, дурӕн куы йӕ фӕрсты, куы йӕ бынты азгъоры. Ахӕм ды-
ууӕрдӕм, ӕнахуыр ӕмӕ алыхуызон у нӕ цард дӕр. Цы у нӕ абоны 
хъысмӕт? Цавӕр дыргътӕ ратдзӕн ног дуджы мыггаг? Цы нӕма 
бавзӕрста адӕймаг йӕхиуыл? Фӕрстытӕ бирӕ, фӕлӕ, ӕгӕр уӕрӕх 
кӕй кӕны нӕ хъуыды, уыйадыл сӕ растдӕр уыдзӕн иу фӕндагыл 
фӕкӕнын. Цы хъуыдытӕ ӕмӕ фæрстытӕ сивылдысты нӕ зонд ӕмӕ 
нӕ зӕрдӕйӕ, уыдон иууылдӕр ӕлхынцъбаст сты ирон адӕмимӕ.

 Абон нӕ нацийы сомбоныл арӕх вӕййы нӕ ныхас: кӕстӕр фӕлтӕр 
рӕдийынц, уый нӕ кӕнынц, уый нӕ зонынц ӕмӕ афтæ дарддæр. Зӕ-                                                                                                                                              
гъӕм, бирӕ хистӕрты хъуыды вӕййы: абоны ӕрыгӕттӕ сӕфты къахыл 
ныллӕууыдысты, алы галиудзинӕдтӕм аздæхтысты, хистӕртӕн аргъ 
нал кӕнынц, нал сӕм ӕгъдау, нал æфсарм баззад. Ахӕм уайдзӕфы 
ныхӕстӕ арӕх фехъусӕн вӕййы хистӕртӕй. Уыдонӕй иуӕй-иутӕ цины 
хабары, бӕрӕгбоны кӕнӕ зианы цалдӕр нуазӕны фӕстӕ сӕхӕдӕг 
бынтон фидиссаг фӕвӕййынц. Ӕмӕ ма уӕддӕр ӕгъдауы кой фӕкӕ-
нынц, сӕ риутӕ фӕхойынц: «Ӕз ирон дӕн, афтӕ ӕмӕ афтӕ…»

Ирон ӕгъдӕуттӕн сӕ фӕндзӕм хай чи нӕ фӕзоны, уый дӕр цы-
дӕртӕ амонын райдайы, фӕхъуыды кӕны, ӕвӕццӕгӕн, сидтытӕ ӕмӕ куывдтытӕ кӕнын базыдтай, рӕсугъдӕй сӕ хӕссыс адӕмы 
размӕ, уӕд ма дӕ цы хъӕуы, дӕ кадджын номы билет – дӕ дзыппы. 
Ахӕм хистӕрӕй кӕстӕр цы зонд хъуамӕ райса? Ӕмӕ райдайынц, 
агуывзӕйыл хӕцгӕйӕ, дзурын: «Кӕстӕр хъуамӕ йӕ бынат зона, 
хистӕры раз йӕ дзыхыл хӕца, цы йын зӕгъа, уый кӕна, йӕхи уӕз-
дан дара». Уымӕн та алцыдӕр ӕмбӕлы – ӕнаккаг ныхӕстӕ кӕнын, ӕфхӕрын, хъӕрныхас кӕнын. Ӕмӕ сӕхицӕн уый фӕстӕ кад фæагу-
рынц. Ӕнӕзонд, хъӕддаг ӕмӕ дывзагон митӕ – фӕлмӕндӕр дзырдтӕ 
сын ссарӕн нӕй. Ӕмӕ ахӕмтӕм кӕстӕр фӕрсӕг куы бацӕуы, ацы ӕгъдау афтӕ кӕнӕ уфтӕ кӕнгӕ цӕмӕн у, зӕгъгӕ, уӕд фылдӕрхатт 
сӕ дзуапп вӕййы: «Нӕ фыдӕлтӕ афтӕ кодтой, мах дӕр афтӕ кӕнӕм ӕмӕ ды дӕр уыцы уаг ӕххӕст кӕн». Рæзгæ уд фæагуры ӕгъдӕутты ӕцӕгдзинад, нӕ фыдӕлты зонд, ӕмӕ сӕ куы банкъары, ӕрмӕст уӕд 
свӕййынц йӕ цардыуаджы цӕджындзтӕ, йӕ зӕрдӕйы уидӕгтӕ. Фӕлӕ 
дзуапп куынæ ссары йӕ фæрстытӕн, уӕд, кӕй зӕгъын ӕй     хъӕуы, ӕндӕр фӕндагыл ацӕуы, ирон бындур кӕм нӕ вӕййы, ахӕмыл. 
Бынтон диссаг та, ӕгъдӕуттӕ куы ныззыгъуыммӕтӕ кӕнынц, алы 
ногдзинӕдтӕ сӕм куы бафтауынц, уый у. Ӕмӕ уый фӕстӕ ныхӕстӕ 
райдайынц: «Махмӕ афтӕ кӕнгӕ у», «Ахъуыды кодтам ӕмӕ ахӕм 
фӕстиуӕгмӕ ӕрцыдыстӕм, афтӕ хуыздӕр уыдзӕн, зӕгъгӕ». Ӕнӕуи, уый хорз хъуыддаг у – ногдзинад абоны рӕстӕгмӕ бахӕс-
сын, цӕмӕй нӕ зондахасты цардарӕзт ӕмӕ культурӕ историйы 
фӕстӕзадӕй ма лӕууа, ахада ӕхсӕнады, пайда хӕсса адӕймагӕн. 
Фӕлӕ зӕрдӕрӕхуыст бакӕны адӕймаджы, ӕнӕууылд, ӕнӕхъола 
ногдзинӕдтӕ куы бафтауынц не ‘гъдӕуттӕм, уӕд. Цӕмӕ кӕнӕм 
афтӕ?! Цӕстмӕ митӕн, хи равдисынӕн ӕви фыддӕрагӕн? Ӕви 

уый тыххӕй, цӕмӕй ӕхца фылдӕр бакусӕм?  Нӕ цардмӕ ӕрмӕст ӕхцайы цӕстӕй куы кӕсӕм, уӕд райсом цӕмӕ ӕрцӕудзыстӕм? 
Ау, абон ӕндӕр амал ссарӕн нӕй, цӕмӕй ирон культурон хӕзнатӕй 
худындзӕгтӕ ӕмӕ кӕуындзӕгтӕ мауал аразӕм?! Нӕ фыдӕлтӕ 
фӕлтӕрӕй-фӕлтӕрмӕ цы зонындзинӕттӕ фӕдзӕхстой, уыдон абон 
хъуамӕ ӕхца кусыны мадзал суой? Хатгай, ӕгъдӕуттӕ йӕ бындурӕй 
чи зоны, ӕхсӕнады дӕр, бинонты дӕр йӕхи куырыхон ирон адӕймаг 
чи фӕхоны, уыдонӕй дӕр бирӕтӕ сӕхи бынтон хорз нӕ февдисынц, 
афтӕ æнæрвæссонæй фӕкӕсынц нырыккон ӕхсӕнадмӕ, уӕлдайдӕр ӕрыгӕттӕм, цыма ӕнӕгъдау ӕмӕ ӕнӕфсарм миниуджытӕ сӕ мады 
гуыбынтӕй рахӕссынц. Уыдон сты схъӕл ӕмӕ стырзӕрдӕ митӕ. 

Раст зӕгъгӕйӕ, абоны фӕсивӕд хатт уӕгъдибар сты, ӕмӕ уыцы 
уавӕр бирӕ цӕимӕдӕрты баст у, уӕлдайдӕр – ӕхсӕнады бар-          
хъомысимæ, æмæ сæм уӕддӕр ахӕм тызмӕг цӕстӕй кӕсын бынтон 
раст нӕу. Кӕд уыд нӕ фыдӕлтӕм: бафхӕр кӕстӕры, ӕмӕ уӕд бам-
бардзӕн йӕ рӕдыдтытӕ? Никуы. Ныхмæвæрд цаутӕ дӕр бирӕ ис 
ссарӕн. Зӕгъӕм, ӕддагон адӕймаг кӕнӕ хистӕр бауайдзӕф кодта 
кӕстӕрӕн, уӕд фылдӕрхатт мадӕлтӕ сӕ сывӕллæтты сӕрыл хӕцын 
райдайынц, ӕнӕраст, ӕнӕгъдау митӕ куы бакӕнынц, уӕддӕр. Афтӕ 
дæр дын зӕгъдзысты: «Ӕмӕ ды чи дӕ, дӕу цы хъуыддаг ис нӕ сывӕл-
лӕттимӕ?!» Ӕмӕ уыцы мад, цымӕ, цӕуылнӕ ахъуыды кӕны, ай мӕ 
кӕстӕры цавӕр зондыл ахуыр кӕнын, цӕмӕн ӕй халын, хуымӕтӕг 
уайдзӕфыл чи нӕ бабыхса абон, уый райсом цы бафӕраздзӕн царды? 

Кӕд абон ӕмтъерыйы рӕстӕг у, уӕддӕр кӕстӕртӕ сӕ мадӕлтӕй 
бирӕ исынц хъомылад. Æвзонг уд хорз тыллæг ратты хистӕрты фӕрцы, 
уыдоны ӕргом ӕмӕ сыгъдӕг удыхъӕдӕй, мадӕлты хӕлар цардӕй, сӕ 
бинонты куырыхон уагӕвӕрдӕй. Саби алцыдӕр йӕ зӕрдӕмӕ тынг 
хӕстӕг исы – уагахастытӕ, ныхӕстӕ, ӕнкъарӕнтӕ, фӕнды хӕлардзи-
нады мыггӕгтӕ уой, фӕнды – хӕрамдзинады, ӕвзаргӕ сӕ нӕ кӕны. 
Уымӕ гӕсгӕ ахсджиаг у кӕстӕры хайырджын миниуджытыл ахуыр 
кӕнын, лӕмбынӕг ӕркӕсын йӕ зӕрдӕйы уагмӕ, базонын, цы йын 
у пайдадӕр, цы уарзы, ӕмӕ афтӕ ӕргом кӕнын кӕстӕры курдиат, 
йӕ хистӕр дӕр уӕвын, стӕй – йӕ хуыздӕр ӕмбал дæр. 

Нӕ фыдӕлтæ тынг лӕмбынæг уыдысты хъомыладмӕ. Уӕды заман 
бинонтӕ дӕр, мыггӕгтӕ дӕр хӕлардæрӕй ӕмӕ уарзондӕрӕй цардысты 
кӕрӕдзиимӕ, кӕд ӕмӕ адӕмӕй бирӕтӕ сӕ цард хӕрз мӕгуыр ӕмӕ 
зынвадӕтты ӕрвыстой, уӕддӕр. Ӕгъдау дӕр, ӕфсарм дӕр, лӕгдзи-



89

над дӕр тынг фидар уыдысты нӕ адӕммӕ, уымӕн ӕмӕ ирондзинад 
адӕймаг йӕ райгуырдӕй йӕ амӕлӕты бонмӕ ӕнкъардта, алцӕмӕн 
дӕр ӕмӕ алкӕмӕн дӕр уыд цавӕрдӕр ӕмбарынад. Уӕд къаддӕр 
зыдтой зӕххы къорийы хабӕрттӕ, Интернет ӕмӕ социалон хызӕгтӕ 
нӕ уыд, фӕлӕ куырыхондӕр уыдысты.  Ирон ӕгъдӕуттӕ бирӕ сты, ӕмӕ тынг цымыдисаг, сӕ фылдӕр хай сын ферох кодтам, цы ма зонӕм, 
уыдон та ныххылы-мылытӕ сты, бӕлвырддзинад сӕ уыйбӕрц нал 
ис. Ӕмӕ цӕмӕн ивæм ӕгъдӕутӕ, цӕмӕн сӕ сафӕм, худинаг нӕм 
кӕсы нӕ фыдӕлты фӕлтӕрддзинадмӕ мацы бахӕссын, ӕви куыд? 
Ау, не ‘гъдӕуттӕ курдиат хъуаг сты? О, абон ног рӕстӕг ралӕууыд, 
æндæр царды фӕзилӕнтӕ фӕзынд ӕхсӕнады, фӕлӕ цыфӕндыйӕ дӕр            
хъуамæ ирон удыхъæд ацы уавӕртӕ ма сӕттой, уымӕн ӕмӕ йæ бын-
дуры, фыццаджыдӕр, цардӕмбарынады философи ис, уый та ӕнусон у. Ӕгъдӕуттӕ дӕр нӕ фыдӕлтӕ уыцы куырыхон зондахастӕй арӕзтой. Ӕмӕ абон адӕм уыцы монон фӕлтӕрддзинад куынӕ ӕнкъарой, уӕд 
нӕ сомбон сӕфтмӕ цӕуы. Ӕз фембӕлдтӕн, мӕ зӕрдӕйы мын арф фӕд чи ныууагъта, ахӕм 
куырыхон хистæртыл. Бирӕтӕ фӕцӕрынц ӕнӕхъӕн цард, фӕлӕ сӕ 
зӕрдӕйы тӕгты ирон ӕгъдау нӕ ныффидар вӕййы. Мах арӕхдӕр 
уӕлӕнгай фӕкӕсӕм нӕ фыдӕлты фӕдзӕхстытӕм, нӕ сын фæа-
гурӕм сӕ рацӕуӕнтӕ. Ӕгъдӕуттӕ цӕмӕн хъӕуынц? Цӕмӕй цард 
хӕлардӕр ӕмӕ хуыздӕр кӕна, адӕм кӕрӕдзи ӕмбарой, уарзой ӕмӕ 
аргъ кӕной, иудзинад уа. Фӕлӕ абонау алчидӕр хъӕццул йӕхимӕ 
куы иваза, иу иннӕйы куы аххосджын кӕна ӕмӕ йӕхицӕй бӕрн ӕддӕсон куы кӕна, уӕд дзы цы рауайдзӕн?! Абон Ирыстоны ӕгъдау 
дӕр, ӕвзаг дӕр кӕй мӕгуыр кӕнынц, уый тыххӕй дзурын куы рай-
дайынц иуӕй-иутӕ, уӕд та – бынтон диссаг. Бинонты хистӕртӕй арӕх 
вӕййы фехъусӕн: не ‘взаг бахъахъхъӕнын у ӕхсӕнад ӕмӕ ахуырады 
хӕс. Уӕдӕ ӕхсӕнад ӕмӕ хицауады хъуыдымӕ гӕсгӕ та, бинонтӕ 
сты сӕйрагдӕр ацы хъуыддаджы.  Ӕмӕ растдӕр у, ӕвӕццӕгӕн, 
иумӕйагӕй батыхсын ацы фарстайыл. Абоны рӕстӕджы домӕнтӕ ӕрвылбон ивгӕ кӕнынц, ӕнӕхъӕн къорийы адӕмты культурӕтӕ 
ивылынц алырдыгӕй, адӕмыхæттытӕ кӕрӕдзи зонындзинӕдтыл 
фӕлтӕрынц. Ирыстоны кӕстӕртӕй абон бирӕтӕ фӕсарӕнты зонда-
хастмӕ гӕсгӕ цӕрынц, кинонывтӕй, телеуынынадӕй, Интернетæй 
исынц уыдоны царды ‘гъдау, се ‘хсӕнадон фӕтк. Ирондзинадыл цы 
фӕсивӕд дзуры ӕмӕ архайы, уыдон та сты хӕрз гыццыл. 

Мах чысыл наци стӕм, фӕлӕ нын нӕ фыдӕлтӕ бирӕ цымыди-
саг хӕзнатӕ ныууагътой. Абон сӕ нӕ туджы куынӕ сæгас кӕнӕм, 
нӕ зӕрдӕйы, нӕ зонды сӕ рӕбинаг бынаты куынӕ сӕвӕрӕм, уӕд 
пайда нӕй не ‘гъдӕуттӕй. Хъуамӕ ирон монон культурӕ фӕстӕмӕ 
йӕ гаччы абада, йӕ раздӕры тых йӕхимӕ райса!

ТУГÆЙ СÆРСТ КЪОНАТÆ
Адӕймагӕй бирӕгъ дӕр тӕрсы, ӕмӕ, ӕвӕццӕгӕн, дзӕгъӕлы нӕ. 

Сырд цӕгъды фос ӕмӕ иннӕ цӕрӕгойты, уымӕн ӕмӕ йын ӕндӕр 
гӕнӕн нӕй, хъӕуы йӕ исты хӕрын. Уӕдӕ адӕймаг дӕр кӕдфӕнды 
хӕрыны фӕдыл сисы туг?! Кӕй зӕгъын ӕй хъӕуы, арæх адӕмы ӕндӕр 
хъуыдытӕ дӕр расайынц тугдзых митӕ бакӕнын. Ирыстоны дӕр ис, 
тæригъæддзинæдтæ чи ракæны, æмæ ма йæм фылдæрхатт фæсмон дæр 
не ‘рцæуы. Хатгай ахӕм хабӕрттӕ фехъусы адӕймаг, ӕмӕ мӕгуыр, ӕнкъард цӕстӕй акӕсы царды ӕгъатырдзинадмӕ. Алы фыдракӕнды 
фӕстӕ дӕр фӕхъӕуы фӕдисы дзӕнгӕрӕг цӕгъдын, фӕлӕ арӕхдӕр 
сдзурын нӕ бауӕндӕм. Мӕ ныхасы бындур у, а фӕстаг рӕстӕг Иры-
стоны фыдмитӕ, хылтӕ, химарыны цаутӕ, ӕгъатыр мӕрдтытӕ кӕй 
сбирӕ сты, уый.  Нӕ фыдӕлтӕ туг исыны ‘гъдауӕй фервӕзтысты 
тыхамӕлттӕй, ныр та уыцы карз митӕ ногӕй хъуамӕ нӕ цардмӕ 
хӕссӕм. О, тугист нал ис, фӕлӕ бинонты æмæ æмбæлтты ‘хсӕн, 
æхсæнады мидӕг, арӕх равзӕрынц ӕнӕмбарындзинӕдтӕ, кӕцытӕ 
хатгай расайынц фыдбылызтӕм. Уыцы арӕхӕй кӕрӕдзи фӕстӕ 
хъуысынц: лӕг йӕ бинойнаджы фыднад фæкодта, ӕмӕ уый амард; 
лӕппу йӕ мады сæргӕвста; лӕг йӕ хӕрӕфырты, дыууӕ ‘фсымӕры 
кӕрӕдзи амардтой. Кӕрон нӕй адӕймаджы фыдракӕндтӕн. Цӕй 
хӕстӕй ма хъуамӕ тӕрсӕм, нӕ кӕрӕдзи куы цӕгъдӕм, уӕд? Кӕд 
нӕ фыдӕлтӕм сылгоймагмӕ бавналын ӕгад уыд, уӕд абон та цы 
уынӕм? Нӕлгоймаг дӕ, зӕгъгӕ, уӕд зӕххы бикъ дӕуыл зилы? Чи 
дын радта бар кæйдæр чызджы æфхæрынæн, хурау тӕмӕнтӕ калгӕ йæ 
ныййарджытæн чи уыд, царды ад чи нӕма бавзӕрста, уый мӕрдтӕм 
барвитынæн? Ӕмӕ ма ахӕм нӕлгоймаджы хиуӕттӕ куыд бауӕндынц 
фыдгӕнӕг ӕмӕ марӕджы сӕрыл хӕцын, йӕ карз мийӕн аххосӕгтӕ 
агурын, уый бынтон диссаг у! Цымӕ кӕм вӕййынц раздӕр, куы йӕ 
фӕхъомыл кӕнынц, уӕд? 

Мӕ хъуыдытӕ цы цаутимӕ баст сты, уыдон бирӕтӕ зондзысты. Фӕлӕ 
уын радзурдзынӕн, мӕхи цӕстӕй цы федтон, ахӕм хабар. Ӕрӕджы уыд 
уый. Иуизӕр фӕцӕйцыдтӕн нӕхимӕ уӕладзыгон хӕ- дзæртты рӕзты, ӕмӕ дын кӕцыдӕр фатерӕй хъӕр-хъӕлӕба хъуысын куы райдаид. 
Дзӕбӕх хъуыстис, нӕлгоймаг йӕ бинойнагмӕ куыд ӕртхъирӕн кодта, ӕвӕццӕгӕн ӕй нӕмгӕ дӕр кодта. Нӕ сæ уыдтон, фæлӕ сылгоймаг ахӕм 
цъӕхахст кодта, ӕмӕ диссаг. Æз дӕр хæдзары раз иуцъус алӕууыдтӕн, 
стӕй, гыццыл куы фӕсабыр сты, уӕд дарддӕр мӕ цыды куыст кодтон. 
Дӕс санчъехы дӕр нӕма акодтон, афтӕ кӕсын, ӕмӕ ӕрыгон сылгоймаг, 
цыппӕрӕм уӕладзыджы балкъоны хӕцӕнтыл хӕцгӕйӕ, бынмӕ дзед-
зыккайӕ ауыгъдæй лӕууы, лӕппу та йын йӕ къухтыл хӕцыд ӕмӕ ма 
уӕддӕр йӕ цъыфкалӕнтӕ нӕ уагъта. Ӕз загътон, ныртӕккӕ сылгоймаг 
æрхаудзӕн, фӕлӕ хорз, ӕмӕ чидӕртӕ фӕзындысты – сыхӕгтӕ, хиуӕттӕ 
уыдысты, нӕ зонын, ӕмӕ сæргъӕвтой мӕгуыр чызджы. Раст зӕгъгӕйӕ, 
нӕ бамбӕрстон, сылгоймаг йӕхӕдӕг йӕхи ‘ппӕрста, ӕви йӕ лӕппу 
раласта балкъонмӕ, уый. Мидӕмӕ куы бацыдысты, уӕд басабыр сты. 

Цы уыд дарддӕр? Цы баисты абон? Ницы сын зонын. Мӕ фӕндаджы 
куыст кодтон дарддӕр, фæлæ мæ мӕ хъуыдытӕ ӕмӕ ме ‘нкъарӕнтӕ иу ран 
нал уагътой. Цард ӕмӕ ‘хсӕнад алы адӕймаджы дӕр хӕрынц, фӕливынц, 
рӕдийын кӕнынц, фӕлӕ уӕддӕр адӕймагӕн йӕ зӕрдӕйы ахаст йӕхи-
цӕй аразгӕ у. Сау пиллон калынц маргӕй ахӕм фыдгӕнджыты зӕрдӕтӕ. 
Йӕ мидӕг сау марг чи садзы, уый хъуамӕ цавӕр рӕсугъддзинад ратта 
иннӕ адӕймагӕн? Хурӕй ӕмбӕхст дуртӕн сӕ уазал нӕ цӕуы, уыдоны 
хъарм къона нӕ тавы, ӕмӕ уымӕн сты карз ӕмӕ æгъатыр. Йӕ мадмӕ цы 
сывӕллон йӕ къух систа, уый цы бындурыл лӕууы? Хи сывӕллонӕй чи 
хынджылӕг кӕны ӕмӕ йӕ ‘фхӕры, уый цы сау зӕрдӕимӕ цӕры? Ахӕм 
тӕригъӕддзинæдтæ чи кæны, уый хъомыл кӕны йӕ мидӕг дӕлимоны, 
уый сау базыртӕ зайын кӕны удыл, уый йӕхимӕ Хуыцау æркӕсы, уый 
гадзрахатӕй фӕцӕуы адӕмыл, уый мӕнг дуне саразы йӕ цардӕй. Чи 
хъазӕнтӕй хъазы, чи – ӕхцатӕй, чи та – адӕмы рис ӕмӕ тугӕй.  Фаг у 
ацы хъазӕнтӕй хъазын, фаг у хурхӕй марын кӕрӕдзи – цӕрын хъӕуы, 
цӕрын!  Ӕмӕ абон мах ацы лыггӕнинаг фарстайӕ хъуамӕ дӕрдты ма 
лидзӕм, фӕлӕ йӕм комкоммӕ кӕсӕм. Ахӕм цаутӕ сӕ фӕзынды размӕ 
хъӕуы лыг кӕнын. Удисӕг у рынчын адӕймаг. Ӕмӕ низ цӕуы иу удӕй 
иннӕмӕ. Ныхас ныхас сайы, адӕм та кӕрӕдзи фӕзмынц.  Хъуамӕ, 
фыццаджыдӕр, бинонтӕ, стӕй уӕд ӕхсӕнад тыхса хабæрттыл, кæннод 
тугæй сæрст къонатæ фылдæрæй-фылдæр кæндзысты…                                                                                      

КУЫДЗОЙТЫ Анжелæ

ТÆЛМАЦЫ АХЪАЗ 
ÆВЗАГЗОНЫНАДЫ ФÆРСТЫТÆ 

ЛЫГ КÆНЫНÆН
Дунейы æппæты фылдæр æвзæгтæм цы уацмыс тæлмацгонд æр-

цыд (æмæ ныр дæр цæуы), уый у Библи. Рагон чингуыты тексттæ 
абон бакæсæн ис æртæ мин æвзагæй фылдæрыл. Уыимæ, Библи æн-
дæр æвзæгтæм ивыны хъуыддаг нымад у тынг зын проблемæйыл. 
Растдæр зæгъгæйæ, ам иу проблемæ нæй, фæлæ æнæхъæн комплекс: 
ис дзы теологион, герменевтикон, культурологион, стæй, æнæмæнг, 
лингвистикон фæрстытæ.

Нæ ныхасы сæр сты ирон æвзагмæ тæлмацы лингвистикон                            
фæрстытæ. Æппæты стырдæр зындзинад баст у уыимæ, æмæ иронмæ 
раивын хъæуы ахæм сакралон, уаз тексттæ, кæцытæ фыст цыдысты, 
иронæй сæ лексикæйæ дæр, сæ фонетикæйæ дæр, сæ грамматикæйæ 
дæр дард чи у, ахæм рагон æвзæгтыл.

Ацы гипертекст (ома тынг стыр текст) ирон æвзагмæ тæлмац кæ-
нынæн ис стыр практикон ахадындзинад: иуæй, хъæздыгдæр кæны 

æвзаджы лексикæ, уымæн æмæ дзы фæзынынц ног терминтæ кæнæ 
та ногæй цардхъом свæййынц æрдæгрох дзырдтæ; иннæмæй, рæзы 
æвзаджы функционалон стилистикæ; аннæмæй, ахæм стыр текст тæл-
мац кæныны фæрцы ирдæй разынынц æвзагзонынады æнæлыггонд 
кæнæ быцæйуаг фæрстытæ, æмæ уый тынг пайда у æвзагзонындæн: 
цæмæй проблемæ лыггонд æрцæуа, уый тыххæй йæ, фыццаджыдæр, 
хъæуы фенын æмæ фарст сæвæрын.

Уыцы лыггæнинаг фæрстытæй иу у, æмхасæнтæ кæм ис, ахæм                    
хъуыдыйæдты пунктуацион арæзт. Æмхасæн у бæрæггæнæны сæрмагонд 
хуыз, загъд вæййы номдарæй æмæ, цы дзырды миниуæг бæрæг кæны, 
уыимæ сын вæййы уыцы иу хауæны формæ. Зæгъæм: Ӕмӕ нын уӕд 
Дунедарӕг стыр фыдӕх бавзарын кодта, уымӕн ӕмӕ Дунедарӕг, нӕ 
Хуыцау, Йӕ алы хъуыддаджы дӕр раст у, мах та Йӕм нӕ хъуыстам 
(Даниил 9:14). Ацы хъуыдыйады æрхæцæн нысæнттæм фау æрхæс-
сæн нæй: номдарæй загъд бæрæггæнинаг дзырд Дунедарæг æмæ йæ 
фæстæ лæууæг æмхасæн (загъд у дзырдбастæй «номивæг + номдар») 
нæ Хуыцау æвæрд сты номон хауæны, ирон æвзаджы пунктуацийы 
æгъдæутты домæнтæм гæсгæ æмхасæн нӕ Хуыцау у иртæстгонд, ома 
дыууæрдыгæй къæдзыгтæй хицæнгонд. Иннæ хъуыдыйады – Знаг уӕм 
куы ’рбабырса ӕмӕ йӕ ныхмӕ куы хӕцат уӕ зӕххыл, уӕд-иу фӕдисы 
уаст ныккӕнут сыкъауадындзтӕй, ӕмӕ Йӕ зӕрдыл ӕрбалӕудзы-
стут Дунедарӕгӕн, уӕ Хуыцауӕн, ӕмӕ фервӕздзыстут уе знӕгтӕй 
(Нымæцтæ 10: 9) – æмхасæн уӕ Хуыцауӕн æмæ бæрæггæнинаг дзырд 
Дунедарӕгӕн æвæрд сты дæттынон хауæны, æмхасæн дыууæрдыгæй 
къæдзыгтæй хицæнгонд у.

Фæрстытæ сæвзæрынц, бæрæггæнинаг дзырд æмæ æмхасæн сæ 
фæстæ лæууæг дзырдимæ баст куы вæййынц, уæд. Æркæсæм дæн-
цæгмæ. Хицау тӕригъӕды куы бацӕуа, Дунедарӕджы, йӕ Хуы-
цауы, фӕдзӕхстытӕй искӕцыйы сӕрты ӕнӕбары куы ахиза, цы 
не ’мбӕлы, ахӕм исты куы сараза, куы фӕазымджын уа ӕмӕ йӕ 
азым куы сбӕрӕг уа, уӕд нывондӕн ӕрбакӕнӕд ӕнӕсахъат цӕу 
(Левит 4:22, 23). Фыццаг бакастæй конструкцийы Дунедарӕджы, 
йӕ Хуыцауы, фӕдзӕхстытӕй алцыдар раст у – йæ мидис дæр, йæ 
арæзт дæр, æрхæцæн нысæнтты æвæрд дæр: бæрæггæнинаг дзырд 
Дунедарӕджы æмæ даргъгонд (ома цалдæр дзырдæй загъд) æмхасæн 
йӕ Хуыцауы сты гуырынон хауæны, æмхасæн иртæстгонд у, йæ 

фæстæ ис, æмхасæн æмæ бæрæггæнинаг дзырдæн иумæйаг чи у, ахæм              
дзырд фӕдзӕхстытӕй: Дунедарæджы фæдзæхстытæй, йæ Хуыцауы 
фæдзæхстытæй. (Ам уынæм вазыгджын структурæ, ис дзы дыууæ 
бæрæггæнинаг дзырды æмæ дыууæ бæрæггæнæны: бæрæггæнинаг 
дзырд фæдзæхстытæй-æн ис дыууæ бæрæггæнæны: кæй фæдзæх-
стытæй? Дунедарæджы, кæй фæдзæхстытæй? йæ Хуыцауы. Уыимæ, 
æмхасæн йæ Хуыцауы бæрæг кæны ноджы йæ разæй лæууæг дзырды 
дæр – Дунедарæджы). Фæлæ йæм лæмбынæгдæр куы ‘ркæсæм, уæд 
фендзыстæм цалдæр проблемæйы. Сæ фыццаг баст у ирон æвзаджы 
ритмикæимæ, бæлвырддæр та уыимæ, æмæ дзы алы дзырдæн хицæн 
цавд кæй нæй, бæрæггæнæн æмæ бæрæггæнинаг дзырдæн кæддæрид-
дæр иумæйаг цавд кæй вæййы, уыимæ бæрæггæнæн, цавæрфæнды 
ныхасы хайæ загъд куы уа, уæддæр бæрæггæнинаг дзырдæн йæ 
разæй кæй фæлæууы. Ацы фæзынд тынг бæстон æвдыст у Абайты 
Васойы зындгонд куыстыты «Грамматический очерк осетинского 
языка» (Орджоникидзе: Северо-Осетинское книжное издательство, 
1959) æмæ «Ритмика осетинской речи» (Осетинский язык и фольклор. 
Т.1. М.-Л.: Издательство Академии наук СССР, 1949). Бæрæггæнæн 
æмæ бæрæггæнинаг дзырд аразынц, Абайты Васойы терминоло-
гийæ, акцентуалон комплекс (ома иу иумæйаг цавд кæмæн ис, ахæм                                                                                                               
дзырдты къорд). Бæрæггæнæнтæ цалдæр куы уой, уæд та ахæм ком-
плекс аразынц фæстаг бæрæггæнæн æмæ бæрæггæнинаг дзырд, иннæ 
бæрæггæнæнтæй та алкæуыл дæр хауы хицæн цавд. Нæ дæнцæджы 
ахæм акцентуалон комплекс арæзт у æртæ дзырдæй: йӕ ͡ Хуыʹцауы 
фӕдзӕхстытӕй, æртæ дзырдæн ис иумæйаг цавд, уый хауы къорды 
дыккаг уæнгыл. Ома æмбарынгæнинаг дзырд фӕдзӕхстытӕй-æн сæр-
магонд цавд нæй. Уæдæ йын йæ разæй къæдзыг куыд хъуамæ сæвæрæм, 
кæд æмæ цавæрфæнды æрхæцæн нысан дæр, фыццаджыдæр, паузæйы 
бынат амоны, уæд? Ацы дзырды размæ къæдзыг куынæ сæвæрæм, ома 
æмхасæн йӕ Хуыцауы æрмæст иуæрдыгæй куы фæхицæн кæнæм, уæд 
хъуыдыйадæн уыдзæни ахæм хуыз:Хицау тӕригъӕды куы бацӕуа, 
Дунедарӕджы, йӕ Хуыцауы фӕдзӕхстытӕй искӕцыйы сӕрты 
ӕнӕбары куы ахиза… , фæлæ уæд та йæ мидис аивдзæн, уымæн æмæ 
йӕ Хуыцауы ныр æмхасæн нал у (ома йæ разæй лæууæг дзырдæн йæ 
мидис чи æмбарын кæны, ахæм дзырд), фæлæ хъуыдыйады æмхуызон 
уæнгтæй иу, æмæ ахæм уæнгты ‘хсæн сæвæрæн вæййы бæттæг æмæ. 

Дунедарӕджы æмæ йӕ Хуыцауы фӕдзӕхстытӕй. Кæй зæгъын æй 
хъæуы, уый у гуымиры рæдыд.

Афтæ мæм кæсы, æмæ ацы проблемæтæ аиуварсгæнæн ис, ирон 
æвзаг «ахуыр» кæуыл у, «хион» ын чи у, ахæм конструкцийæ куы спай-
да кæнæм, уæд: Дунедарӕгæн, йӕ͡ Хуыʹцауæн, йӕ͡ фӕʹдзӕхстытӕй 
искӕцыйы сӕрты ӕнӕбары куы ахиза… Афтæмæй йæ Хуыцауæн дæр 
æмхасæнæй баззад, фӕдзӕхстытӕй дæр йемæ иумæйаг цавдæй баст 
нал у, се ‘хсæн æнæмæнг æвæрын хъæуы къæдзыг.

Афтæ кæрæдзиуыл нæ бадынц мидис æмæ ритмикæ иуæрдгæй, 
пунктуаци та иннæрдыгæй мæнæ ахæм хъуыдыйады дæр: Къуыриты 
бӕрӕгбоны райдианӕй авд къуырийы анымай ӕмӕ, Дунедарӕджы, дӕ 
Хуыцауы, арфӕйӕ дӕ къухы цы ис, уымӕй скӕн Къуыриты бӕрӕгбон 
ӕмӕ ссар Дунедарӕджы, дӕ Хуыцауы, ном. (Фæлхатгонд æгъдау 
16:9, 10, 11). Скъуыддзаг кæсгæйæ, адæймаг хъуамæ паузæтæ скæна 
арфӕйӕ æмæ ном-ы размæ, фæлæ уый æвзагæн, æвзаджы ритмикæйæн 
тыхми у, уымæн æмæ иумæйаг цавд ис (æмæ сæ дзургæйæ паузæйæ, 
фысгæйæ та къæдзыгæй фæхицæнгæнæн нæй) дзырдты къордтæн дӕ 
Хуыцауы арфӕйӕ æмæ дӕ Хуыцауы ном. Ацы быцæуæй дæр фервæзæн 
ис, æмхасæнтæ æмæ бæрæггæнинг дзырдтæ хицæн акцентуалон                                                                                                           
къордтæм куы ахæссæм, уæд: Дунедарӕгæн, дӕ Хуыцауæн, йæ арфӕйӕ 
дӕ къухы цы ис, уымæй … ссар Дунедарӕгæн, дӕ Хуыцауæн, йæ ном.

Ноджы зындæр хъуыддаг у æрхæцæн нысæнттæ раст сæвæрын, 
бæрæггæнинаг дзырд æмæ æмхасæнæн иумæйаг фæсæвæрд куы уа, 
уæд. Зæгъæм: Уӕ нӕлгоймӕгтӕ се ’ппӕт дӕр афӕдз ӕртӕ хатты 
хъуамӕ ӕрлӕууой Дунедарӕджы, уӕ Хуыцауы, раз, Йӕ номыл цы 
бынат равзара, уым… (Фæлхатгонд æгъдау 16:16,17). Фæсæвæрд раз 
иумæйаг у бæрæггæниаг дзырдæн æмæ æмхасæнæн, сæ дыууæмæ дæр 
хауы: Дунедарӕджы раз, уӕ Хуыцауы раз, фæлæ æрмæст иу хатт æм-
бæлы æмхасæны фæстæ. Кæм æвæргæ у дыккаг къæдзыг ахæм уавæры? 
Æмхасæны фæстæ? Æви æппындæр нæ хъæуы? Ацы фарстæн дзуапп 
нæй нæдæр пунктуацийы æгъдæутты, нæдæр ирон æвзаджы грамма-
тикæты. Фæлæ фæсæвæрды размæ (ома æмхасæны фæстæ) къæдзыг 
æвæрæн кæй нæй, уый дызæрдыккаг нæу: иуæй, фæсæвæрд архайы 
дзырдтæн сæ формæ аразыны, хуымæтæг морфемæ (зæгъæм, кæрон) 
куыд фæархайы, афтæ; иннæмæй та фæсæвæрд æмæ æмхасæнæн дæр 
иумæйаг цавд ис: уӕ Хуыʹцауы раз.

Мæнмæ гæсгæ, ам ис дыууæ гæнæны. Фыццаг. Æмхасæн къæдзыгтæй 
хицæн кæнын фæсæвæрдимæ иумæ: Уӕ нӕлгоймӕгтӕ се ’ппӕт дӕр 
афӕдз ӕртӕ хатты хъуамӕ ӕрлӕууой Дунедарӕджы, уӕ Хуыцауы 
раз, Йӕ номыл цы бынат равзара, уым… Дыккаг. Цæмæй æмхасæныл 
тыхджындæр логикон цавд хауа, уый тыххæй хъуыдыйад рацаразæн 
ис афтæ, æмæ дзырд раз æндæр акцентуалон къордмæ куыд хауа:                                                                                                                     
хъуамӕ ӕрлӕууой Дунедарӕгӕн, уӕ Хуыцауӕн, йӕ разы. Кæй зæгъын 
æй хъæуы, ам раз (разы) фæсæвæрд нал у, фæлæ сæрмагонд дзырд. 
Ахæм хуызы фæивæн ис хъуыдыйад, фæсæвæрдæн тыгъдадон ныса-
ниуæг куы уа, уæд (раз, фӕстӕ, фарсмӕ и др.): Афӕдз ӕртӕ хатты уӕ 
нӕлгоймӕгтӕ иууылдӕр хъуамӕ ӕрлӕууой Бардарӕг Дунедарӕджы, 
Израилы Хуыцауы, раз (Рацыд 34: 23) - Бардарӕг Дунедарӕгӕн, Из-
раилы Хуыцауӕн, йӕ разы; фæлæ фæсæвæрдæн æфсоны кæнæ æмхуы-
зондзинады нысаниуæг куы уа, уæд ахæм трансформацийæн уæвæн 
нæй: Кæм и Дунедарæджы, нæ Хуыцауы хуызæн? (Псаломтӕ 112: 5).

Æмхасæнтæ къæдзыгтæй хицæн кæныны размæ ма ис иу цæлхдур 
– цæсгомон номивджыты цыбыр формæтæ. Æркæсæм дæнцæгтмæ. 
Дунедарӕджы цагъар Моисей уын афтӕ куы дзырдта, Дунедарӕг, 
уӕ Хуыцау уын ӕнцой ӕрхаста, ацы зӕхх уын радта, зӕгъгӕ, уӕд 
уын цы бафӕдзӕхста, уый уӕ зӕрдыл ӕрлӕууын кӕнут (Нуны фырт 
Йешуайы чиныг 1: 13). Энклитикон (цыбыр) номивæг уын æмхасæн уӕ 
Хуыцау-æй къæдзыгæй ахицæн кæнæн нæй (ома æмхасæн дыууæрды-
гæй къæдзыгтæй фæхицæн кæнæн, фæиртасæн нæй), уымæн æмæ сын 
иумæйаг цавд ис, иу акцентуалон къорды æмæ синтаксисон къорды 
уæнгтæ сты. Æнæ къæдзыгæй та хъуыдыйадæн йæ мидис ивгæ кæны: 
уӕ Хуыцау æмхасæн нал у, йæ разæй лæууæг дзырд Дунедарӕг-ы нал 
æмбарын кæны, Дунедарӕг та сидæнты хуызæн сси: Дунедарӕг, уӕ 
Хуыцау уын ӕнцой ӕрхаста… Ома, иуæрдыгæй, къæдзыг æвæрæн нæй, 
иннæрдыгай та йын æнæвæргæ дæр нæй, уымæн æмæ ахæм хъуыды- 
йæдты æрхæцæн нысæнтты сæйраг хæс у æмхасæн рахицæн кæнын, 
логикон цавд ыл кæй хауы, уый равдисын. Раст ахæм уавæры ис мæнæ 
ацы хъуыдыйад дæр: Фӕсте нӕ расурдзысты, ӕмӕ сӕ афтӕмӕй 
сахарӕй ӕддӕмӕ расайдзыстӕм: афтӕ банхъӕлдзысты, ногӕй та 
фӕлидзӕг сты, зӕгъгӕ, ӕмӕ-иу уӕд сымах уе ’мбӕхсӕн бынатӕй 
рахизут ӕмӕ сахармӕ бабырсут – Дунедарӕг, уӕ Хуыцау уын ӕй уӕ 
къухтӕм ратдзӕн (Нуны фырт Йешуайы чиныг 8: 6, 7).

Цы бакæнæн ис ахæм уавæры? Цыбыр номивæг, кæм ын æмбæлы, 
уырдæм рахæссын, йæ равгон бынаты йæ сæвæрын. Хъуыддаг уый 
мидæг ис, æмæ энклитикæтæ («æххæст дзырды фæстæ лæууæг цыбыр 
дзырдтæ) кæддæриддæр тырнынц хъуыдыйады дыккаг бынат бацах-
сынмæ – фыццаг дзырды кæнæ фыццаг дзырдбасты, дзырдты къорды 
фæстæ: Дунедарӕджы цагъар Моисей уын афтӕ куы дзырдта, Дуне-
дарӕг уын, уӕ Хуыцау, ӕнцой ӕрхаста, ацы зӕхх уын радта, зӕгъгӕ, 
уӕд уын цы бафӕдзӕхста, уый уӕ зӕрдыл ӕрлӕууын кӕнут. Кæнæ: 
…æнцой уын æрхаста Дунедарæг, уæ Хуыцау…; Фӕсте нӕ расур- 
дзысты, ӕмӕ сӕ афтӕмӕй сахарӕй ӕддӕмӕ расайдзыстӕм: афтӕ 
банхъӕлдзысты, ногӕй та фӕлидзӕг сты, зӕгъгӕ, ӕмӕ-иу уӕд сымах 
уе ’мбӕхсӕн бынатӕй рахизут ӕмӕ сахармӕ бабырсут – Дунедарӕг 
уын æй, уæ Хуыцау, уӕ къухтӕм ратдзӕн. Кæнæ: уæ къухтæм уын æй 
ратдзæн Дунедарæг, уæ Хуыцау.

Афтæмæй, тæлмацгæнджыты фæрцы ирддæрæй разындысты ирон 
æвзагзонынады лыггæнинаг фæрстытæ, бæлвырддæр та, пунктуацийы 
æгъдæуттæ ма ноджы цалдæр пунктæй баххæстгæнинаг кæй сты, уый.

8 l=. д3г 14 2022

Публицистикæ

*Райдайæн 2022 азы фыццæгæм номыры.

ГУСАЛТЫ Барис

ЦИУ, ЦЫМÆ, ЦЫ ХАБАР УА…
Уыгæрдтæ * 

Дисыл дæр, дам, дисгæнæг кæй нал ис, æцæг диссаг уый у (цыма 
цардæн йæ ацы фæзилæн Музафер фæфиппайдта…). О, фæлæ æз иу 
лæгæй мæ сонт æнæфенд зæрдæйæ бирæ цæуылдæртыл дис кæнын, 
æдылы мæ куы схуындæуа, уымæй дæр нæ тæрсгæ-схъиугæйæ.

1985 азы мартъийы Бицъоты Грисимæ цинхъæстæ ныхæстæ 
кæнæм, мæнæ та кæдæй-уæдæй егъау Советон Цæдисы сæргъы 
цардбарæг лæг фæзынд, зæгъгæ. Стæй, нæ царды дæргъы фыдæн-
хъæл цал хатты фестæм, цъиуты сæйдтытæ ныл цал хатты ’рцыд, 
уый фæхъуыдыгæнгæйæ, фервонг стæм: 

– Бахъæцæм ма… Кæд, чи зоны, ацы хатт исты æрцæуид зæрдæ 
рухсгæнæг хъуыддæгтæй. 

Æмæ – цыдис!
Стæй сындæггай-сындæггай, Рацарæзт цы схуындæуыд, уый 

фæстæмæ фефсæрста. Æмæ нæм нæ сæрибар дæр нæ кæддæры 
æбар, цагъайрагау цардæй фыддæр кæсын райдыдта, «æфсæйнаг 
къух» мысынмæ æрцыдыстæм.

Дæрдтыл ныхас сайынц ацы хабæрттæ, æмæ мæ, иуæй, æвдæлгæ 
нæ кæны сæ фæлхатынмæ михæй-михмæ, иннæмæй дын сæ уыр-
нинаг бæлвырдæй куыд нымайон – цæй историк, цæй политолог 
ис мæнæй, хан нæ, фæлæ Ханджерийæ…

Ныр мæ сагъæссаг бынтон æндæр цыдæр фæкодта, дисы мæ 
мæнæ ахæм цардыуаг, цардвæтк бафтыдта: иуахæмы дын фæком-
коммæ дæн мæнæй фондз-фынддæс азы хистæр зилгæйæгты, ме 
’мхъæуккæгты – фæлтæрмæ. Ома 1925 азæй 1935 азы онг гуырдты 
хъысмæтмæ. Æртæ – фондзæй дзы кæд акастысты 70 азы сæрты, 
æндæр иннæтæ – хæст дæр сæ хæстон лæгты цахъхъæнтæй не ’рæй-
йæфта, афтæмæй цардхъуагæй мæнæ цалæй аивгъуыдтой, мæнæ! 
Ноджы размæцыд лæппулæгтæ, ахуыргæндтæ, бæрнон бынæтты 
кусджытæ – æппæтæй дæр мæ зæрдыл кæцæй æрлæудзысты…

Рухсы фæбадæнт:
Абиаты Ахмæт… Уæздантуг, техникон ахуырад æм. Иунæг 

хæдзарæй цардысты Зилгæйы.
Азиаты Арсен… Ахуыргонд-математик, университеты ахуыр-

гæнæг.
 Алыккаты Мурат… Афицер. Æппæты разæй сæ цыма уый 

фæзиан.
Алыккаты Жорик… Бæрнон бынаты куыста Саратовы, иу фыдаз 

Ирыс- тонæн дыууæ вагоны дзаг сæрвыста рудзынджы æвгтæ.
Æхсараты Таймураз... Дæлбулкъон.
Бæтæгаты Батрадз… Зындгонд аразæг, Ленины орденæй 

хорзæхджынгонд.
Беруаты Барис… Профессор-географ.
Борыхъуаты Елæмырзæ… Хъуыстгонд дохтыр, ахуыргонд.
Гагосты Левæ… Пилот.
Гагосты Алик… Хъæууон хæдзарады бæрнон кусæг.
Дауыраты Чермен… Сызгъæрин къухты хицау.
Джигаты Эльбрус… Аразæг, сæрмагонд куыстуаты разамонæг.
Джимиты Хайырбег… Журналист, фыссæг.
Дзарасаты Саукуыдз… Хъæбысæйхæцæг, Ромы Олимпаг                       

хъæзтыты фесгуыхæг.
Дзарасаты Жорæ… Ахуыргонд, Ленинграды бæрнон бынаты кусæг.
Дзарасаты Барис (Бобæ)… Пилот, партион æмæ ’хсæнадон кусæг.
Дзæрæхохты Ахполат… Колхозы сæрдар.
Дзиуаты Хазби… Æфсæнвæндаджы инженер.
Дзиуаты Хъазыбег… Цæгат Ирыстоны сæйраг архитектор.
Дзиуаты Мæхæмæт… Балалайкæйæ цæгъдгæйæ зарджытæ мысæг.
Мелыкаты Хадзыбатыр… Ахуыргонд-математик, университеты 

ахуыр-гæнæг.
Пысхацъæты Дзæрæхмæт… Колхозы сæрдар.
Тебуаты Интер… Совхозы директор.
Хæблиаты Сафар… Журналист, фыссæг.
Хъулаты Ростик… Ахуыргонд-математик. Хъæууонхæдзарадон 

институты ахуыргæнæг.
Æнæмæнгæй ма дзы кæйдæрты ферох кодтаин, æмæ мын бахатыр 

кæнæнт, рухсаг уæнт уыдон дæр. Чи ма баззад уыцы фæлтæрæй 

цæргæйæ, уыдон (Беккуызарты Мæйырбег, Хæдзарæгаты Мæйырбег, 
Джимиты Æхсар, Карсанаты Афæхъо, Азиаты Батырбег…) акæсæнт 
100 азы сæрты, фæлæ ма мын иу хорз лæджы тыххæй зæрдæрисгæйæ 
æнæ зæгъгæ нæй – Борыхъуаты Хасанбеджы (Дауы) тыххæй…

Табу йын кодтой раст æнæхъæн хъæубæстæйæ дæр, уæд та 
нын уый куы ахæццæ уаид сæдæ азмæ, зæгъгæ: кæд ма йæ хъуыд 
дыууæ азæй чысыл фылдæр уырдæмты, фæлæ та уый дæр ацы 
æлгъыстаджы рыны-ковиды амæттаг бацис. Рухс дзæнæт – йæ 
бынат куыствæллад, уырнæг, æгъдаудæттæг лæгæн!..

Хорз ма цы у, уый дæр æххæст зæгъон: чи мын ницы бавæййы 
туг-стæгæй, уыдоныл дæр мæ мæстытæй дæнгæл зæрдæ кæй риссы 
æмæ ма цыфæндыйæ дæр мæ къух фыссынтæм кæй тасы – мæхи-
цæй уæлдай ма кæйдæрты цинæн, стæй, чи зоны, æмæ кæйдæрты 
хъыгагæн дæр: цард абоны хъулæттæ нæу.

ЗЫЛЫН-МЫЛЫН СУАРИ
Сентябры дæр ма сæрдыгон тæвд бон уыд. Æртæйæ та уынджы 

хъазыдыстæм – мæ фыдыфсымæры лæппу Жорик (Таймураз), нæ 
цардхæрæфырт Элик (Елмæрза) æмæ æз. Хæрзæмгæрттæ: Жорик 
мæ уыд 12 боны кæстæр, Элик та – 15. Æмæ-иу дзырдтой, цæмæй 
мæн хъæццулы бын дарой уал æмæ уал боны, æмæ уæд бынтон 
фемцахъхъæнтæ уыдзыстæм.

О, хъазыдыстæм. Æмæ дын нæ Кцойты Индрис бакъорд кодта 
æмæ нæ йæ разæй айста скъоламæ – чысыл дæлдæр йеддæмæ нæ 
уыд. Раст уæд райдыдтой 1-æм къласмæ исын сабиты…

Мæ дыууæ ’мбалы дзы цалдæр боны уыдысты ахуырдзаутæ, 
стæй нал куымдтой, сæххормаг вæййæм æмæ нын ничи ницы 
фæдæтты, зæгъгæ. Æз дзы ныффæстиат дæн, цымыдисаг мæм каст 
мæ ног уавæр, ноджы ма нæ ахуыргæнæг – Рубайты Хадизæт – раст 
мадыадгæнæг фæлмæн уыди, стæй рæсугъд чызг.

Мæхи мад Замирæты та мæнмæ не ’вдæлд: быдыры куыстæй-иу 
фыдвæлладæй ’рбацыд. Бон-изæрмæ-иу уыдтæн мæ фыдымад Гуы-
мыдæйы æвджид, уый та-иу æнхъæлдта, æмæ лæппутимæ стыр 
сихæрттæм уынджы хъазын, зæгъгæ. Уалынджы нын Хадизæт 
бафæдзæхста тетрæдтæн æхца ’рхæссын.

Дис кæнынц мадæй, фыдымадæй, ай цавæр тетрæдты кой кæны, 
исты нын скъоладзау куынæ у, уæд. Æмæ сын уæд басастæн, скъо-
лайы кæй вæййын ныр дыууæ мæйы бæрц, ууыл. Хорз, фæлæ, дам 
нæм нæй иу хуынкъ суари дæр ныр – мæнæ хуыцаубоны Беслæны 
базары бæдултæ ауæй кæндзыстæм, кæд нæ ауадзой уырдæм рады 
хъæугæстæ, уæд æмæ дын ратдзыстæм иу-дыууæ театрады фаг…

Уа сын бар ацæуынæн хъæуæй, ма сын уа, мæн та тæккæ рай-
сом хъæуы æхца, æндæр цы ’фсон скæндзынæн ахуыргæнæгæн, 
зæгъгæ, тъизын райдыдтон. Ныр нæ фынджы уæлхъус бады нæ 
сиахс, мæ фыдыхо Чабæханы лæг æмæ арахъхъ нуазы хæндыджы 
цыхт æмæ къуыдырфых æйчытимæ. Æвæццæгæн, мæ тъизынæй 
куы схъуырмæ, уæд йæ дзыпмæ нывнæлдта æмæ мæм – æз пецы 
фарсмæ зæхбыныл тъæпæн бадтæн – æрхуы æхца æрбаппæрста, 
куыдзæн къæбæр куыд æппарай, афтæ. Разынд зылын-мылын суари. 
Бæрæг уыд, уымæй размæты дзы-иу лæппутæ селатæй цæвынæй 
æхцайæ кæй хъазыдысты, уый.

Иу театрад дзы цыдаид, дыууæ – нæ йæ зонын уал æмæ уал азы 
фæстæ, фæлæ мын уæддæр фехсызгон…

Уалынджы – æртыккаг къласы уыдаин, æви цыппæрæмты, – 
тетрад балхæнынмæ дæр нал ссардтаис. Суанг ма-иу чернилæ дæр 
бæрæзейы мыггæгтæй скодтам, алы хъылма гæххæтты гæбæзтыл 
фыссынæн.

Уæд дын мын нæхионтæй чидæр ахæм зонд куы бацамонид, 
Одессæмæ, дам, Гуымыдæйы хо Хæмсиаты афицер лæппумæ 
ныффысс, æмæ дын кæд уый уым самал кæнид тетрæдтæ æмæ 
дын сæрвитид. Бакоммæ кастæн. Цас рæстæг рауад, Хуыцау йæ 
бæлвырд зонæг, фæлæ дын мæм Одессæйæ Зилгæмæ хуын ссыд: 
дыууæ бæзджын тетрады! Фыссыс ма – нал!

Ау, уанцон нæу, мæ дæргъвæтингонд царды исты цины уылæнты 
куыд хъуамæ нæ бахаудаин, æрмæст дзы цыма уыцы бæрæгбоны 
цины æмсæр бынтон стæмхатт уыд…

Æмæ цы уæздæтты уæздандæр лæг уыд тетрадтæ мын сæрвитæг 
Сæлбиты хорз Къост (Константин), уый та! Бирæ азты фæкуыста 
астæуккаг скъолайы ахуыргæнæгæй, хостæ кодта кæрдæджытæй 
дæр, нæуæдз азы кадджын-радджынæй батыдта. Дзæнæты рухсы 
фæбадæд!..

Саби барæвдауынæн бирæтæ нæ хъæуы, стæй йæ бафхæрынæн 
дæр – цæргæ-цæрæнбонтæм алцыдæр бахъуыды кæны.

Бæрзæндтæ рæсугъд лæг уыд нæ сыхаг Дауыраты Валодя. 
Нæхимæ, Ирыстоны нæ куыста æмæ нæ цард, фæлæ-иу йæ мад 
Нафиаты бабæрæг кæнынмæ арæх фæзынд. Йæхи мæ фыд Мустæйы 
(Хадзы-Муссæйы) æрдхорд хуыдта. Амбæлди-иу мыл – æнæмæнг 
мæ-иу худгæбылæй бафарста: 

– Цæй, куыд у – ахуыр хорз кæныс скъолайы? Æмæ йед та… 
Хъулæй æхцайыл фæхъазут? 

– Бынтон хорз нæ ахуыр кæнын, фæлæ фæстæзæдтæй дæр нæ 
дæн. Хъулæй та куыд нæ хъазæм, стæй уилынтæй æмæ къулмæ 
цæвынæй… Нывналдта-иу йæ пинджачы дзыпмæ æмæ мын-иу 
мæ армытъæпæн æрхуы æмæ ’взист æхцатæй айдзаг кодта. Кæм 
ма-иу уыд æнæхъæн хъæуы лæппутæй дæр мæнæй бонджындæр!..

Ды дæр кæм дæ, Валодя, уырдыгæй сызгъæрин талатæ суадз!..
Ды та…
Нал æй амонын йæ номæй, фæлæ… Къорд цыдæр æнаккаг, стæй 

фыдфыдуаг митæ дзы ис радзурæн йе ’рыгон бонтæй дæр, фæлæ 
’рмæст иу ахæм цау… Уæды дуджы-иу мах, сыхы æнахъом лæппутæ, 
хус рæстæджыты, уарынтæ-иу куынæ уыд, уæд дзыргъа-мыргъа, 
уарынгуыссæтæ кодтам. Цы лыстæг æхцатæ нын-иу авæрдтой, дон 
ныл басæххæттыты фæстæ зæронд устытæ, уыдон та уый æмбырд 
кодта. Уынгыл-иу хадзари-хадзар зылд куы фестæм, уæд нæ-иу 
Чонкыры куырдадзы сисы рæбын рæнхъæй ралæууын кодта æмæ 
нын-иу алкæй армы дæр фæйнæ æрхуы æхцайы фæцавта. О, хистæр 
æфсымæртæ кæмæн уыд æмæ кæмæй тарст, уыдонмæ-иу æвзист 
дæс-фынддæс капеччы, науæд абази дæр æрхаудта…

Лæууын æз дæр, фыдæй сидзæр лæппу, дарын æм мæ арм. Уый 
фæгуыбыр æмæ мын дзы нытту ласта! Бирæ азтæ рауад уæдæй 
нырмæ, фæлæ ма  ныр дæр мæ армы дзыхъхъ ссудзы, срæхойы 
мæ зæрдæ…

Уый иу заман Астæуккаг Азимæ афтыд, цыдæр буфетгæстæ-йед-
тæй дзы фæцард, стæй бынтон гæвзыккæй схæццæ. Нывыл са-
лам ын радтон, уый дæр мæ никуы бафæндыд, цыдæр æнæбары 
ныхæстæ-иу акодтон йемæ.

Кæйдæр фæсдуар æгады мардæй амард…

ДЫУУÆ ДУРЫНЫ
Дыккаг къласы ахуырдзаутæ уыдаиккой æви æртыккаг, фæлæ 

дын дзы иу лæппуйы ног чызг-ахуыргæнæг сыстын кодта æмæ йæ 
фæрсы, уы- рыссагау та, дам, мад куыд хуыйны…

– Деда, – загъта лæппу.
– Дурень ты, дурень! – фæкодта йын ахуыргæнæг. – Афтæ 

фыдыфыды хуындæуы.
Лæппуйы æмбæлттæн дын уый авæрай: дурень цы амоны, уымæн 

мур дæр ницыма зыдтой, фæлæ лæппуйыл уайсахат сæ зонгæ ирон 
дзырд фæсномыгæн аныхæстой цæрæнбонтæм ныхæстæй – «Ду-
рын». Замманай рифмæ ноджы: дурень – дурын...

Ныр уый та уæд раст дзуапп радта æвæлтæрд ахуыргæнæгæн: 
хæрзæрæджыты дæр ма сыгъдæг гуырдзиаг лæппу уыд, фæлæ 
Ирыстоны, йе ᾽мгæрттимæ хъазгæйæ, фæлвых иронæй агæпп ласта.

Гъемæ æцæг дурень-дурыны фидиссаг ном уымæ бæргæ нæ 
хаудта. Фæлæ тынг рагæй хъулæттæ-хæрæмттæгæнæг у нæ дзæбæх 
дуне – латинæгтæ йæ дыууæ мин азæй раздæр фæфиппайдтой: 
«Уыцы иу хъуыддаджы тыххæй чидæр карз æфхæрд баййафы, 
æндæр кæйдæр та хæрзиуджыты бын фæкæнынц!»

 ХÆЛÆГ
Зруггом Ирыстоны кæмттæн сæ алæмæттаг рæсугъддæр кæмт-

тæй у. Кæддæрты дзы Гусалтæ дæр цардысты нымад мыггагæй: 
æнхъæлдæн, æмæ æрмæстдæр уыдонмæ уыд егъау дыууæуæлад-
зыгон хæдзар. Айдагъ йæ хæлддзæгтæ дæр дзурæг сты йæ хъал 
бонты диссаджы уынд-бакастыл.

О, æмæ æрвылаз дæр – гæнæн æмæ амалæй – бафтæм уырдæм 
Сызгъæрин Мады-Майрæмы бæрæгбон. Æгъдауимæ хонæг нæ 
вæййы не ’рвад Мæйырбег (абон æнæфæразгæ у æмæ Хуыцауы 
уазæг уæд!) Найфат та нын дзы скодта нæ  иннæ  ’фсымæр, тар-
скæйаг Æхсар. .

Гъемæ та ацы аз августы 28 бон цалдæр Гусалонæй бацыдыстæм. 
Адæм дæр дзы фаг бирæ уыд – алы рæтты хицæнмæ-хицæнтæй 
бадынц, бæркадджын фынгты уæлхъус кувынц, табутæ кæнынц. 

Бон дæр уыцы райдзаст бон у, хæхтæн дæр сæ хуыз бæрæгбонарæзт, 
цæст сæм кæсынæй не ’фсæды, зæрдæ нæ дзаг кæны сæ цинæй.

Нæ найфаты тæккæ цур баййæфтам цатыргонд, йæ фарсмæ хæд-
тулгæ «Нива», фæлæ дзы адæймаг зынæг нæй, æрмæст «Нива»-йы 
бынæй рауад цалдæр тыппыр къæбылайы, сæ фæдыл ралæст сæ 
мад дæр, æмæ дын рабадтысты фæрсæй-фæрстæм: кæсынц æн-
хъæлмæ, кæд сæм цы ’рхаудзæн нæ фынгæй, уымæ. Фæхайджын 
сæ-иу кодтам æд дзидза стджытæй, уæдæ нæ…

О, амæйразмæ-иу лæг батæхуды кодта, кæрдæгджын хизæнтæ 
уынгæйæ, фосдарæнтæн агургæ æмæ æнæаргæ бынæттæ дзæгъ-
æлæй куы нал сæфиккой, зæгъгæ. Ныр дзы рæгътыл цалдæр рæтты 
фысвосы дзугтæ ’хсызгонæй суыдтам. Æмæ фенхъæлдтам, уæдæ 
цатыр дæр æмæ «Нива» дæр, æд къæбылатæ куыдз дæр фыййæутты 
уыдзысты, зæгъгæ.

Фæкуывтам, фæминас кодтам, бадæм, ныхæстæ кæнæм, фæл-
гæсæм хæстæджыты, дæрдты – иу хох иннæмæй хохдæр, аивдæр, 
зæдбадæндæр…

Ком фæдыууæрдæм, фæсаджил, хæхты арфы ныгъуылынц – 
цæугæдæттæ кæцæйты кæлынц цъититы дæлфæдтæй, уырдæмты. 
Кæмдæр дзы Зруджы цадгонд дæр ис, туристтæ йæм бафтынц, 
фистæгæй цæугæйæ, фæлæ мах гæнæнтæ, ахæм фистæг бæлццæттæ 
уæм, уый нал амонынц, нæ къорд кæстæрæй фæстæмæ…

Уалынджы дын нæ уæлхъус æрбалæууыдысты дыууæ лæп-
пулæджы æд кæсагахсджыты хордзентæ æмæ сæрмагонд æнгуы-
ртæ, сæ дарæс дæр сæрмагонд дарæс – цы сæ къахыдарæс, цы сæ 
уæлæйы. О, цатыр дæр – уыдоны, машинæ дæр – афтæ. Бонхорз 
загътой, æмбæлгæ дзуапп сын раттам, æгъдауыл кæрæдзийæн 
кæрæдзи бацамыдтам – æмæ сæ дыууæ дæр ахуыргæндтæ разын-
дысты, кæсаг ахсын, цуан кæнын – уый та сæ уарзон фæлладуагъд. 
Æмæ, дам, суанг Астрæхæны быдырты дæр вæййæм, Волгæйы 
къабæзты фæахсæм кæсаг, цуан дæр дзы фæкæнæм.

Ныр та уыдысты комы рæбын, æрцахстой дзы балертæ, ардæм, 
Зругмæ та дысон изæр æрбацыдысты, сæ цатыры бахсæвиуат кодтой, 
стæй сæумæйыл фæраст сты комы сæрмæ… Сæ иу чысыл кæстæр-
хуыз уыд, æмæ дын уый, уыцы ныхæстæ кæнгæйæ, машинæйы 
къæбицæй портативон пец райста, хордзенæй стыр тебæйы дзаг 

кæсæгтæ систа, скусын кодта пец æмæ кæсæгтæ сурвых акодта…
Кæд цыфæнды хæрдджын уыд лæг, уæддæр иу хæрзад уыдысты 

уыдон, иу хæрзад! Уæлдайдæр уымæн, æмæ нæ тынг æрфыгæй, 
худгæбылæй кæй хынцтой сæ бæркадæй…

Иу æхсызгон сæм уыд кæсын, хъусын, сæ кæрæдзиимæ куыд 
фидыд ныхас кодтой, куыд тынг бæрæг дардта сæ ирон фарн, æппæт 
уыдæттæм, æмæ сæм бар-æнæбары бахæлæг кодтон, бабæллыдтæн, 
семæ хæлар ма у, семæ ма æфт цуаны дæр æмæ кæсагахсынты 
дæр, зæгъгæ. Зæрондæй сын раст цумайы лæдзæг дæр басгуых!..

О, Хуыцау, макуы бахауæд ацы дыууæ гуырдæн се ’хсæн къæм, 
мацы сæ фæзулдзæст, фæзулдзых кæнæд!

Ахæм хицæн адæймæгтæй кæй вæййынц нымаинаг, кады аккаг 
адæм мæнæ ахæмты фæрцы, уымæн – цæвиттонтæ…

    
 ЕРЫС 

Кæд æмæ йæ кæд фехъуыстон – Хуыцау йæ зонæг. Фидистæй 
ерыс, ноджы арæхстджынæй.

Цæвиттон, трамвайы чызг-сылгоймаг æмæ лæппулæг ныхмæбадт 
фесты. Иу заман нæлгоймаг йæ ком айвæзта йе ’фсæрты гæнæнтæм 
гæсгæ, йæ дзых йæ армæй нæ ахгæнгæйæ.

Сылгоймаг ын фæкодта: 
– Уанцон нæу, ныхъуырыс мæ!
Лæппулæг æм фæцарæхст:
– Æз æнæзæгъинаджы фыд нæ хæрын!
Чызг-сылгоймаг дзы хæсджынæй нæ баззад:
– Ай-гъайдæр: хæрæг кæрдæгхор кæй у, уый та чи нæ зоны! 
Сæ дыууæ дæр уал æмæ уал азы мæ цæстытыл тынг фыдуынд-

тæй уайынц. Стæй…
Стæй æнæнхъæлæджы мæ зæрдыл æрбалæууы: кæддæрты æз 

дæр, мæхæдæг дæр мæхи уыдонæй КУЛЬТУРОНДÆРÆЙ нæ дард-
тон. Æмæ ссудзын æфсæрмæй…

Культурæ нæ цыма æрмæстдæр чъырæй уæлæнгæйтты рацагъта: 
лыстæнты артыл дæр ныттæпп кæнæм æмæ цæстыфæныкъуылдмæ 
не ’фсарм нæ къæхты бын ассæндæм. Уымæн, æмæ…

Уымæн, æмæ нæ рохуаты аззайы цардвæлтæрд фыдæлы зонд:

– Хорз лæгмæ маст нæ хæццæ кæны (Йе та – æфхæрд).
Æрмæст та нæм фыдæлы иннæ базырджын ныхас дæр æвæсти-

атæй æрбатæхы:
– Барон-барон – лæджы фырт; æгæр барон – куыдзы фырт.
Лæг джихæй дыууæ зонды астæу лæууы. Цас быдыртæ ма ис, 

цымæ, æмæ ма цал æфцæгыл ахизын хъæудзæн АДÆЙМАДЖЫ, 
цæмæй Николай Дыккæгæмау дзурын макæйуал хъæуа:

– Прости им, Господи: они не ведают, что творят…
Ис, дам, народ, фæлæ, дам, нæй наци.
Æмæ цы зын уыдзæн мæлын ахæм хъуыдыимæ, зæгъгæ, махæй дæр, 

ирæттæй дæр, кæй вæййы иродтæ, ноджы ма афтæ стæмхатт дæр нæ.
Стæй иннæ сагъæс дæр: ау, æппындæр ницы ахъаз сты аивад 

æмæ культурæ? 

 ДЗЫРДАДЗАГЪД
Иу – хицаугонд, иннæ – йæ дæлбаргонд. Æмæ-иу хицаугондмæ 

куы бацыд æмæ-иу куы аныхæстæ кодтой иумæйаг хæстыл, стæй-
иу куы рацыд уый уатæй, уæд та-иу хицаугонд йæ уаты рудзынг 
байтыгъта: йæ дæлбаргонды хъылмайы тæф, дам, ацæуа.

Уæд цыдæр æгъдауæй хабар уый хъустыл æрцыд. Æмæ йын 
куыд хъуамæ ма фæхъыг уыдаид: йæ зæрдыл æрлæууыд рагон 
ныв, зæгъгæ, дыууæ лæгæй иу иннæмæ дзуры, ма, дам мæ æрцæв 
дæ ехсæй, æлдар, нæ дын æй ныббардзынæн – æз дæр ирон лæджы 
фырт дæн. Æмæ уыцы таурæгъæй ныфсгондæй нæ дæлбаргонд 
дæр лæгау лæгæй бацыд хицаугондмæ æмæ – нæдæр салам, нæдæр 
привет, афтæмæй йыл йæ сæнары лауыз бацавта: 

– Æз мæ къæхтæ, ды дæхи цал хатты æхсыс, уымæй арæхдæр ныхсын!
– Уырны мæ! Уымæн æмæ æз мæхи æртæ азы æрмæстдæр иунæг 

хатт фехсын! – фæцарæхст æм хицаугонд.

 МЫРЗАХЪ ÆМÆ ИННÆТÆ
Кæд ма мын зæрдæ ис, уæд ма ахæм ном – Мырзахъ – хаста 

Кучиты лæппу. Уартæ уæды рæстæджы дунейы егъаудæр нау «Ти-
таникы» цыд уый дæр Амырыкмæ, фæлæ нæ фæдæлдон мингай 

бæлццæттау, аирвæзт. Йæ хабæрттæ мын дзырдта Кучиты Эльбрус 
– тынг цымыдисаг сты (чи бавдæла, уый сæ бакæсдзæн мæ чиныг 
«Лæджы уаргъ»-ы).

О, фæлæ Гусалты Мырзахъ та йæ царды фылдæр хай арвыста 
Астæуккаг Азийы. Куыд лæг уыд, цы лæг уыд, уыдæттæ æры-      
хъусæггагæй зыдтон. Уыдис, дам æм æрмæстдæр 4 къласы ахуырад, 
ома фæцис советон скъолайы райдиан кълæстæ. Фæлæ, дам, æрдзон 
æгъдауæй та ахæм сæрæнгуырд æмæ хъуыддаджы лæг рахаста, 
æмæ иузаман стыр куыстуаты – æнæхъæн тресты – хицауæй дæр 
къорд азы куыста. 

Стæй уалынджы ахæм закъон рацыдис, æмæ, уæлдæр скъола 
чи нæ фæцис, уыдоны бæрнон бынæттæй исын байдыдтой. Æмæ 
Мырзахъæй дæр йæ бæрзонд къæлæтджын фенæхай кодтой, йæ 
бынат ын бацахста дипломджын. Æрмæст нæй, нæ арæхст раза-
мынд дæттынмæ адæмæн, куыстуат заууатмæ цæуын байдыдта. 
Гъемæ уæд æрхатыдысты Мырзахъмæ, раздæх, цы бынаты фидауц 
уыдтæ, уырдæм, зæгъгæ…

Бон цыд æмæ, цы ’рхаста, уый кæмæндæр æцæгдæр фарн æр-
хаста, кæмæндæр та… Байсæфт, бабын, базгъæлæнтæ егъау советон 
импери. Астæуккаг Ази дæр кæй астæуккаг цæджындз уыд, уый 
ма чи равзæрстаид, ноджы дзы куы иу ран, куы иннæ ран адæм 
кæрæдзимæ карды ком æмæ топпы дзыхæй сдзырдтой. Гæнæн нал 
уыд дзыллæгонд ирæттæн дæр: сæ фыдæлты уæзæг бацагуырдтой…

Мырзахъ йæ къæбæргæнæг æмæ йæ иунæг фыртимæ ’рцард, 
йæ хо цы хъæуы цард æмæ йæ кæдæм хуыдта, уым. Хæдзар дзы 
балхæдта.

Фæлæ Ирыстон дæр æнхъызт, сæргой фæцис, хицаудзинад дзы 
фыццагау фидарæй бæрæг нал уыд: бæстæ рувас æмæ бирæгъ 
æлдæрттæй байдзаг. Ацы хъæуы дæр цыдæр æнамонд гуырдтæ, 
хæрзæфсымæртæ, уырсиуæг кодтой.

Мырзахъы фыртмæ уыд дæрдджынгомау хæдтулгæ «мерседес». 
Æфсымæрты иу фыдгонд хъуыддагæн бахъуыдысты дыууæйæ 
дæр – машинæ дæр æмæ лæппу дæр. Нал сæмбæлд лæппу æгас 
хæдзарыл: амардæуыд æй, хуыздæр æвдисæн – мард æвдисæн, зæгъ- 
гæ… Йе ’фснайæн бон Мырзахъы кæртмæ æхцатæй дзаг дзæкъул 
басхуыстой, кæй амæттаг бацис йæ иунæг бындар, уыдон ахæм 

ныхæстимæ: уæ машинæ дæр æмæ йæ тæрæг дæр, дам, фылдæры 
аргъ нæ уыдысты…

Уыцы фыдвæнд-фыдгæнд, уырсиуæггæнæг джауыртæ афтæ                                
æнхъæлын райдыдтой, æмæ сæ тæсæй ирон лæг ирон нал у, йæ 
ныфс ничи бахæсдзæн сæ размæ ’рлæууын, сæ ныхасыл сын                                                                                    
дыууæ зæгъын, уæлдайдæр та сын ныхкъуырд раттын. Нæ цин 
кæны зæрдæ, цы ’рцыд, уыдæттыл, фæлæ… Кæйдæрты зæрдæхудт 
ма райстой, кæйдæрты хъыджы ма бацыдысты, кæмæйдæртæй ма 
суанг тугхæсджын дæр фесты сæ фыр налатæй æмæ…

Кæрæдзи-иу мыггагдзагъд, мыггагыскъуыд куы фæкодтой 
ирон адæм, тугисгæйæ, уыцы æлгъыстаг дуг нæ фæцæйрох кодта, 
фæлæ та, кæд фыццагау карзæй нæ, уæддæр фездæхт. Æмæ уыцы 
фыд нæуæдзæм азты цасæй фæцагътой сæ кæрæдзи нæ разагъды 
фæсивæд, цасæй! Ничиуал зыдта иронæн ироны хатыр иронæй. 
Æллæх, æмæ абон та… Кæцыдæр пъæлицæйæгты къухтæй… Иры-
стонты цытæ ’рцыд, уыдон дæр зæрдæрысты фаг сты, фæлæ мæнæ 
куыд фыссынц «Новая газета»-йы ацы аз 10 декабры:

«Под пытками он сознался не только в изнасиловании и убий-
стве девушки, но и еще в четырех убийствах, которые полицейские 
принудили Михеева взять на себя. (Иубон, «слест» та йыл куы 
кодтой, уæд йæхи рудзынгæй расхуыста…).

С переломом позвоночника его отправили в больницу, но трое 
суток не подпускали к нему врачей. На четвертый все же сделали 
операцию (оказалось, поздно), и в тот же день нашлась девушка, 
которая загуляла и затаилась, боясь гнева родителей».

Нæ, афтæ куы кусиккой пъæлицæ ’мхуызонæй, уæд уый ковидæй 
фыддæр куы уаид, фæлæ дзы ахæмтæ дæр кæй æмбæлы, уымæй 
зæрдæ ныккæрзы, æнæфендау та бадис кæныс: ау, адæмы мыггаг 
хæдзайраг не сты, скъолайы дæр æмæ сæ æфсады рæнхъыты дæр, 
адæмы ’хсæн дæр иу хорз лæг никуы ницæуыл ахуыр кодта, нæ 
кæсынц нæдæр газеттæ, телевизормæ, нæ сæм хъары музыкæ, поэ-
зи, сæ адæмы хъæр, нæй сын æгъдау, æфсарм, Хуыцау уæд та ма?!

… Мæ иннæ ’рвад – Иран. Куыста «маршруткæйыл». Адæмы 
ласгæйæ ’рбахæццæ Универмагмæ. Кæсы, æмæ уынджы иннæ 
фарс æнæхъæн дзыллæ стыгуыр сау «мерседесы» алыварс. Йæ 
лæппу Зауыры машинæ йæм фæкаст. Æрлæууыд рæсæны, хатыр 

ракуырдта йæ пассажиртæй, стæ-ма, циу, цы хабар уа, уымæ æз 
дæр бакæсон, зæгъгæ.

Бацыд адæмы ’хсæнты, бакаст мидæмæ æмæ…
Цы фидар дæ уæддæр, адæймаг, цы домбай!.. Кæйдæр ныхæстæ 

хъусынхъом ма уыд: «Лæугæ кодта… Бацыд æм иу лæппу, бахста 
йæ дамбацайæ цалдæр хатты æмæ, цыма лæг нæ мардта, баз цыма 
æхста, нæмыг дзы ахиздзæн-нæ ахиздзæн, уыйау æй фæлвæрдта, 
– стæй цадæггай раздæхт, сындæггай бацыд, иуварс цы «Волгæ» 
уыд, уымæ, бабадт дзы æмæ афардæг…»

Зауыры æфснайæн бон марддзыгой адæмæй чидæртæ хъус-хъус 
дзырдтой: «Æхца дзы дардтой æмæ йæ… цæмæй йын сæ хæс ма 
фидой, уый тыххæй…»

Дардтой – о. Дыууиссæдзæм бон иу лæппулæг иуварс ахуыдта 
Ираны æмæ йæм цыдæр гæххæттытæ радта: «Викалинæ»-йы йын 
дуканийы бынаты фаг зæххы хай ис, Зауырæй цас дары, уымæй 
фылдæры аргъ, æмæ, дам, ныр дæу у, Иран…

Уый ницуал бандæвта, факъуырмагонд, сауæвзалы йын кодта 
йæ маст йæ зæрдæ æмæ… Зæрондæй йæ къух йæхимæ систа. Сæ 
иунæджы мадыл-иу цы бон баизæр, цы ’хсæв сбон, уый та…

… Мæ иннæ тугхæстæг, нæ цардхæрæфырт Азæ. Дзантиаты 
чындз. Дохтыры куыстгæнæг. Йæ рад уыд Елхоты рынчындоны 
æхсæвы баззайын.

Уалынджы фæдисон дзæнгæрæг: паддзахы фæндагыл дыууæ 
уæзласæн машинæйы сæхи ныхæй-ныхмæ скъуырдтой! Тагъд 
æххуысгæнджытæ æвæстиатæй уым балæууыдысты. Азæйæн цы 
базонын хъуыд йæ лæппуйы машинæ! Бакаст ма уæддæр кæбинæмæ 
æмæ… æмæ…

Иу ацæргæ сылгоймаг æндæр уавæры дзыназгæ куыд дзырдта, 
уый мæ нæ рох кæны: 

– Æ, цы дын загъдæуа, сылгоймаг, цы, кæд æмæ ды судзины, 
кæнæ та хæсгарды ’фсæйнагæй конд дæ! Дон дæ фæласа, арт дæ 
басудза!..

… Мæ фыдыфыд Солтаны хо Хадзыгуа. Бæрзæндтæ рæсугъд 
сылгоймаг. Цорæты Никъаламæ смой кодта, Хъахъхъæдурмæ. 
Куыд, цы, уый нал зонын, фæлæ Никъала репресситы амæттаг 
бацис, сæ иунæг хъæбул Борик ма дзидзидай саби уыдис, афтæ. 

Сидзæрæй дæр уыцы худæнбылæй хъомыл кодта, арæх нæм-иу 
Зилгæмæ йæ зæронд вилисапедыл схæццæ, фынддæс азмæ йæ 
мады сæрты акаст.

Скъола фæцис, æфсады æртæ азы фæцис, сыздæхт. Уæдмæ 
Никъалайы среабилитаци кодтой. Уыцы заман та райгонд уылæнау 
ирæттæ Астæуккаг Азимæ ивылын райдыдтой. Мад æмæ фырт 
дæр цыдæр ныфсæй аивгъуыдтой уырдæм…

1989 азы сæм горæт Орджоникидзебадмæ ныфтыдтæн æз дæр: 
Боричы чызг Мæдинæ чындзы цыд. Уыртаты хæрæфырт…

Сæ хæдзар – дыууæуæладзыгон, кæрты – бассейн, кæд майы мæй 
йеддæмæ нæма уыд, уæддæр кæсын, æмæ сæ кæрты цы цалдæр бал 
бæласы уыд, уыдоны дыргъ сау-сауид æрттивы, ноджы уыцы ставд. 
Хъæстæ дæр дзы куыд нæ фæуыдаин æмæ – сойджын, хæрзад…

Цæрæг хæдзар цы хуындæуыд советон дуджы дæр, уый уыды-
сты. О, Хадзыгуайæ иу æмбисонд базыдтон – цæмæдæр гæсгæ йæ 
загъта: «Æн- хъæлцауы бæх фæллад нæ зоны».

Мæ лæвæрттæ-хуынтæм мын куы ’ркаст, уæд та дын мын афтæ: 
– Агъа, æхсад лæвар дæр æрхастай – къабайаг…
Уый та ма дзы, зæгъын, цавæр «æхсад» лæвар у, дзыхъхъын-

нæуæг хъуымац куы у, уæд!
– Сапоны джипп ма фембæлы хъуымацимæ, сапоны: искæд бон 

æй æхсын бахъæудзæн.
Уалынджы Советон Цæдис иу цæдис дæр нал уыд, йæ мид-

бынаты ныккалд. Таджикистаны та ма мидхæст дæр пиллон арт 
суагъта – ирæттæ сæ сæртæ `фснайыны охыл – куы ма йæ загътон 
– сæ фыдæлты уæзæгмæ лигъдæттæй агæпп ластой. Борик дæр 
æд бинонтæ сæфтыд æмæ-иу куы кæмæ ацард, куы кæмæ, стæй 
фæстагмæ æрбынатон йæ райгуырæн хъæуы. Хадзыгуа æцæгæлон 
зæххы баззад мыггагмæ – советон дунейы фæфæлдæхты размæ, 
йæ амонд уыд, æмæ ахицæн.

Борик гаффуттæй аззад: налдæр – йæ уæладзгуытæ хæдзар, 
нæдæр, цы ’хца бафснайдта банчы, уыдон. Æмæ йын сабыргай-са-
быргай йæ зæрдæ маст сфыхта: раздæр йæхæдæг ацыд æнусон 
æнцойадмæ, йæ тæккæ цардбаргæйæ ма уыд, афтæмæй; чысыл 
фæстæдæр та – Уыртайон. Сæ цот цы баисты, уый та мын сбæлвырд 
кæнын нæ бантыст – цардагур, дам, фæпырх сты алырдæмты…

Æмæ, иу артæй уæрст кæимæ стæм, уыдоны кæрт та… уыцы 
уæрæхзылд кæрт, цыппар фырты кæм уыд Солтаны фыдыфсымæры 
фырт Хадзырæтæн, уыцы дзаг кæрт та… Кæй æлгъыст æмæ йыл 
цæмæн æрцыд, дзæгъæлæй куыд баззайа, зæгъгæ?!

… Уæлæ цы хæлархуыз хорз хур кæсы, уæлæ абон – Ног азы                          
къæсæрыл, мæнæ ацы рæнхъытæ кæд фыстон, уæд: 24 январы 
2021 азы.

Æмæ де уазæг нæ зæххон цард, Иунæг Кадджын, Æмбал кæмæн 
нæй æмæ ‘мсæр æмбал кæмæн нæ фæтчы, уыцы Хуыцау! Абон 
нын æппæтæй табуйагдæр у, цæмæй нæ Тарæрфыг Рыны Бардуаг 
йæхи бæрзæндты айса, æмæ йын амæй фæстæмæ йæ чъылдымæн 
куыд кувæм, уыцы хорзæх, Хуыцау.

Ай æнæуи дæр нæ цард нæхи азарæй – налат адæймаджы азарæй 
– тыхст æмæ уырыд куы вæййы, уæд…

 Уыдзæн ма 

Рохуатæ# æвгъау
ЧЕЛÆХСАТЫ Михал

ЗАЗХÆССÆН
Радзырд

Сæрд йæ тæмæны бацыди. Кæрдæг фæсуарынтæ уæлæмæ бырста. 
Уыдис фæссихор. Раманаты Алихан йæ астаздзыд æфсымæримæ 
сцæйцыди бæхуæрдонæй быдыры куыстæй.

Бæх фæллад къахдзæфтæ кодта над фæндагыл. Алиханæн йæ би-
нонтæ бирæ уыдысты: дыууæ хойы – иу цыппæрдæсаздзыд, иннæ – 
æхсæрдæсаздзыд, дыууæ æфсымæры – дæс æмæ астаздзыдтæ, зæронд 
мад, йæ ус дыууæ чысыл сабиимæ. Кæй дзы акодтаид йемæ быдыры 
куыстмæ: мад – урс дадалитимæ кæнæ йæ усы дзидзидай сывæллонимæ?

Алиханæн йæ фыды раз ус нæма уыди, фæлæ фыд куы амард, 
уæд мад йæ хæлæртты лæгъстæгæнæг радгай æрвыста йæ фыртмæ, 
ус куыд ракура, афтæ – нæ йын куымдта: нырма мын, загъта-иу, 
раджы у, стæй бинонтæй дæр куыстхъом ничи у, æмæ, ус куы 
’рхæссон, уæд уый дæр уæззау куысты бафтауон хъуамæ цард 
феныны бæсты? Æмæ мæ нæ фæнды».

Мад та барвыста: «Цыфæнды куы фæуа, уæддæр уый дæр йæхи 
фаг кусдзæн».

Алихан  æвæндæй сразы æмæ æрхаста ус – сывæллон чызг, 
разынд рæвдз сылгоймаг, йæхи тыдта быдыры куыстмæ, Алихан 
та-иу æй уадзгæ нæ кодта. Бинон тæ зæрондæй, чысылæй царды-
сты кæрæдзийæ тынг разыйæ. Ноджыдæр ма сыл бафтыд дыууæ 
сывæллоны æртæ азмæ.

Уал азы рацыд Алиханы сæрмагонд цардыл. Йæ фыды хуызæн 
– сабыр кусаг, цыма йын царды нывы уæззау цард фыст уыди, 
уыйау йе ’рфыг дæр нæ фезмæлын кодта,  бирæ бинонты æфсондз 
æркодта йæ бæрзæйыл.

Нæ ауæрста йæхиуыл – куыста, бинонтæ дæр хæдзары бирæ 
зилæнтæ кодтой.

Ныр мæнæ сцæйцыди куыстæй йæ гыццыл æфсымæр Ладеимæ.
Ладейæн дысонизæр Алихан радта дзырд:
– Райсом дæ раджы сыхъал кæндзынæн æмæ дæ акæндзынæн 

бæх хъахъхъæнæг.

Ладе йæхи фыр цинæй Алиханыл баппæрста.
– Æцæг мæ акæндзынæ, Алихан? – бафарста, йе ’фсымæрмæ 

æнæууæнк цæстæнгасæй кæсгæйæ.
– Кæд дæ асайдтон? Райсом мемæ цæуыс быдырмæ.
Уæд Ладе йæ къахфындзтæ хæдзары астæу æрсагъта, къухтæ 

стылдта. Хотæ йын сæмдзæгъд кодтой, иннæ бинонтæ дæр хъæл-
дзæгæй худтысты.

Райсомæй раджы, Алихан бæх куы ифтыгъта, уæд гыццыл 
Ладе, цыма цъил уыди, уыйау къæхты бын тыхсти æххуысæфсон: 

– Мæнæ дын хамут, Алихан, – дзырдта Ладе æмæ хамут йæ 
фæдыл æрбацæйласта.

– Нырма чысыл дæ хамутæн, – загъта йын Алихан.
– Ладе, мæ хур, гъа, мæнæ хæринаг, – радзырдта мад хæдзары                 

дуарæй. – Уæрдоны сæ авæр.
– Бирæ нæ хъæуы хæринаг, гыцци, сихорыл ам уыдзыстæм. 

Уыйбæрц бирæ мын нæй кусинаг абон, – загъта Алихан æмæ араст 
куыстмæ.

Ныр быдырæй куысты фæстæ сæ хъæуы комкоммæ схæццæ 
сты. Бирæ сæ нал хъуыди сæхимæ. Æрыдоны доны фале сæ хъæуы                              
хæдзæртты сæртæ бæлæсты æхсæнтæй зындысты. Фæлæ ма уæддæр 
сæ бæх, уæзбын къахдзæфтæ кæнгæйæ, цъæх кæрдæгмæ лæбурд-
тытæ кодта Хъæдгæроны зæххыл.

Алихан йæ фæлладæй æррæдзæ-мæдзæ кодта – бæхы рохтæ                                 
феуæгъд сты къухтæй æмæ бæх фыццаг ныллæууыди, стæй фæн-
дагæй кæрдæгмæ баздæхти æмæ йæ зыд рæдывдтытæ райдыдта.

– Алихан, уæ Алихан, – дзырдта Ладе æфсымæрмæ, йæ дыс ын 
райвазгæйæ, – кæс-ма, бæх фæндагæй аздæхти. 

Алихан ракаст бæхмæ æмæ йын йæ гæрзыл рахæцыд.
– Алихан, уадз æй! Ма йæ здах, ахæра ахæм сойджын кæрдæг, 

кæннод ын нæхимæ ницы ис æхсæвæрæн.
Алихан æргæпп кодта уæрдонæй.
– Ей, Ладе, мæ гыццыл хур, ма тыхс бæхы æхсæвæрыл, æз ын                    

ныртæккæ ахсæвы фаг ракæрддзынæн.
Æмæ райста уæрдонæй цæвæг, баздæхт кæрдæгмæ, систа бæр-

зонд йæ тыхджын къабæзтæ, йæ сау цæстытæ кæрдæджы цъæхмæ                             

9 l=. д3г 14 2022



114

ферттывтой, былтыл бурбын гыццыл рихиты бын худын змæлыд. 
Цæвæг басыффытт кодта сойджын кæрдæджы бындзæфхæдтыл. 
Æвæрдта кæрдæг йæ цъæхснаг нард халтæ Алиханы къæхты бын-
мæ рæнхъытæй.

«Гъ-гъ æ! Гъ-гъ æ!» – цыди Алиханы риуæй иухуызон улæфт.
Йæ зæрдæ кæрдæджы уындæй ныррухс, йæ хъуыдытæ уый 

алфамбылайæ æддæдæр нæ ахызтысты, куы фехъуыста кæйдæр 
хъæлæс, уæд:

– Гъ-ей уæртæ лæг, цы ми кæныс искæй зæххыл? 
Алихан фестъæлфыд, цыма фынæйæ фехъал, уый хуызæн, йæ 

сæр уæлæмæ феппæрста æмæ ауыдта иу æнæзонгæ лæджы – уый 
тагъдгомау æрбацæйцыди, топп йæ рахиз къухы хæсгæйæ.

Алихан йæ цæвæгыл æрæнцой кодта, æркаст кæрдæджы рæн-                     
хъытæм æмæ сæ банымадта: «иу, дыууæ, æртæ… фондз æгъгъæд 
уыдзæн бæхæн æхсæвæрæн, сæумæцъæхæй та быдыры хиздзæн» 
– ахъуыды кодта йæхинымæр.

– Æз кæмæ дзурын, цы ми кæныс мæ зæххыл?
Цæстытæ – туджы зылд, рустæ – дымст, фындзы базыртæ пæр-

пæр кодтой, дæндæгты хъыс-хъыс цыд.
Алихан йæ риуы дзаг ныуулæфыд рухс цæстæнгасæй, æдас 

цæстæй бакаст лæгмæ. Уый уыди Алиханæй бирæ хистæр.
Алихан ахъуыды кодта: цы мын кæндзæн уыцы кæрдæджы 

хæлтты тыххæй, æмæ загъта: 
– Хорз лæг, цæмæй зонын, дæ зæхх у, уый? Фæндаджы былтыл 

кæмæндæриддæр ис кæрдæг ракæрдыны бар, æмæ дзы æз дæр 
иучысыл мæ бæхæн ракарстон.

Ладейы гыццыл зæрдæйы къæртт бауазал, абаста бæхы рох 
уæрдоны сæрхъæдыл, йæхæдæг йе ’фсымæры фарсмæ æрлæууыди.

– Уый иучысыл хоныс, уæрдоны дзаг куы ныккарстай!
– Тæвд ма кæн, дæ хорзæхæй! Дæ зæхх фæуæд… Æмæ дын, 

мийаг, дæ зæхх исынмæ куы нæ ’рбацыдтæн… Мæ фæндаг ауылты 
у, æмæ мæ фæндагыл нæхимæ цæуын, – загъта Алихан.

– Дзургæ ма кæны уæддæр? Банцай, кæннод дын мæнæ нæмыг 
дæ хъæлæсы ауадздзынæн! – Фæхъæр кодта æнæзонгæ лæг. – Ай у 
паддзахы закъонмæ гæсгæ ме ’лхæд зæхх æмæ йыл уæлдай кæрдæг 
нæй. Бафид мын йæ аргъ!

Алиханы зæрдæ фæкъæпп ласта. Мæстджын хъæлæсæй загъта: 
– Цавæр гæппытæ кæныс дæ кæрдæджы мурты тыххæй? Йæ фа-

роны фистимæ дæу фæуæд! – æмæ бакъахдзæф кодта йæ уæрдонмæ.
– Нæ!.. Хуыцауыстæн, ацы хъуыддаг дæуæн афтæмæй нæ баз-

зайдзæн! – рафыхти зæххы хицау, Алиханы уæрдонмæ цæугæ 
куы ауыдта, уæд. Топпы тыл йе уæхскмæ фæцарæзта æмæ йын 
йæ бырынкъæй суагъта судзгæ уæззау нæмыг Алиханы риуыл…

Ладе фыццаг æдзынæгæй касти загъдгæнджыты цæсгæмттæм, 
стæй, æнæзонгæ лæг топп Алиханмæ куы фæцарæзта, уæд йæхи 
баппæрста Алиханы размæ, йæ гыццыл буарæй йæ бамбæрзынмæ 
хъавыди, йæ зæлланг цъæхахстæй быдыртæ ныййазæлыдысты 
топпы æхстимæ иумæ. Фæлæ нæмыг иннæрдæм ахызт Алиханы 
зæрдæйы æмæ, бадзой-дзой кæнгæйæ, лæг, бæлас хъæддзауы 
фæрæтæй куыд афæлдæхы, афтæ афæлдæхт. Алиханимæ Ладе 
дæр ахаудта.

Лæгмар уыциу зылд фæкодта æмæ фæцæуæг.
Ладе кæугæйæ, цъæхахстгæнгæйæ ратул-батул кодта Алиханы риуыл:
– Алихан, Алихан!.. У-уæ, Алихан! Кæм… кæм дæ ныццавтой?
Алиханы дзыхæй ныхас нæ хаудта.
Ладе йæ дысы æлгътæй йæ цæссыгтæ ныссæрфта, фестад, 

акаст йæ алыварс – змæлæг нæ уыди. Бауади бæхмæ æмæ йын йæ 
бæттæнтæ алырдыгæй суæгъд кодта, рæтæнæгъдтæй йæ ракодта, 
фæлæ хамут æфцæгыл баззад.

Бакодта бæхы хæстæгдæр уæрдонмæ æмæ йын уырдыгæй йæ 
бæрзæймæ бахызт. Бæрцы йæ дыууæ гыццыл къухы æнгуылдзтæ 
батъыста æмæ йыл ныххæцыд. Бæх асæпп-сæпп кодта æмæ, уай-
тагъд доны былмæ куы бахæццæ, уæд ныллæууыди.

– Тæрсгæ кæныс, Боркæ? Ма тæрс, тагъд кæн! 
Бæх бацыд Æрыдоны доны æмæ малмæ æвиппайды ныххауд.
Дон скалд бæхы бæрзæймæ æмæ Ладейы астæумæ. Фæйлыдтой 

доны уылæнтæ бæхы æмæ Ладейы иувæрсты. Бæх йæ сæр уæлæмæ 
ивæзта. Ладе бацъæх, цæстытæ ныдздзагъыр сты, доны пырхæнтæ 
йæ цæсгомыл дæлæмæ згъорынц.

Мæлæт æм йæ къухтæ тындзы. Бæх хъæбысæй хæцæгау кæны…
Бæх фæстаг тыхджын риуыгъдæй ратыдта йæхи арфæй æмæ 

иу гæппæй фæуæлбыл – кæркмисындзæджы пыхсыты смидæг.

Сæ дыууæйы дæр нæ уырныдта, æгас ма сты, уый. Бæхы буар 
дарийау æрттывта. Ладе та, карк куы ныххуылыдз вæййы, уый 
хуызæн уыд. Бæх йæхи сцагъта. Ладейы зæрдыл æрбалæууыд йæ 
хъуыддаг æмæ сдзырдта: 

– Цæй, тагъд, цæй, тагъд… уæртæ нæ хъæуы уынгтæ, – дзырдта 
Ладе бæхæн, цыма йæ ‘мбары, уый хуызæн, æмæ йын йæ фæрстæ 
хоста æнæцухæй йæ бæгъæввад къæхтæй. Бæх азгъордта.

Мæнæ сæ хæдзар, мæнæ кæрт.
– Цы-цдзи-и!
Мад ауыдта лæппуйы бæхы рагъыл донластæй. Зæрдæ бауазал. 

Къæхтæ нал хæссынц – уайы кæртмæ.
– Цы… мæ хæдзар, цы-ы ’рцыд? Кæм… Кæм уыдтæ? Мæ                       

хæдзар… мæ хæдзар фехæлд!
Йæ уæрджытæ ныххоста… Хотæ разгъордтой кæртмæ,                            

æристой лæппуйы бæхæй. Хотæ æмæ Алиханы ус кæуынц, лæп-
пуйы фæрсынц алырдыгæй, уый дæр кæуы æмæ дзырд дзæбæх 
нал хауы дзыхæй:

– Алиха-а-ан, а-а…
– Цы, цы-ы?
– Кæйдæр лæг…
Сыхæгтæ æрбамбырд сты.
– Фæлæуут-ма, ма йæ тæрсын кæнут, радзур, мæ къона, радзур 

– загъта иу сыхæгтæй, – дон ма йын авæрут. 
 Дон ын йæ дзыхыл сдардтой.
Лæппу сдзырдта:
– Уæртæ доны фале иу… лæг… Фехста Алиханы!.. 
– Мæ хæдзарыл, мæ хæдзарыл, мæ арт бауазал ис! – нырдиаг код-

та мад æмæ та райдыдта йæ уæрджытæ хойын. Кæрт цъæхахст сси, 
æрмæст Алиханы ус, йæ кæстæр сывæллон йæ хъæбысы, афтæмæй 
лыстæг зыр-зырæй рызти, сусæг цæстысыгтæ згъалгæйæ. Уалын-
мæ сыхаг лæгтæ аифтыгътой бæх уæрдоны æмæ æрбадзырдтой: 

– Ладейы нын немæ рауадзут æмæ йæ бацамона, цæмæй йæм  
тагъддæр бахæццæ уæм. – Авæрдтой Ладейы уæрдоны æмæ уайтагъд 
сыхы лæгтæ Алиханы уæлхъус балæууыдысты, багæппытæ йæм 
кодтой, фæлæ никæйуал æххуыс хъуыд Алиханы – ныууазал ис.



117

* * * 
Дзинджыхъæу йæхи апырх кодта лæгъз быдыры хæхты тæккæ 

дæлфæдтæм.
Хæхтæ сæхи бæрзонд систой суанг арвмæ, урс хæмпус мигъ-

тæм, ранæй-ран та митæй æмбæрзт сты. Дæлдæр та айнæг хæхтæ 
сауæй æрттывтой, ноджыдæр дæлдæр хъæд, æрдæгмæ – бæгънæг, 
æрдæгмæ –  гыццыл сыфтæртæ, бæзджынæй æрбадт хохы зæххыл.

Комæй та тагъдгомау, цыма ауæзт ратыдта, уыйау дон, сæр-
бихъуырæйттæ кæнгæйæ, былтыл, къæдзæхы къултыл йæхи хойгæ, 
згъордта размæ, хъæуæй иувæрсты, дуртæй цæндтæ аразгæ.

Уыдысты уалдзæджы фыццаг бонтæ, æмæ хъæуы адæм сыз- 
мæлыдысты, цыма зымæгæн йæ кой дæр нал уыдаид, уый хуызæн. 
Сылгоймæгтæ сыгъдæг кодтой сæ хæдзæрттæ: æхсадтой, чъырæй 
цагътой, рудзгуытæ уæрæх гом кодтой æмæ-иу уалдзæджы тæф 
бабырста уатмæ быдыры, бæлæсты къуыбæртты тæфимæ. Æрмæст 
Раманаты хæдзары ничи уыдта уалдзæджы æрцыд, ничи цæттæ 
кодта йæхи уалдзæджы куыстытæм.

Сæумæцъæхæй дзы абон зазхæссæны бон дыууæ сыхаг усы – хистæрæн 
Лези, кæстæрæн Сефыдæ – цæттæтæ кодтой хæринæгтæ изæрмæ.

Уæззау, донæй æфсæст мигъ æрбадт хъæуыл, æмæ, цыма донæй 
дзаг мигæнæн рафæлдæхт, уыйау дзы уалдзæджы къæвда расæх-
сæх кодта.

Дзинджыхъæуы цæрджытæ цъыфыл дæр æмæ къæвдайыл дæр 
дис нæ кодтой – арæх сæ уыдтой. Иугæйттæй-иу разындысты 
сылгоймæгтæ се стурты фæдыл уынгмæ.

Уынджы, хæдзæрттæм хæстæгдæр, цыма йæ фыдызнаг тард-
та, уыйау иу ус, йæ сæрыл голлаг дыдагъæй, йæ цъупп уæлæмæ, 
афтæмæй, йæ фæдджитæ арфгомау тъыстæй йæ роны, бæгъæввадæй, 
йæ дыууæ къухы фæйнæ бедрайы, хæдзар-хæдзар кодта.

Адæмæн сæ фылдæр нæма рабадтысты сæ хуыссæнтæй, афтæмæй 
ус бабызты фæзмæгау узгæ цыдæй, йæ дыууæ къухы æрцæйтон-
гæйæ бедраты уæзæй, балæууыди Раманаты хæдзары.

Усы цъыф къæхтæй ма ранæй-рæтты сырх буар зынди.
Дон къабайæ цъыкк-цъыкк кодта, æрмæст ма риу баззади хусæй.
Сабыргай, уæззау æвæрд æркодта æмбæрзт бедратæ хæдзары 

зæхбыныл æмæ сæ фегом ласта – урс-урсид æхсыр сæ змæлд, сæ 

былтæй ракæлын æввонг, йæхæдæг голлаг йæ сæрæй фелвæста 
æмæ зырзыргæнгæ æрбадт къонайы арты фарсмæ.

– Ох, – загъта ус, – уый амард, фæлæ мах та ма нæхи цæуыл 
тыхстæй марæм… æгъ-гъа… марадз… – æмæ та ныллæмæрста 
йæ фæдджитæ, – цы æдылы стæм! Ахсæвыстæн, æндæр ма исты 
куыст куы зониккам хæдзары мийæ фæстæмæ, уæд ацы æдылы 
хъуыддæгтæ нæ кæниккам. Ацы зазхæссæн, цыма чындзытæй 
хъазт у, уый хуызæн иуырдыгæй, иннæрдыгæй – удхæрæн. Æгъ-
гъа… Уый дын нæ цард, æрбакæс-ма мæм, мæ буарыл алырды-
гæй мæ дзаумæттæ нындæгъдысты! Гъеныр куы ’рхуыссон æмæ 
куы ныммæлон, уæд та иннæрдыгæй æрдиаг – мæ сывæллæттæ                                     
сидзæрæй ниугæйæ баззайдзысты.

Иннæ ус хæдзары къуымы фæуагъта йæ архайд æмæ тагъдгомау 
авæрдта донласт усы раз тас, дон æмæ загъта: 

– Ахс, Сефыдæ, мæ хæдзар, ахс дæ къæхтæ, сырх-сырхид дын 
куы ныйисты!.. Хæстæгдæр бабад артмæ. Стæй, Сефыдæ, уыцы 
ныхæстæ, ныххуылыдз дæ, æмæ уымæн суагътай.

– Афтæ æнхъæлыс, – дарддæр ныхæстæ кодта Сефыдæ асго-
мау усæн – Лезийæн, – уалдзæг у, зæгъгæ, æмæ хъарм у? Ма бан-          
хъæлай! Цъыф фадхъулæй бæрзонддæр у, æмæ йæ уазал зæрдæйыл 
æмбæлы. Куы фæрынчын уон, уæд диссагæй ницы ис уым, фæлæ 
афтæ æцæг ма банхъæл, æмæ мæ мæстыйы фæдыл дзурын. Куыд 
æнхъæл дæ, мæ сæры уыйбæрц зонд нæй, æмæ ма бамбарон ацы 
æдылы хъуыддæгтæ? Æнæуый сæ чи нæ зоны, фæлæ нæхи ныхъ-
хъус кодтам, иу дæр –  нæ фыдæлты æгъдæуттæ, иннæ дæр –  нæ 
фыдæлты æгъдæуттæ, цыма нæ фыдæлтæ кæд уæлдзармæй къабатæ 
дардтой, уæд мах дæр – афтæ, кæннод нæ фыдæлтæм нæ уыдысты: 
кард, хæсгард, фæрæт æмæ сæ ныр мах дæр аппарæм, нæ?

– Ныууадз, дæ рын бахæрон, Сефыдæ, хорз ус бæргæ дæ, хорз 
бæргæ бакусыс, фæлæ сыл уый фæстæ бырон бакалыс. 

– Кæнын! Мæ бон нæу, иннæрдæм куы кæнон, уый – уæд мыл 
уе ’ппæт дæр рыны хуызæн сыстдзыстут. Гъей, Лези, бирæтæ ма 
зæгъынц афтæтæ æмæ бæргæ æмбарынц, фæлæ йæ фыццаг рай-
дайæн æмæ аппарын у зын.

– Ныртæккæ ацы ран, Сефыдæ, ацы ныхæстæн бынат нæй – 
зианджын куы фехъуса, мыййаг!

– Зианджыны ницæмæй æфхæрын. Хæлуарæг йæ тыны куыд стыхса, 
мах дæр нæ иуæй-иу æгъдæутты афтæ стыхстыстæм – ницы амал сын 
арæм аппарынæн. Саутæ скæн, алы хатт уæлмæрдтæм цу, хистытæ кæн, 
уымæй арахъхъ, æнтыд, ссад змæнт, уый æдде сывæллæттæ ар, хæдзары 
ми кæн, быдырмæ дæр ма ферох кæн ацæуын, дæ лæгæн кæстæриуæг 
кæн, æппæт бинонтæн дæр афтæ æмæ цу! Чи сæ банымайдзæн!

– Сефыдæ, ма-ма дзур! Æнцондæр нын нæ уыдзæн дæ ныхæстæй. 
Дæ къабатæ фæхус кæнынц æви нæма? 

– Мæ къабаты мæт мæ нæй, Лези, уæддæр сæфт æмæ сæфт! 
Дзурын мæ уæддæр уадз, кæд æмæ мæ маст уæд та уымæй фехæ-
лид. Уыцы æгъдæуттæ чи æрхъуыды кодта, уый, æвæццæгæн, йæ 
царды æнцойыл зылд. Тых æм уыди, æвæццæгæн, йæ бонæй уа! 
Нæ лæгтæ æфтуан хъæдыл сбадтысты æмæ уырдыгæй фæлгæсынц.

– У-уы-у-до-он дын куынæ уаиккой, уæд дæ фенин! Хъæдмæ 
чи цæуы, уæззау куыстытæ чи кæны? Нæ дарæг уыдон куы сты,                                           
уы-ы-дон! – загъта Лези.

– Ахсæвыстæн, хъæдмæ дæр фæцæудзынæн, – хъæбатырæй 
дзырдта Сефыдæ. – Лези, æнæ дзургæ кæм ис?  Æркæс мæнæ ацы 
хæдзармæ, фыдбылызы сахаты æрбайсæфт сæ лæг, йæ фæдыл ын, 
цы сæм уыди, уыдон адæмæн бахæрын кодтой. Ма-ма скæн хист, 
уайтагъд дæм исчи бадзурдзæн: «Дæ мæрдтæ сыдæй куы мæлынц, 
уæд адæмы `хсæн куыд уæндыс дзурын», фæлæ дæ муртæ адæмæн 
куы бахæрын кæнай æмæ дæ цардæгас бинонтæ сыдæй куы мæлой 
æмæ рынчынтæ куы кæной, уæд уый ницы кæны!

– Кæуылты хъуыдытæ кæныс, дæ хорзæхæй, дæ сæр нæ фæриссы?
– Хъуыдытæ ницы кæнын, фæлæ, мæ цæстытæ цы уынынц, уый 

дзурын. Цыма, Лези, дæхæдæг нæ уыныс – хæдзар ныкъкъуыввитт 
кодтой, уый?! Мæнæ ма сæ фæстаг фыс абон-райсом аргæвддзысты, 
стæй-иу мæ фæдыл рауайæнт, уæвгæ, цы загъдæуа, ныр дæр сæ 
сыхæгтæм хуырхгур цæуын байдыдтой. Сæ хъуг сын ныргæвстой 
хистæн, иу зæгъæг нæ фæци: «Хъуг хæдзардарæг куы у, цæмæн æй 
æргæвдут?» Исты ма сæм баззад? Уый дын хъуг афтæ, кæрчыты 
ныццагътой, род нал ныууагътой гъæйдæ-гъа! Хæдзар куы зæгъын 
– къуыввитт. Хызын бафтауын æмæ мæгуыргур цæуын йеддæмæ 
сын ницыуал баззад! Чи сын æрхæсдзæн? Æнахъом сабитæ æмæ 
ма дзы зæронд ус ис.

– Тæхуды, Сефыдæ, ныууадз-ма! Уæддæр не ‘гъдау, нæ кæнон куынæ 
ныууадздзыстæм, уæд ма цы дзæгъæл дзурæм! Фæлтау ацу æмæ æрзил 
сыхаг устытыл æмæ изæры рагацау æрцæуой. Куыд дæм кæсы, Сефыдæ?

 – Мæнмæ ничи кæсы, фæлæ дын ахæм сæх-сæхы иу къахдзæф 
дæр никæдæм акæндзынæн, уый уал дын зæгъын, Лези.

– Мæ хæдзар мын фехæлдтай, гъеуæд!
Бон изæрырдæм фæци, æмæ ныр къордæй устытæ архайдтой 

Раманаты хæдзары: иутæ хæринæгтæ кодтой, иннæтæ та зазхæс-
сæны тырысатæ æмæ æндæртæ.

Алиханы мад йæхи ныттымбыл кодта уаты къуымы, тырысатæ 
кæм кодтой, уым, йæ армы тъæпæнтæй йæ бур лыстæг æнцъылд                          
цæстысыгæй æхсад уадултыл ныххæцыди.

* * * 
Сывæллæттæ къордгæйттæй ракалдысты сæ хæдзæрттæй æмæ 

уынджы сæрты кæрæдзимæ хъæр кодтой:
– Абе, абон зазхæссæн у-у-у, – дзырдта гыццыл Фузæ сæ сыхæг-

ты æхсæзаздзыд лæппумæ.
– Уæ-æ, къафеттытæ уидздзыстæм, – радта йын дзуапп Абе.
– Æз лæдзæг сцæттæ кодтон, – хъæр кодта астаздзыд Дзыма, 

æмæ алырдыгæй иннæты ныхæстæ дæр тахтысты.
– Æмæ ауылты куынæ цæуой, уæд та?
– Æз та мæнæ дадайы лæдзæг рахастон.
– Æнгузтæ хорз сты – уидздзынæн сæ-æ.
– Æз та кæрдотæ.
– Мæ разы ма уидз!
– Уидздзынæн!
– Æз дын дæ дзыкку ныттондзынæн.
– Æз та дын дæ худ доны баппардзынæн.
– Æз та дын… æз та дын…
Уалынмæ сæ размæ æрбахæццæ цыппæрдæсаздзыд лæппу æмæ 

сын, сæ ныхæстæм байхъусгæйæ, загъта: 
– Ныхъхъус ут, дзидзидайтæ, уæ лæдзджытимæ, цыма мын 

сæххæс- дзыстут бæхджыны тырысамæ!
– Æз сæххæсдзынæн, – загъта фондзаздзыд лæппу, – мæн баба 

куы сæвæры бæхыл…

– Ацу! – схъæр кодта стыр лæппу, – дæ къухтæ нанайы роны 
бакæн æмæ бад! Стæй уæ дзыхтæ цы ныххæлиу кодтат, исты абон 
скъæф- дзысты æлæмтæ?

– Уæдæ?
– Райсом.
– Лайсом та кæд у? – бафарста Фузæ.
– Райсом та у райсом. Цу, нанайы фарсмæ схуысс æмæ, хур 

куы скæса, уæд дын райсом, – бамбарын ын кодта Фузæйæн стыр 
лæппу æмæ ацыди.

Уæд æппæт сывæллæттæн загъта Дзыма:
– Цом нæ сыхæгтæм æмæ сын сæ рудзынгæй сусæгæй бакæсæм, 

уым диссæгтæ фендзыстæм.
– Цæмæй йæ зоныс? – бафарста Абе.
– Æз, иннæ аз куы уыд, уæд нанаимæ уыдтæн иу хæдзары æмæ 

федтон – стыр чындзытæ кæнынц, стæй дзы къафеттытæ, къаф… 
æнгуз… – æмæ йæ комыдæттæ аныхъуырдта.

– Гыццылты нæ уадзынц, – загъта Абе.
– Æз куыдтон, æмæ мæ нана акодта. Уæдæ дзы кæд æцæг дис-

сæгтæ нæй, уæд фендзыстæм.
Араст сты сывæллæттæ, сæ разæй Дзыма. Цæуынц кæрæдзи фæ-

дыл къахвæндагыл чи лæдзæгимæ, чи йæ худ тилгæйæ, Фузæйæн 
та йæ рахиз къухы амонæн æнгуылдз йæ дзыхы баззад.

Æрхæццæ сты Раманаты хæдзары рудзгуытæм.
– Æрмæст, – загъта Дзыма, – сусæгæй кæсут, ма дзурут, кæннод 

нæ фæтæрдзысты, æмæ нæ фендзыстæм, цас дзы ис къафеттæ, 
æнгузтæ æмæ алцытæ.

Бахъуызыдысты сæ къахфындзтыл рудзгуытæм æмæ иутæ сæ 
иугай цæстытæ баныхæстой æвгтыл, иннæтæ та гом рудзынгæй 
сæ сæры æрдджытæ бадардтой. Ауыдтой иу уаты сæ сыхы устыты 
дунейы хæринæгтæ стъолтыл аразгæ, се ’ппæты хистæр уынаф-
фæгæнæг  Лези дзырдта:

– Тагъд ут, мæ хуртæ, змæлут æмæ иннæ уаты дæр истæмæты 
фæкæсат.

Бакастысты иннæ уатмæ сывæллæттæ.
– Гъе, нæ загътон, диссæгтæ дзы ис, – загъта сабырæй Дзыма, 

стæй та къорд рæстæджы фæстæ сдзырдта:

– Ца-ас æнгузтæ… уæр-тæ?..
Лæдзджытыл тыхтой бызгъуыртæ æмæ сæ сбастой кæрæдзиуыл, 

адæймаджы гуыры хуызæг куыд уыдаид, афтæ, стæй йыл Алиханы 
цухъхъатæ скодтой, цæсгомы хуызæн урс хæцъилтæ батыхтой æмæ 
йыл худ æркодтой. Уый фæстæ йæ, æрдзæбæхтæгæнгæйæ, ‘рбадын 
кодтой уаты сæйраг бынаты бандоныл, дзургæйæ: «Æрбацыди нæм 
мæнæ, судзгæ бон ныл акæна, æмæ сау фæнык фестæм!»

Бандоныл æй дзæбæх фидар куы ’рцарæзтой, уæд ын уый фæстæ 
æрæвæрдтой йæ дзаумæттæ иууылдæр йæ разы.

Иннæ устыты къорд дæр уæдмæ фесты конд æртæ æлæмы æмæ 
худ æхсæртæй, æнгузтæй, къафеттытæй, пряниктæй, кæрдотæй, 
фæткъуытæй. Худ ын æрæвæрдтой йæ разы, дзаумæттæ, æртæ æлæ-
мы лæдзджытыл бафидар кодтой æмæ сæ æрцауыгътой къултыл. 
Уалынмæ хæстæджытæ дæр æрбахастой дыууæ æлæмы, уыдон 
дæр адджинæгтимæ, æмæ уыдон дæр æрфидар кодтой къулыл.

Æризæр ис бынтон. Райдыдтой устытæ цæуын чыртæ-чыртæй 
Раманаты хæдзармæ æмæ-иу кæрты дуарæй куыддæр бахызты-
сты, афтæ-иу ногдæр устытæ сæ кæлмæрзæны къабæзтæ дæлæмæ                                               
æруагътой, зæрæдтæ та сæ-иу фæстæмæ фæсонтæм аппæрстой, стæй-иу 
се ’ппæт дæр, сæ къабæзтæ фæйнæрдæм фæхæсгæйæ, æнгуылдзтæй 
кæнæ тымбыл къухæй рустæн, кæнæ ныхæн, кæнæ риуæн – къæрцц.

Уыцы сахат устытæм фæсте акæс сау къабаты, сау кæлмæрзæнты 
мидæг, сæ къухтæ фæйнæрдæм хæсгæйæ, рустæ хойгæйæ, уыды-
сты – раст стонг халæтты хуызæн мард бæхы рагъыл. Иууылдæр 
цыдысты уатмæ хæцъилтæй арæзт Алиханы размæ. Мад дæр 
лæууыди йæ фарсмæ, йæ риу тыдта кæуынæй, алы æрбацæуæг 
ус дæр-иу ын йе уæхскмæ æркъул кодта йæ ных æмæ-иу иуварс 
ацыд. Хотæ дзыккухæлдæй богътæ кодтой, сæ рустæм лæбурдтой 
сæ къухы ныхтæй. Алиханы ус, фæсфæд лæугæйæ, йæ цæстысыг 
нал фæрæзта бауромын. Уалынмæ æрбахæццæ хъарæггæнæг ус 
бирæ устытимæ, æмæ уыдон дæр мадмæ æрбацыдысты кæрæдзи 
фæдыл, кæлмæрзæнты къабæзтæ дæлæмæ уагъдæй, рустæ хойгæ 
æмæ се ’рдæг уыцы-иу сныхас гæнгæ бæзджын хъæлæсæй: «дæдæй», 
иннæтæ та йæ фæдыл тæнæгдæр хъæлæсæй «дæдæй» кæнгæ.

Уат байдзаг устытæй, хъарæггæнæг куы бахæццæ мады размæ æмæ 
куы райдыдта йæ хъарæг, уæд. Фыццаг, йæ хъарæджы ныхæстæм гæсгæ, 

цыма æцæг уыди Алихан æмæ æрбацыди, уыйау æм хæстæг байста 
йæхи æмæ йын, ныггуыбыр кæнгæйæ, ныхæстæ кодта, стæй слæууыди 
раст æмæ райдыдта йæ хъарæг бæрзонд хъæлæсæй: «О, о судзгæ бон 
дыл акæна, куыд бафæрæзтай дæ бинонты дзæгъæл ныууадзын, куыд?» 

Егъæ, егъæ, зæгъгæ, адæм дæр уыцы ныхæсты фæстæ скуыдтой 
æмхъæлæсæй.

Хъарæггæнæг ус дарддæр йæ хъарæг кодта:
«Уæ, сау мæры дæлдæр ныххауай, цы стыр зæрдæйы хицау дæ, 

цы? Егъæ, егъæ. Уæ, акæут ыл, акæут, мæ хуртæ!»
Æмæ баздæхт адæммæ: «Йæ гыццыл сабитæ уынджы къæйыл 

дзæгъæлæй кæмæн аззадысты, егъæ, егъæ! Уæ фыдбон дыл акæ-
на æмæ уырдыгæй макуыуал раздæхай, йæ хоты цæсгæмттæ сæ 
цæссыгæй чи фехсын кодта – егъæ, егъæ. Уæ, уæртæ зæрдæхæлд 
мад, фыдбонтæ дын куы скодта дæ уарзон фырт, егъæ, егъæ! Уæ, 
фыдбоны чызг æрбаон, уыцы фыдтæ чи æрбауыдта, – егъæ, егъæ!» 
Устытæ йæ алы «егъæ, егъæй»-йы фæдыл кодтой «егъæ, егъæй», 
иутæ судзгæ куыд кæнгæйæ Раманаты зианыл, иннæтæ, сæхи зи-
антæ æрхъуыды кæнгæйæ, уыди дзы ахæмтæ дæр, æмæ æппындæр 
чи нæ куыдта, фæлæ афтæ æфсоны «егъæ, егъæй» чи кодта.

Æмбисæхсæв фæци, фæлæ ма уæддæр ам куыдтой, сæ удтæ хорд-
той. Хорз куы бафæлладысты, уæд банцадысты æмæ сабырæй иугай 
ныхæстæ кæрæдзимæ æппарын райдыдтой. Куыды фæстæ устытæ сæхи 
ныхсадтой, æмæ хистæрты æрбадын кодтой хæрынмæ фынгы алыварс, 
кæстæр устытæ та уыдысты уырдыгыстæг, цалынмæ хистæртæ хордтой, 
хистæртæ куы сыстадысты хæрынæй, уæд та æрбадтысты кæстæртæ.

Бахордтой дыууæ фæлтæры дæр. Ныххæлиу сты сæ хæдзæрттыл, 
баззади дзы уынаффæгæнæг Лези æмæ ма ноджыдæр дыууæ усы, 
кæцытæ æрбайхæлдтой хæцъилтæй лæджы, йæ уæлæ цы дзаумæттæ 
уыдысты, уыдон та батыхтой æмæ сæ нывæрдтой иннæ дзаумæттимæ.

Цалынмæ æфснайдтой уат, стъолтæ, тæбæгътæ, уалынмæ сбон 
ис, æмæ æрбахуыдтой Алиханы æмбæлтты æмæ хæлæртты.

Æмбæлттæ æрбацыдысты æнкъардæй, сæ сæртæ дæлæмæ уагъ-
дæй, сæ худтæ – сæ къухты, сæ хуыздæр бæхты рохтыл хæцгæйæ. 
Бабастой бæхты кæрты, сæхæдæг бацыдысты устыты фæдыл уатмæ 
æмæ, æнæ сбадгæйæ, райстой сæ къухты агуывзæтæ арахъхъимæ 
æмæ сæ, «рухсаг у», зæгъгæ, анызтой.

Рацыдысты кæртмæ, сбадтысты сæ бæхтыл, æмæ сæм устытæ 
слæвæрдтой зазы тырысатæ, æлæмтæ æмæ худ.

Райстой барджытæ æлæмтæ сæ къухтæм, худ та æркодта 
барджытæй иу йæ сæрыл æмæ, зианджынты кæртæй рараст уæв-
гæйæ, сæ бæхты ауагътой уынгты дугъ.

Уынгтæ æмызмæлд систы: ракалдысты адæм – стырæй, чысылæй 
зазхæссæны æлæмтæ скъæфджыты размæ.

Сывæллæттæ – фынддæсаздзыдтæ æмæ къаннæгдæртæ, сæ къухты 
даргъ хъилтæ, лæдзджытæ, золочъитæ, афтæмæй иу уынгæй иннæ 
уынгмæ æлæмты размæ згъордтой, цæмæй адджинæгтæ æрцæгъдой, 
уый тыххæй. Иу уынджы æлæмхæсджытæ сæ размæ куы ’рхæццæ сты, 
уæд сæм фæйнæрдыгæй уæлдæфы тахтысты лæдзджытæ. Абон дзы се 
’хсæн ас лæг дæр фæци, уый сывæллæтты æмхуызон ныззыввытт кодта 
йæ лæдзæг æлæмтыл æмæ худ кæуыл уыди, уымæн йæ сæры туджы 
пырхытæ æркалдысты, йæ цæстытæ атартæ сты æмæ бæхæй ратылд. 
Бæх æй аскъæфта иудзæвгар йæ фæдыл, стæй, куыддæр феуæгъд ис, 
афтæ уынджы астæу дæргъæй аззад. Уынджы адæм æм базгъордтой, 
систой, бахастой йæ, кæй комкоммæ ахауд, уыдоны хæдзармæ. Уым 
ыл дæттæ калдтой, æрчъицыдта, фæлæ ницы дзырдта, лæууыди уæл-
гоммæ, иннæ барджытæ уæддæр дугъ кодтой уынгты сæ æлæмтимæ.

Фæстагмæ, æлæмтæй ма цыдæр мæгуыр муртæ куы баззад, 
уæд барджытæ бараст сты Алиханы уæлмæрды размæ, фæстаг 
къафеттытæ ратыдтой æмæ афтид хъæдтæ æрсагътой цырты раз.

– Рухсаг у! – загътой хæлæрттæ æмæ рацыдысты сæ хæдзæрттæм.
Ацы бон дæр та фæци. 
Ныллæууыди зазхæссæнæй æртыккаг бон. Уыди райсом.
Æлхъывдтытæй, дзæгъæл кастгæнгæ рацыд Раманаты Алиханы мад 

уатæй хæдзармæ – аходæн хъуыди кæнын, бакаст къæбицмæ æмæ никуы 
æмæ ницы – хаст-марзтæй лæууыди, суанг ма къонайы фæнык дæр нæ уыди.

Фæкомкоммæ дæлæмæ фæлдæхт арынгмæ, йæ зæрдæ дзырдта, 
кæд дзы исты, мыййаг, ис, схъил æй кодта æмæ дзы иучысыл 
дзаджджын къæбæр æндæрæбоны хистæй разынд, фæстæмæ йæ 
нывæрдта уым Ладейæн. Уæдæ иннæ бинонтæн цы акæна? – хæд-
зары муртæ хистытыл куы фесты…

Ист у журнал «Мах дуг»-ы 1939 азы 2, 3 номыртæй

ХÆЛАРЗÆРДÆ, 
ЦЫРГЪЗОНД ДЗИБИС

Никуы дзы ничи фехъуыста гуымиры ныхас. Никуы никӕй 
бафхӕрдта ӕнӕхъуаджы, йӕ цыргъ зонд дӕр, йӕ иннӕ дис-
саджы миниуджытау арӕзт уыд искӕмӕн хорз ракӕнынмӕ. Канд 
кӕстӕртӕн нӕ – йӕ «судзинтӕ» кӕмӕнфӕнды дӕр уыдысты 
зонды хос.

Тынг хъуыдис адӕмы, тынг ӕй уарзтой. Ныхасы, бадты фидауц, ӕмгӕртты сӕрыстырдзинад...
Цыбыр дзырдӕй , алкӕмӕн дӕр тӕхудиаг чи у, адӕм                                    

гъӕйтт-мардзӕ лӕг кӕй фӕхонынц, сӕ тӕккӕ карздӕр сомытӕ 
кӕмӕй фӕкӕнынц, ахӕм амондджын гуырд уыдис хъӕдгӕройнаг 
Гагкайты Адылджерийы фырт Дзибис.Ӕмбисонды цыргъзонд, хъазаг. Йӕ худӕджы хабӕрттӕ йын 
йӕ фӕлтӕр ӕмӕ уымӕй чысыл кӕстӕртӕ дæр зонынц. Ферохӕн ӕвгъау сты, йӕ ном куыд ӕвгъау у ферохӕн, афтӕ.

Уыдтӕ-иу ды хистӕртӕн хистӕр ӕгъдауӕй, 
Кӕстӕртимӕ алкӕд — кӕстӕрыл нымад.
Дӕ зӕрдӕйы хъарм нын лӕвӕрдтай рӕдауӕй, 
Ӕмӕ дын мах кодтам уӕлдай фылдӕр кад.
Цы фӕци дӕ дзырдарӕхст уагӕр зын сахат?
Дӕ хъазӕн ныхӕстӕ цы фесты ӕваст?
Мӕлӕтӕн дзы загътаис цалдӕр фыццаг хатт 
Ӕмӕ сыл дӕс азы фӕхудтаид раст.

* * *
Дзибисы чи зыдта, уыдон къордӕй амбырд сты, зæгъгæ, уӕд 

сын йӕ кой ӕнӕ ракӕнгӕ нӕй. Фыр худӕгӕй сӕ цӕссыг фӕкӕлы, 
афтӕмӕй иу иннӕйы фӕдыл райдайынц мысын.

– Уӕллӕгъи, ахӕм цыргъзонд ӕмӕ дзырдарӕхст ма дзы уа! – 
зӕгъдзӕн сӕ иу.

– Уыцы мӕгуыр сауджыны уд дзы цытӕ бавзӕрста, ӕрмӕст 
уый дӕр ӕгӕр диссаг, – ӕрбалӕууыд кӕйдӕр зӕрдыл. – Йӕхӕдӕг 

Хъæлдзæ' хабæрттæ

дӕр ӕй бӕлвырд нал хъуыды кодта, сауджынимӕ кӕрӕдзи ныхмӕ 
цӕмӕн фесты, уый.

Хъӕдгӕройнӕгтӕй хъуыддаг чи зоны, уыдон афтӕ дзурынц,                           
сауджын, дам, уынгты ссӕуы ӕмӕ сывӕллӕтты къордимӕ «Гаг-
кайты иблисы» ауыдта, уӕд фӕлтау ӕртӕ уынджы дарддӕрты 
акодтаид йӕ фӕндаг, уӕд та мыл исты цыргъ ныхас куы бауадза, 
зӕгъгӕ.

Фӕлӕ уӕддӕр, цымӕ, кӕд, цӕй аххосӕй фӕкомкоммӕ сты 
кӕрӕ-дзимӕ? Чи зоны, Дзибис дины уроктӕй дардмӕ кӕй лыгъд, 
уый фӕхъыг сауджынӕн. Чи зоны, ӕмӕ дзы фыццаг маст бауагъта 
мӕнӕ ахӕм хабар.

Бӕрӕгбӕттӕй кӕцы уыдаид, ӕмӕ-гъа. Ацӕргӕ адӕм сӕхи                          
аргъуанмӕ сарӕзтой. Ӕдзух-иу куыд уыдис, афтӕ та ацы хатт дӕр 
чысыл лӕппутӕ ӕрӕмбырд сты. Чи сисмӕ сбырыд, чи бӕласмӕ, ӕмӕ мидӕмӕ кастысты. Сыбыртт никӕцӕй хъуысыд. Уалынмӕ 
аргъуаны сӕрӕй дзӕнгӕрӕг ныццагъта:

– Дзи-инг!..
– Агъа, сауджын «еблуагъуӕ» загъта, – нал фӕурӕдта йӕхи 

Дзибис.
– Дзи-инг! – ныййазӕлыд та дзӕнгӕрӕг.
– Ӕппӕты уӕле Глаха, – «ратӕлмац» кодта Дзибис дзӕн-

гӕрӕджы «æвзаг».
– Дзи-инг!
– Уый дӕле Дзега.
– Дзи-инг!
– Йӕ фӕстӕ Агӕс.
– Дзи-инг!
– Ныр та Налыхъо...
Афтӕ дзӕнгӕрӕджы алы цӕфы фӕстӕ дӕр Дзибис нымадта 

хъӕуы зӕрӕдты, чи сӕ куыд хистӕр ӕмӕ нымаддӕр уыд, уымӕ 
гӕсгӕ. Уалынмӕ дзӕнгӕрӕг стырындз:

Дзинг-дзинг-дзинг... Цыма афтӕ зӕгъынмӕ хъавыд, йӕ ном 
сӕрмагондӕй ссарыны аккаг кӕмӕн уыд, уыдон фӕмидӕг сты, 
ныр иннӕтӕ куыдфӕндыдӕр цӕуӕнт. Раст ӕй афтӕ бамбӕрста 
Дзибис дӕр, ӕмӕ дзӕнгӕрӕджы ӕмхъӕр кодта:

– Хъӕмпӕй-зыгуымӕй, хъӕмпӕй-зыгуымӕй...
Ууыл рауади цалдӕр азы. Ӕрцӕй та хӕццӕ кодта куадзӕн. 

Хъӕуы фӕсивӕд бауынаффӕ кодтой: цӕй, ӕмӕ куадзӕны бон 
хъазт саразӕм.

Хъазт фӕцис, адӕм сӕ «артисттыл» тынг бацин кодтой ӕмӕ                  
хъӕлдзӕгӕй сӕ хӕдзӕрттӕм рахӕлиу сты.

– Ӕф-ф-ф, аллон-биллоны тӕф цӕуы, – фӕлӕууыд аргъуаны 
бакомкоммӕ Дзибис. – Ме ‘рдхорд та йӕ будсудзӕн мӕлӕты 
тынг баифтыгъта, ӕвӕццӕгӕн, ӕцӕг аллон-биллоны тӕф уый 
фындзыхуынчъыты смидӕг. Уӕд та йӕм бакӕсиккам?..

Лӕппутӕ бахъуызыдысты, гом рудзынгӕй кӕсынц мидӕмӕ. 
Аргъуаны – дуне къардойнаг устытӕ. Дӕргъӕй-дӕргъмӕ стъо- 
лыл – хъазтӕ, гогызтӕ, алыхуызон хӕринӕгтӕ. Сауджын сыл 
аргъауы, будсудзӕн тилы ӕмӕ бӕзджын хъӕлӕсӕй зарӕгау кӕны:

– Аллилуя, аллилуя...
Дарддӕр цы дзырдта, уый лӕппутӕ ӕмбаргӕ дӕр нӕ кодтой, 

ахӕм цыдӕр здыхст уыд йӕ ныхас. Иузаман сауджын диакъонмӕ 
фӕкомкоммӕ ӕмӕ та райдыдта:

– Аллилуя, аллилуя! Хӕлиудзыхӕй цы кӕсыс, гормон, дӕлӕ 
уыцы нард хъаз фӕмидӕг кӕ-ӕ-ӕн, цалынмӕ дзурын, уӕдмӕ-ӕ-ӕ. 
Аллилуя-я-я-я-я!

Диакъон хъаз ӕд тӕбӕгъ ахаста ӕмӕ уайтагъд фӕстӕмӕ 
фӕзылд. Сауджын та йын аргъаугӕ-аргъауын бамбарын кодта, 
мацӕуыл ауӕрд, дӕ зӕрдӕмӕ цы цӕуы, уый хӕсгӕ, зӕгъгӕ. Ӕмӕ уый дӕр хаста.

Уалынмӕ сауджын ахӕм скалдта, ӕмӕ ма цы бамбарын хъуыд, 
хъазахъхъаг устытӕ ирон ӕвзаг кӕй нӕ зонынц, уымӕ гӕсгӕ 
сауджын хынджылӕг кӕй кӕны.

– Аллилуя, консуори, хъуымацы адли фондз суарийы. Алли-
луя-я-я...

«А-гъа, уӕдӕ кӕд афтӕ у, уӕд – хорз», – ахъуыды кодта Дзибис, ӕмӕ йе ‘мбӕлтты басхуыста, мӕ фӕдыл, зӕгъгӕ. Чысыл куы ра-
уадысты, уӕд сын бамбарын кодта: давӕггаг радавын тӕригъӕд 
нӕу, ӕмӕ цалынмӕ сауджын мӕгуыр устыты сайы, уӕдмӕ йын 
йӕ фынг фенӕм...

Сауджын фӕлладӕй йӕ уатмӕ куы бацыд ӕмӕ йӕ цӕстытӕ 

фынгыл куы ахаста, уӕд исдугмӕ ӕгомыгӕй аззад, стӕй фӕ- 
тъӕлланг кодта:

– Нӕ ус!
Ус ӕрбауад, фӕлӕ йӕм лӕг ницы дзуры, ӕрмӕст ма ризгӕ 

къух фынджы ’рдӕм хъилӕй баззад.
– Уыцы фыдбылызы Дзибис та ма уӕд, нӕ лӕг? –  тӕрсгӕриз-

гӕйӕ сфӕрӕзта ус.
Лӕгыл цыма исчи фыцгӕ дон басӕххӕтт кодта, уыйау фес- 

хъиудта ӕмӕ кӕртмӕ разгъордта. Кӕсы, ӕмӕ дын уӕлӕ чидӕр 
цӕхӕрадоны `рдӕм фӕлидзы. Сауджын йӕ фӕстӕ. Фӕлӕ нӕй 
– «къӕрных» агӕпп кодта сисы сӕрты. Гӕпп бӕргӕ акодта, 
фӕлӕ йӕ нымӕтхуд ӕрхаудта. Сауджын ӕй ӕрбахаста, рухсмӕ 
йӕм ӕркаст, ӕмӕ цыма раст йе ’нгуылдзты уызыны судзинтӕ 
бауадысты, уый ӕхст ӕй фӕкодта:

– Пуй, налат, кӕд мӕ ӕмгъуыдӕй раздӕр мӕрдтӕм не ‘рви-
тыс! – ныхъхъӕрзыдта лӕг.

Нымӕтхудыл мидӕгӕй ӕндахӕй фыст уыдис: «Дзибис».
Дыккаг бон сауджын нымӕтхудимӕ хъӕусоветмӕ балӕбурд-

та, афтӕ ӕмӕ, дам, афтӕ, кæнæ ӕз хъӕуӕй сыстдзынӕн, кæнæ 
Гагкайты Адылджерийы фыртӕн исты хос скӕнут ӕмӕ мӕ мӕ 
мӕгуырыл ныууадза. Ӕмӕ, дам, цалдӕр азы дӕргъы Дзибис ӕмӕ 
сӕ хъӕуы сауджын кӕрӕдзи лӕгӕй-лӕгмӕ фыццаг хатт федтой...

* * *
– Ӕмӕ, ома, йӕхиуыл дӕр ауӕрста? – айста ныхас дыккаг. 

– Худӕгӕй-иу нӕ амардта, фӕскомцӕдисмӕ куыд бацыд, уый 
дзургæйæ. 

Тынг раджы хистӕртӕн фӕадджын Дзибис, ӕмӕ йӕ сӕхимӕ ӕрбахӕстӕг кодтой. Уый та хӕлӕг кодта фӕскомцӕдисонтӕм. Ӕхсӕв, бон нӕ зыдтой, ӕдзух цыдӕр ӕнӕвдӕлон уыдысты, 
кӕдӕмдӕр тагъд-тагъд тындзыдтой. Тӕккӕ стырдӕр хӕлӕджы 
хос та Дзибисӕн уыдис сӕ хӕцӕнгарз. Аивӕй бӕргӕ ‘мбарын 
кодта, мӕн дӕр фӕскомцӕдисмӕ фӕнды, зӕгъгӕ, фӕлӕ йӕ азтӕ 
не ’ййӕфтой ӕмӕ уал йӕ архайд уыдис хъӕусоветы алыхуызон 
гӕххӕттытӕ фыссын.

Уалынмӕ йӕм иубон фӕскомцӕдисонтӕ ӕмбырдмӕ фӕзырдтой 

ӕмӕ йӕ айстой сӕ рӕнхъытӕм. Уыцы бон ын радтой фондзӕхстон 
топп дӕр, фӕлӕ йӕ семӕ нӕ ауагътой – хъӕусоветы та цыдӕр 
фыссинӕгтӕ разынд. Тагъд-тагъд ахъулӕттӕ кодта гӕххӕт-
тытӕ, топп йе ‘фцӕджы ӕрцауыгъта ӕмӕ уынджы йӕхи дӕлӕмӕ               
айста. Хъӕугӕрон иннӕ уынгмӕ баздӕхт, хъӕуысӕр ӕртыккагыл 
дӕлӕмӕ ’рцыд. Ничи, сабитӕй дарддӕр. Цас фылдӕр цӕуы, уый-
ас тынгдӕр мӕсты кӕны, кӕуынӕввонг свӕййы: «Гъей-джиди, 
ныр дыл иу адӕймаг ма сӕмбӕлӕд, дӕуӕн дӕр топп радтой, 
уый мачи фенӕд! Ацӕуӕн нӕй хӕдзармӕ: бонмӕ дӕр мыл ничи 
’мбӕлдзӕн?».

Цӕуы уӕртӕ кӕйдӕр уынджы. Замманайы мӕйрухс ӕхсӕв 
скодта. Уалынмӕ дын тӕргӕуадӕй згъорӕг бӕхы къӕхты хъӕр 
ссыд. Фӕкаст уыцырдӕм ӕмӕ фӕтарст: фембӕрста, хорз ӕмбӕлӕг 
кӕй нӕу. Лӕппу кауы рӕбынмӕ багӕпп ласта ӕмӕ бӕласы бын 
ныхъхъус, улӕфын дӕр нал уӕндыд. Барӕг дӕр ӕй ауыдта, уӕдӕ 
мӕ размӕ чидӕр бабадт ӕмӕ мын хъауджыдӕр нал у, зӕгъгӕ, 
бӕх кауы `рдӕм фӕцарӕзта, лӕппуйы ныхыл дамбацайы дзых 
авӕрдта...

Уый дзургӕйӕ-иу Дзибис бахудт ӕмӕ афтӕ:
– Мӕ уӕрджытӕ, раст цыма ногбоны дедайы хыссӕйӕ уыды-

сты, уый дыдӕгътӕ ‘рбаисты. Лӕг дӕр мӕ фембӕрста, дамбаца 
хуым- пъыры ныппӕрста, нытту кодта ӕмӕ ма афтӕ:

– Ӕ, дӕуыл уыцы хъримаг чи сауыгъта, уый... 
Иу ныхасӕй, тынг цӕхджынтӕ йын скалдта.

* * *
– Хӕхтӕ, хӕхтӕ... – ныуулӕфыд ӕртыккаг. – Ӕвӕццӕгӕн, 

фылдӕр ницы уарзта. Никуы дзы ничи фехъуыста уый тыххӕй 
ныхас, фӕлӕ сӕм-иу куы нымдзаст, уӕд ӕй ма бахъыгдар, уый-
йеддӕмӕ сӕ йӕ цӕст атонын нал куымдта. Уӕдӕ фӕлладуадзӕн 
бон ӕрхӕццӕ, зӕгъгӕ, уӕд та-иу фӕцырд:

– Цӕй, райсом та абырӕгбадӕнтӕ абӕрӕг кӕниккам?..Ӕмӕ йӕ чи нӕ зыдта, чи, хӕхты! Фӕзынд, зӕгъгӕ, уӕд йӕхи 
Дзибисы цурмӕ чи не ‘рбайстаид, ӕхсызгонӕн йемӕ чи нӕ аны-
хас кодтаид!..

Уыцы хатт дӕр афтӕ. Фӕхудтыстӕм, фӕныхӕстӕ кодтам. 

10 l=. д3г 14 2022

Уалынмӕ уырдыгон дохтыр Касаты Чермен сыхаг хъӕуккӕгтӕй 
иумӕ дзуры:

– Ам куы кусын, уӕдӕй нырмӕ дын дӕ хуылфы замманай 
хостӕ ног ӕхцайӕ фондз мины аргъ ауагътон. Ды дӕр ма искуы 
исты зӕгъ. Ай нӕм æвæджиауы уазджытӕ куы ис.

Лӕг айтӕ-уйтӕ нал фӕкодта, бӕхыл абадт ӕмӕ фӕхъӕр ласта:
– Нӕхимӕ ма рацӕут, уӕдӕ, ӕз уӕ ныццыдмӕ кусарт акӕн- 

дзынӕн, – ӕмӕ афардӕг.
Дохтыр ныллӕууыд, ӕнӕ цӕугӕ йӕм нӕй, зӕгъгӕ.
– Уым исты уыдзӕн, нӕ уыдзӕн, уымӕн ницы зонын, фӕлӕ 

уал дӕлӕ хӕрӕндоны нӕхи истӕмӕйты фенӕм, – загъта Дзи-
бис. – Ӕгӕр сонт тард фӕкӕны йӕ бӕхы, ӕмӕ йӕ фыстӕ куы 
фӕтӕрсой, лӕгӕтты сӕхи куы бамбӕхсой...

Хӕрӕндоны нӕхи хорз федтам, ницыуал хъуаг уыдыстӕм, 
фӕлӕ Чермен-дохтыр ныццӕхгӕр:

– Нӕ, уӕддӕр уыцы лӕгӕн ӕнӕ бабӕрӕггӕнгӕ нӕй...
Цы гӕнӕн ма уыд, ӕмӕ шофыр уыцы хъӕумӕ сарӕзта машинӕ. 

Дзибис Чермены фӕрсы:
– Кӕм цӕры уыцы «`Фсати»?
– Уартӕ йӕ дуармӕ дыууӕ бӕласы.
– Уром, Жорик, фӕстӕмӕ раздӕх, – ӕрхоста Дзибис шофыры 

уӕхск.
– Фӕлӕуу, цы ’рцыди, ардыгӕй-ардӕм дыууӕ санчъехы йед-

дӕмӕ куынӕуал ис? – загъта дохтыр.
– Уым кусарт нӕ, фӕлӕ уӕрцц ӕргӕвст дӕр нӕй, – дзуапп 

радта Дзибис.
– Ау, сисы сӕрты ауыдтай кӕрт?
–  Сисы сӕрты кӕсын дзы цӕмӕн хъӕуы? Уӕртӕ дуармӕ 

тӕнтӕхаудӕй цы куыдз хуыссы, уымӕ нӕ кӕсыс? Кӕрты кусарт 
куы уаид, уӕд ӕй лӕдзӕгӕй дӕр нӕ ратӕрис уынгмӕ: кӕм тъанг, 
кӕм тъунг, кӕм туг...

Нӕй, уӕддӕр фенон, зӕгъгӕ, дохтыр бахызт кӕртмӕ, лӕджы 
номӕй бахъӕр кодта – иу ракӕсӕг дзы нӕ фӕцис.

Дзибис худӕгӕй басур.
– Гъей, нӕма дӕ уырны? Кӕд дӕ сӕ искӕй фенын фӕнды, уӕд 

дӕ разы сасирыл рахӕц – се ’фсин уый фӕстӕйӕ рагудзи кодта...

УÆРÆСЕМÆ ÆНХЪÆЛМÆ
 КÆСЫ РАЙДЗАСТ ФИДÆН!

Украинæйы цы цаутæ цæуы, уыдонмæ, кæй зæгъын æй хъæуы, сæ 
цæст дарынц Уæрæсейы фысджытæ дæр. Бирæтæ дзы æргомæй 
дзурынц сæ хъуыдытæ дзыллон-хабархæссæг фæрæзты, Интернет-  
тыгъдады. Цы дуджы цæрын сæ бахъуыд, уымæ сæ фылдæр кæсынц 
райгуырæн бæстæйы патриотты цæстæй, æнкъарынц, цы стыр 
историон ивддзинæдтæн æвдисæн сты, уый. «Уæрæсемæ æнхъæлмæ 
кæсы райдзаст фидæн, уымæн æмæ, æнусты дæргъы куыд уыд, афтæ 
тырны йæ сыхæгтимæ хæларæй цæрынмæ, нæ бары дзыллæйыл 
тугуарæнгæнæг нацисттæн æмæ æндæр хуызы фыдгæнджытæн. 
Паддзахады раздæры разамонджыты политикæйы уыд трагикон 
рæдыдтæ, æмæ уый аххосæй æрцыд суанг фехæлыны онг. Фæлæ ныр 
йæхиуыл схæцыд, йе ‘мхъуыдыгæнджыты нымæц фылдæр кæны, æмæ 
уый дæр бирæ цæуылдæрты дзурæг у», – ахæм хуызы фæзилæнтыл ис 
сæмбæлæн, абон уын уæ размæ кæй хæссæм, уыцы раныхæсты дæр. 

БУЗНЫГ, СÆРИБАРЫЛ 
ТОХГÆНДЖЫТÆ!

Уырыссаг фысджытæ хæстæй никæд                       
æппæлыдысты. Уыдон сæ сæрæй ныллæг куыв-
той тохгæнæг салдатæн.

Фæлæ уырыссаг фысджытæ никуы уагътой нæ 
ратæдзæнтæн æвдисæнтæ къæхты бын ссæндын 
дæр. Фыдыбæстæ хъахъхъæнджыты рухс ном чъи-
зигæнджытæн хатыр никæд кодтой. Истори знаджы 
пайдæйæн ногæй фыссынæн бар нæ лæвæрдтой. 
Адæм адæм цæмæй сты, уыцы миниуджытæ                                                                                                
кайыны, мадæлон æвзаг марыны ныхмæ дзырдтой. 

Афæдзæй-афæдзмæ нæ дисæн кæрон нæ уыд, Уæрæсейæ æргомæй 
йе сæфт чи уыдта, хицаудзинад уыдоныл кæй узæлыд, æхсызгонæй 
сыл кæй æмбæлыд, уымæ гæсгæ. Украинæимæ баст уавæры уынгтæм, 

Фыссæ' æмæ йæ ду'

телеэкрантæм æмæ социалон хызæгтæм фыццаг уыдон ралæстысты, 
«Уæрæсейы митæ мæм худинаг кæсынц», зæгъгæ, дзурæг ахеджаковагъуыз 
цæсгæмттимæ. Лæмбынæг куы ‘ркæсæм, уæд фендзыстæм: «худинаджы 
гакк» æвæрджытæ та ацы хатт дæр сты, орден «Фыдыбæстæйы раз сгуыхт- 
дзинæдты тыххæй»-йæ алы аивæдты сгуыхт æмæ адæмон архайджыты 
цинты онг алцæмæй дæр «фæлыст» гоймæгтæ. Диссаг, цымæ сæ-иу чи 
бавдыста, стæй разыйы гæххæттыты йæ къух чи æвæрдта? Хæрзаудæнтæ 
сты, зæгъгæ, уый æфсон алыхуызон фондтæ аразыны бар чи лæвæрдта? 
Нæ паддзахад æмæ уырыссаг литературæйы номæй чингуыты дунеон 
армукъатæ-равдыстыты дзурджыты номхыгъдтæм сæ чи хаста? 

Мыййаг, уыдæттæ уынгæйæ, не ‘рцагуырдтой æххуыс украинаг 
националисттæ, НАТО æмæ Ныгуылæны къорд паддзахадæй дарддæр, 
Уæрæсейы мидæг «фæндзæм колоннæйæ» дæр, уымæй сæ бандеровон-
ты æмрæнхъ æвæрынц, уый не ‘мбаргæйæ? «Фæндзæм колоннæйы» 
уæнгтæ та, ныр сæ цæссыг кæуыл калынц, уыдоны къухты фашист-
ты тырысатæ нæ уыдтой, «москальты» ныццæгъдыны сидтытæ нæ 
хъуыстой, уырыссагау дзурджыты адæмыл кæм нæ нымайынц, ахæм 
нацистон паддзахад сæвзæрд, уый не ‘мбæрстой?

Ныр уыдонæн комкоммæ зæгъæн ис: «Ау, уæ сæр нæ ахсы уæхи 
афтæ бафæрсын: «Путины схæцын дзæгъæлы бафæндыд, æви йын 
уыд, кæй нæ зонæм кæнæ нæ зонын кæй нæ фæнды, ахæм аххосæгтæ?» 

Ноджы ма йæ ныр зонæм, Донбассмæ Украинæйы уæлдæфон тыхты 
æмæ нацистты батальонты ныббырстæй Уæрæсейы сæрмагонд тыхты 
цæф нымад сахæттæ кæй фæраздæр, уый. Украинæ аст азы дæргъы 
æдзух кæй æхста, уыцы зæххыл туг куы ныууарыдаид, уæд ныгуы-
лæйнаг пропагандисттæ се ‘ргом цæмæ аздæхтаиккой, уый зонут? 
Уæрæсе йæ граждæнтæн не ‘ххуыс кæны, зæгъгæ, дзурынмæ. Уый 
фæстæ арæныл сарæх уыдаиккой провокацитæ, æмæ дзы кæцыдæр 
æнæмæнг райрæзтаид Америчы домæнтæм гæсгæ гæрзифтонг быцæумæ. 

Гъемæ уæдæ – сæйраг хъуыды: Украинæ йæхицæй сарæзта Уæрæсе-
мæ ныббырстытæн ахъаззаг бынат. 

Аст азы Уæрæсе архайдта ууыл, цæмæй, Минскаг бадзырдтæ куыд 
амыдтой, афтæ Украинæ Донбассы йæхи зæххыл банымайа. Уæрæсе 
архайдта! Фæлæ – никуы æмæ ницы: «колорадты», дам, танчытæй 
цъист æмæ судзын хъæуы. Ныгуылæн баппæрста артмæ Украинæйы, 
йæхæдæг та, алы хатт куыд вæййы, афтæ иуварсæй кæсы æмæ, кæцæй 
цы ратона, ууыл архайы. 

Æз стыр бузныг зæгъын нæхи Уæрæсейы Фысджыты цæдисæн. 
Мах ныридæгæн федтам, Ныгуылæнæн йæ иузæрдиондзинад                      

равдисыны охыл телекамерæты цурмæ чи азгъордта, культурæйы 
ахæм архайджыты. Кæцыдæртæ та дзы хуыггæмтты амбæхстысты, 
сæ хъуыды зæгъынмæ сæ ныфс нæ бахæсгæйæ. 

Мæнæй та, куыд сæрдарæй, нæ регионалон разамонджытæ уай-   
тагъд æрдомдтой бæлвырд æмæ æргом цæстæнгас равдисын. Уæдмæ 
нæ секретариат дæр цæттæ кодта Фысджыты цæдисы Сидт. Уым, куыд 
рабæрæг, афтæмæй равдыстам нæ цæдисы æппæт уæнгты хъуыдытæ 
дæр уавæры тыххæй. Стæмтæ не сразы сты йемæ. Сæ бар – сæхи.                       
Æхсызгонæй сæ йæ рæнхъытæм чи айса, æндæр ахæм цæдистæ – бирæ. 

Кусæм дарддæр, «Райдайæн», зæгъгæ, схонæн кæй ис, ахæм дуджы. 
Ног дуджы. Уæрæсе, Советон Цæдисы фехæлдимæ ныл цы хæст баф-
тыдтой, уым састы бынаты кæм нал зайы, ахæм дуджы.

Николай ИВАНОВ, Уæрæсейы Фысджыты цæдисы сæрдар

УÆРÆСЕЙЫ ДЗЫЛЛÆ 
САЙЫН НÆ БАКУЫМДТА

Кæдæй-уæдæй сæ кæрæдзи ссардтой. Сæ 
бастдзинадæн фæхицæнгæнæн нæй. Хæсты 
бонты сын иунæг хатт дæр нæ фæлæмæгъ. 
Бавдæлдысты, æмæ сæ сæр бафснайдтой,                           
ныууагътой сæ дарæг бæстæ сæдæ адæймаджы. 
Уыимæ, æдыхст ут, куыддæр сын ацамоной, 
афтæ фæстæмæ æрбаздæхдзысты. 

Хуымæтæг дзыллæ кæй хонынц, уый уарзы 
йæ бæстæ, æнувыд ыл у, куыд йæ бон у, афтæ, 
æфсадимæ иумæ, хæссы хæсты уæззау уаргъ 

æмæ æнхъæлмæ кæсы уæлахизмæ.
Буржуази æмæ креативон къласæн, цытæ цæуы, уыдон æнæуынон 

сты. Æххæстæй дæр се сæфт уынынц æнæхсæст æмæ æнæмбаргæ 
дзыллæйæ, сæ императорыл кæй баууæндыдысты, йæ кадыл ын кад 
кæй бафтыдтой, уый тыххæй. 

Ныр, цымæ, уыцы императормæ паддзахады уавæры тыххæй абон 
цавæр докладтæ цæуы?



135

Хорз докладтæ, мæнмæ гæсгæ: дзыллæ æмбаргæ разынд, фæндзæм 
колоннæйæн йæ тых асаст, революци нæ уыдзæн, театрты, универси-
тетты иугай разамонджытимæ, ресторатортæ, декоратортæ, блого- 
сферæйы стъалытимæ стæм быцæутæ уыйас ницы давынц. 

Ницы давынц, уымæн æмæ Уæрæсе тыхджын у йæ дзыллæйæ. 
Иуæй – æгад бынаты æвæрд, иннæмæй – тыхамæлттæй къæбæр 

амалгæнæг, буржуази æмæ креативон кълас кæуыл не ‘рвæссынц, æнæ-
бафсис, къуымых æмæ æдзæсгом поп-культурæйæ йæ уды нарæгмæ чи 
сси, уыцы дзыллæйæ. Диссагæй цы кæныс – тасæфтауæг ивгъуыдæй 
хорзæй ницы хæссæг фидæнмæ фæндагыл цæугæйæ, нæ фæиппæрд йæ 
сыгъдæг дзуæрттæй, æфсадфæтæгтæй, йæ калинка-малинкайæ æмæ 
зæдæнгæс десантниктыл æууæнкæй. 

Бæлвырдæй æрмæстдæр уыцы дзыллæ хъахъхъæны паддзахад æмæ 
ма либералон зондахастимæ политикон элитæйæн йæхи дæр. 

Захар ПРИЛЕПИН, 
фыссæг, политикон æмæ æхсæнадон архайæг

ЗДÆХÆМ НÆ ИУМÆЙАГ
 УИДÆГТÆМ

Ныртæккæ Украинæйы цытæ цæуы,                               
уыдон сты Советон Цæдисы фæхæлды исто-
рион бæрæггæнæнтæ. Чи ма йæ хъуыды кæны, 
республикæтæн Цæдисмæ бацæуыны уагæ- 
вæрд кæй уыд, уырдыгæй рацæуынæн та – нæ, 
уый. Йæ рæстæджы куы сфидарчындæуыдаид, 
ССР Цæдисæй рахицæн уæвыны фæндыл хæст                         
хъуамæ, цы арæнты йæм бацыд, уыдоны                                                                                   
фæстæмæ дæр рацæуа, уæд ныр Придне-                        
стровьейы, Абхазы, Хуссар Ирыстоны, Донбас-

сы æмæ æндæр ахæм регионты арт сирвæзтæй хызт уаиккам. Æз рагæй 
фыстон, уый нын ивгъуыд дугæй баззайæг геополитикон рæмудзæн кæй 
у, æмæ кæй скусдзæн. Æмæ афтæ рауад.

Сæрмагонд операцийы фæстæ нæ сæйраг нысан суыдзæн, æфсымæ-
рон паддзахады сæ сæртæ кæмæн сдзæгъæл кодтой, уыцы цæрджыты 

нæ иумæйаг традицион бындуртæм раздахын. Фæлæ та ам дæр замана: 
Донецкы æмæ Луганскы адæмон республикæты хæдбардзинад баны-
майыны тæккæ размæ сфæлдыстадон интеллигенцийы иу къорды 
раныхасы фæстæ Культурæйы министрад баурæдта Уæрæсейы тра-
дицион удварны хæзнатæ фидар кæнынимæ баст Президенты Указы 
проектыл ныхас. Куыд æмбаргæ у уый?

Украинæйы хорз сыхаг нын суæвынмæ æфсæддон-стратегион 
архайдæй æркæнынмæ кæй сарæхсдзыстæм, уый мын дызæрдыггаг 
нæу, кæд ныридæгæн ацы нысаны сæрвæлтау сæ цард нывондæн æгæр 
бирæ адæм хæссынц, уæддæр. Фæлæ дарддæр та цы? Иу кæнæ иннæ 
хъуыддагыл искæй баууæндын кæнынæн уал ыл хъуамæ дæхæдæг 
баууæндай. Фыдыбæстæйыл æууæнчы та нæ элитæйы уавæр зæрдæйы 
фæндиаг нæу. Культурæйы æмæ хабархæссæг фæрæзты тыгъдады 
Уæрæсейæн йæхи мидæг бындурон ивддзинæдтæ куынæ ‘рцæуа, уæд 
нын тæссаг у не знæгты фæндиаг фæуынæй…

Юрий ПОЛЯКОВ,
 Драматургты националон ассоциацийы сæрдар

ФАГ НÆМ НÆ ХЪУЫСЫ 
ЛИТЕРАТОРЫ НЫХАС

Æнахуыр уавæр нæм сæвзæрд: Уæрæсейы 
– Дзырды паддзахады – æфсæддон архайдты-
ты рæстæг хаттæй-хатт йеддæмæ нæ хъуысы 
телеуынынадæй литераторы, публицисты, 
поэты зæлланггæнæг ныхас. Экраныл уынæм 
пропагандистты, политологты, æлхæд журна-
листты. Кæсын дæр сæм нал фæразæм!

«Бирæтæ не ‘мбарынц, Уæрæсе Украинæйæн 
хорз фидæн аразынæн, дзыллæйæн националист-
тæй фервæзынæн кæй æххуыс кæны. Европæйы 

æмæ Америчы паддзахæдты цæрджытæ, аст азы дæргъы Украинæ Дон-
бассмæ куыд лæбурдта, уый тыххæй æппындæр ницы зонынц. 

Æмæ, кæй бафарстæуыд, уыдонæн æрмæст сæ чысыл хай нымайы, 
Уæрæсе информацион хæсты иуæй-иу хатт кæй фæуæлахиз вæййы. 

Уымæн, æмæ, дам, йæ разамынд уайтагъд рамбулыныл йæ ныфс дард-
та, æмæ ацы хуызы хæсты дæр дæргъвæтин рæстæг архаинаг нæ уыд. 
Нæ паддзахад информацион хæст æмбулы, зæгъгæ, чи хъуыды кæны, 
ахæмтæ та æппындæр нæй», – фыссы мæ фыццагкурсон студенткæ 
Валерия Хоркина, ацы темæйыл мæ хæслæвæрдæн дзуапп дæтгæйæ. 

Цы кусæг сты, уæдæ, амынд къабазы бæрнон депутаттæ,                                    
министртæ, Президенты администрацийы кусджытæ?

Нæхи хъомысджын, ныхкъуырд дæттæг платформæтæ Уæрæсейы 
арæзт не ‘рцыдысты, æмæ фæсивæд, стæй фысджытæ дæр, бадтысты 
америкаг хызæгты Интернеты. Суанг ма пандемийы рæстæг нæхи 
ахуырады платформæ дæр не срæвдз, кæд рухсады министр Сергей 
Кравцов Путинæн уымæй зæрдæ фидарæй æвæрдта, уæддæр. Раззагдæр 
технологиты рæзтыл дзуапдæттæг министр Шадаевимæ ацарæзтой æр-
мæст фæлвых платформæ «Сферум»-ы презентаци. Мæ студенттæ куыд 
раиртæстой, афтæмæй бæззы æрмæст скъолатæн, æнцон басæттæн кæй 
у, уымæ гæсгæ. Гъемæ дзы милуангай скъоладзаутæ æмæ студенттæй 
æрмæст цалдæр дæс мины пайда кæнынц!

Æгъгъæд у ам фæстæрдæм цæуынæн! Президент Владимир Путин 
УФ-йы Æдасдзинады советы æмбырды загъта, Уæрæсейы тыхджын æмæ 
бирæнацион адæмы минæварæй хи æнкъарынæй сæрыстыр кæй у. Украи-
нæйы хæстон операцийы уæрæсейаг салдæттæ æмæ афицертæ сæхи æцæг 
хъæбатыртæй кæй æвдисынц, уымæ гæсгæ бафиппайдта: «Æз уырыссаг 
дæн, мæ тъымы-тъыма Ивантæ æмæ Марьятæ сты, фæлæ Дагестаны 
райгуырæг, йæ нацимæ гæсгæ лакъаг уæвæг æрыгон лæппу Нурмагомед 
Гаджимагомедовы, нæ иннæ хæстонты сгуыхтытæ уынгæйæ, мæн фæнды 
зæгъын: «Æз дæн лакъаг, дагестайнаг, цæцæйнаг, мæхъхъæлон, уырыссаг, 
тæтæйраг, дзуттаг, мордвинаг, ирон. Уæрæсейы æппæт этникон къордтæ 
ранымайæн нæй, фæлæ сæрыстыр дæн мæхи уыцы дунейы, Уæрæсейы 
хъаруджын, бирæнацион дунейы иу хайыл æнкъарынæй»…

Æмбарын уыцы сæрыстырдзинад, æмæ зæгъын: бындур ын æвæрдта 
бирæнацион советон литературæ дæр йæ тæлмацы æвæджиау скъола 
æмæ æмбæлгæ хуызы культурон политикæимæ. Мæнæ, зæгъæм, ацы аз 
Дагестаны парахатæй бæрæг кæнынц Фазу Алиевайы 90 азы. Бынтон 
ахадгæ юбилей нæу, фæлæ бирæнацион республикæйы æмбарынц, æцæг 
адæмон поэтессæйы сфæлдыстад æмæ æхсæнадон архайдæн цы ныса-
ниуæг ис, уый. Уыимæ йæ суанг бирæ æвзæгтыл дзурæг Дагестан дæр 
нæ базыдтаид, хæстон поэт Владимир Туркин, уырыссаг поэтессæтæ – 

украинæгтæ Юннæ Мориц, Ларисæ Ромарчук æмæ уый фæстæ Уæрæсейæ 
алидзæг Тамарæ Жирмунская æмæ Иннæ Лиснянскаяйы тæлмацтæ куынæ 
уыдаиккой, уæд. Иннæимæ, хæдæгай, Фазу тынг хæларæй цард, фæлæ 
уый басаст, Литинституты йе ‘мкурсон Алиевайы бирæ кæй фæтæлмац 
кодта кооперативон фатер балхæныны охыл. Ахæм гонорартæ уыд уыцы 
рæстæг! Кæм сты нырыккон поэтты тæлмацтæ уадзыны программæтæ 
та? «Роспечать»-ы тæлмацгæнджыты хъарутæй равдисынæн зынаргъ 
антологи сарæзтам, æмæ ууыл ахицæн! Афтæмæй раззагдæр технологиты 
рæзтыл дзуапдæттæг министрады æгæр бирæ паддзахадон хæстæй иу у 
рауагъдадон æмæ иумæйагæй литературон процессмæ цæст дарын. Кæм 
сты гранттæ æмæ фидæнмæ арæзт рауагъдадон программæтæ? Кæм ис 
сæ æмархайд хъусæй лæууæг Культурæйы министрадимæ Уæрæсейы 
адæмты культурон бынты азы? Никуы æмæ ницы…

Ацы хъуыддагыл ма кусын – уый гадзрахатæй фæстæты æр-                      
бахсынæй уæлдай нæу.

Александр БОБРОВ, 
Уæрæсейы Фысджыты цæдисы секретарь

НЫР НÆ КÆД ФÆЛЛОЙГÆНÆГ
 АДÆЙМАГМÆ РАВДÆЛИД

Бирæ алыхуызон æнкъарæнтæ æвзæрын кæ-
нынц, Украинæйы цы цаутæ цæуы, уыдон. Сæ 
сæйрагдæр у разы уæвыны æнкъарæн – знон 
дæр ма мæстæлгъæдæй аккагыл нымайын цы 
нæ уагътой, уый абон нæ зондахасты йæ бынат 
ссардта.

Зæгъæм, дзырд «уырыссаг» ацы бонты 
телеуынынадæй райхъуыст, ног уæрæсейаг 
историйы 30 азы дæргъы цы хъуыст, уымæй 
бирæ фылдæр хæттыты! КУЫД æй дзурынц 

«бæр-бæра сæртæ», уый æндæр хъуыддаг у. Знон дæр ма уырыссаг 
цардыуагимæ баст æппæт хабæрттæй иувæрсты чи лыгъд, уыдон     
æвиппайды патриотон пафосæй фæхайджын сты, фæлæ нæ ныртæккæ, 
се ‘дзæсгомдзинад цæйбæрц арф у, уый иртасынмæ не ‘вдæлы.

Нæ удтæ уал цин кæнынц, паспорттæй дæр ма кæй сыскъуыдтой, 

уыцы «æрдæгæмбæхст уырыссагдзинад» æвиппайды худинаджы гаччы 
бæсты закъоныл хæст гражданины æвдисæн кæй сси, ууыл. Æрмæст, 
нæ цин куы фæдзæгъæлы уа, уымæй дæр æдас не стæм – уæд та кæйдæр 
къух кънопкæ фелхъывта, æмæ «ногвых» патриоттæн уырыссаджы 
миниуджытæ фæстæмæ се ‘нæуынон фестадысты…

Ныгуылæн Уæрæсейыл цы санкцитæ сæвæрдта, уыдон, кæй зæгъын 
æй хъæуы, мыдау адджын не сты. Фæлæ сæ хорздзинад дæр ис! Йæ 
тæккæ афон у не ‘ргом нæхи экономикæмæ раздахынæн, куыстуæтты 
рæзтмæ бавæрæн хæссынæн, цæмæй æххæст хъарутæй скусой нæхи за-
водтæ æмæ фабрикæтæ, цæмæй згъæртайынгæнджытæ, æндадзджытæ, 
хъæдыгуыстгæнджытæ, зырнæйзилджытæ нæ паддзахадæн фыдбирæ 
дуаргæс-хъахъхъæнджытæй æмæ «офисты планктонæй» хъæугæдæр суой!

Кæддæр-нæуæддæр уымæн уæвæн ис, æмæ уый хорз, фæлæ                              
сагъæссаг дæр у – хæлæттаг æмæ урæд мингай куыстуæттæ æнди- 
дзынæн хъæуы тынг бирæ фæрæзтæ æмæ фидар политикон ныфс. Нæ 
паддзахад сæ æххæстæй хайджын у? Нæ бон, хæдтулгæтæй, хостæй 
райдай æмæ фæлхасы продукттæй фæу – алцы уадзын дæр уыдзæн?

Искæй зынтыл цин кæнын хорз нæу. Фæлæ, миллиардер Абрамови-
чæн йæ хиирхæфсæн – футболон клуб «Челси» – лæварæмхасæн æнæ 
ауæйгæнгæ нал ис, нæ иннæ фырхъæздыгæн испайнаг наулæууæны 
украинаг механик маст исыны охыл йæ егъау яхтæ фæдæлдон кодта, 
Лондоны уæрæсейаг буржуйты галуанты лыгъд адæмы æрцæрынгæ-
нынмæ хъавынц, уыдæттæ хъусгæйæ, зæрдæйы арфы, хорз сын фесты, 
зæгъгæ, ахæм æнкъарæн базмæлы. О, фæлæ уыцы фырхъæздгуыты мулк 
нæ иумæйаг газ, нефть, хъæдæрмæг, æвзалы, бирæ æндæр хæзнатимæ 
цæстфæливæн митæй сæвзæрд. Уымæ гæсгæ нæхи ис-бис сæфы. Цы 
нын ис уым цины хосæй?

Уыимæ баскетболон, хоккейон, футболон æмæ æндæр уæрæсе-
йаг клубтæй стыр æхцайæ æххуырст хъазджытæ æмгуыппæй кæй                           
лидзынц, уый та æцæг æхсызгон хабарыл нымайын. Чи зоны, ныр 
ÆЦСК – уæрæсейаг æфсады центрон спортивон клуб – ногæй «лей-
тенантты командæ» суа, нæ капекк цæуæд æмæ нæ гуыбынтæ æфсæст 
уæнт, æндæр нæ уæ паддзахады хъысмæт кæм бандæвта, зæгъгæ, чи 
дзуры, уыцы, фæсфурдæй æмæ Европæйæ ласт лæмæгъ хъазджытæй 
фервæза. Ехх, ныр уыцы «капекк» сывæллæтты æмæ фæсивæды 
‘хсæн æцæг физкультурæ æмæ спорты рæзтмæ аздах! Уый æххуырст 
хъазджыты уæлахизтæй бирæ ахъаззагдæр у!

Æхсызгон ма мын у, сфæлдыстадон интеллигенцийæ йæ паддза-
хадмæ чи цы зæрдæ дары, уый «официалон æгъдауæй» кæй раргом. 
Бæрæг нæма у æрмæст, нырмæ хицаудзинад æппæт бартæ дæр кæмæн 
лæвæрдта, уыцы мæнг патриоттæ культурæйы æмæ аивады сæ хъарм 
разамонæг-æфтиагхæссæг бынæттæй фæхаудзысты æви нæ, уый. 

Юрий ЩЕРБАКОВ, 
Уæрæсейы Фысджыты цæдисы Астраханы хайады сæрдар

ФÆСТÆМÆ ФÆНДАГ НЫН НАЛ ИС!
Уæрæсе ныббырстæввонг украинаг æфсадæй 

цалдæр боны фæраздæр, æмæ ныр Ныгуылæн 
агъуыд сырды хуызæн сси. Нæ уыд уый æнхъæл, 
æмæ не ‘фсад афтæ цæттæ, ныфсджынæй кæй ба-
цархайдзæн. Сæ НАТО-йы мидæг фæсте дзæвгар 
аззадысты, æмæ сын уый бамбарын æгæр зын у. 

Нæ сын бантыст нæхи мидæг ныгуылæйнаг 
либералты руаджы нæ адæмы миддуне сæхи 
домæнтæтæм гæсгæ рацаразын дæр. Уымæ гæсгæ 
не ‘фсады операци Украинæйы æмæ Ныгуылæны 

санкцитæ нæ паддзахады хъуыдыгæнынхъом адæмы дихтæ нæ, фæлæ 
æнгомдæр фæкодтой. Æмæ сæйраг хабар: хæстон операци тынг хорз рав-
дыста Уæрæсейы знæгты, паддзахады мидæг ныгуылæны фарс политикæ 
чи тауы, уыдоны. Иууылдæр федтой, телеканалтæ «Эхо Москвы» æмæ 
«Дождь» Уæрæсейы ныхмæ пропагандæйыл хæст кæй сты… Федтой, 
нæ паддзахады æхца æмæ сызгъæрин знаджы сейфыты чи дары, уыцы 
министрты… Æвиппайды бамбæрстой, Уæрæсейы парахатгонд ныгуы-
лæйнаг ахуырад нæ фæсивæды æнæхъæн фæлтæры кæй байсæфта… 
Бирæ цыдæртæ ма ис ранымайæн. Уыдæттæ кæй бамбæрстам, уымæ 
гæсгæ ныфс дарæн ис паддзахады исты ивддзинæдтыл. Сæйрагдæр та 
у, Америкæйæн йæ хъуыдыйы кæрон дæр кæй нæ уыд, йе ‘нæсæрфат 
цъиувæдисы руаджы адæммæ æваст, Уæрæсе бындзарæй ныццæгъдыны 
охыл хæст æцæгæй цæуы, уый кæй бахъардзæн! Суанг ма, Уæрæсейæ 
йæ бæллиццаг æмæ уарзон Ныгуылæнмæ чи фæлыгъд, уыдон дæр сæхи 
цармыл банкъардтой: ныгуылæйнаг «демократийæн» уырыссаг уæвын 
æлгъыст у. «Куыйтæн æмæ уырыссæгтæн бацæуыны бар нæй!» – ацы 
хъусынгæнинаг сæрымæгъзтæ хорз асыгъдæг кæны. 

Карздæр тох нырма разæй ис. Ныгуылæн ног ныббырстытæ араздзæн, 
æнхъæл кæм не стæм, уым. Англосакстæ афтæ сты. Хылмондаг куыдзы 
туг сæ кæлы, се ‘фсæрты фæхæцты фæлæмæгъмæ, цалынмæ сæ зæрдæ                
бахъарм уа, уæдмæ ма ‘нхъæлмæ кæс. Фæлæ уыдонæн дæр бамбарын 
афон у: лæгæй-лæгмæ йе знаджы чи федта, уыцы уырыссæгтæ сæ сæрыл 
схæцынц, æмæ сын бауромæн нал вæййы. Ныр Уæрæсейæн фæзынд Ны-
гуылæны хъадамантæ аскъуыныны æмæ дзы 30 азы дæргъы «размæ» цы 
финансон цалхы мидæг згъорын домдта, уырдыгæй хи ратоныны фадат… 

Фæстæмæ фæндаг нын нал ис, бынтон сæфтмæ нæ æркæндзæн!

Николай БАШМАКОВ, 
фыссæг, отставкæйы булкъон

АЛЦЫДÆР ЙÆ ГАЧЧЫ СБАДДЗÆН…
Не ‘хсарджын хæстонты тох бандеровон 

сырдтимæ куыдфæнды хон, фæлæ, уавæрæн 
аргъ кæнын йæ бон кæмæн у, уый уыны, дунеон 
æмвæзадыл кæй цæуы раст æмæ зылын, рухс 
æмæ тар, хорз æмæ æвзæр тыхты карз, æнауæр-
дон æмæ æппæтвæрсыг хæст. Хæйрæджджын 
низæй дзæбæх кæнынц ныр дуне нæ адæм æмæ 
йæ Гæрзифтонг Тыхтæ.

Нырыккон хæсты дунембарынадон, инфор-
мацион, финансон, экономикон æмæ æндæр 

миниуджытæ нæ аивтой. Гитлеры раздæры фæсдзæуинтæ Америчы æмæ 
Англисы агурынц Уæрæсе æмæ уырыссаг дуне фесафынæн гæнæнтæ.

Уæрæсейы Гæрзифтонг Тыхтæ кæддæриддæр уыдысты йæ паддза-
хаддзинадæн æвдисæнты астæуыстæг, сæ дзыллæйы хъахъхъæнæг æмæ 
цыфæнды æндæр паддзахадон оргæнтæй хуыздæр æмæ арфдæр æнкъардтой 
адæмæн æрмæст сæ абоны цин æмæ сагъæстæ нæ, фæлæ ма паддзахады 
стратегион геополитикон интерестæ дæр. Советон салдат зыдта, кæй æмæ 
цæй тыххæй хæцы Корейы, Вьетнамы, Лаосы, Анголæйы, Афганистаны, 
Сирийы, ноджы ма дæсгай æндæр бæстæты. Æмбæрста, дунеон жандармы 
æдзæсгом, хæстмондаг митæн ныхкъуырд кæй дæтты. Уæрæсейы нырык-
кон салдат дæр зоны, кæимæ хæцы, уый. Англосакстæ æмæ сæ хъузæтты 
мæнгард æмæ къуындæг зондахастмæ гæсгæ æппæт фыдракæндтæ дæр 

славяйнæгтæ æмæ чырыстон динæй цæуынц. Лæгæй-лæгмæ тохы нын сæ 
бон ницы у, æмæ рагæйдæр хотыхæн райстой сайд, фæлывд, гадзрахатæй 
цæуын æмæ æнæуынондзинад. Æнусты дæргъы нæ хъахъхъæнын хъæуы 
нæ удварн, паддзахады хæдбардзинад, фыдæлты зæхх.

Ныгуылæн ныл иунæг хатт дæр нæ фæуæлахиз æргом ныхмæ-
лæуд, тох кæнæ хæсты, фæлæ уырыссаг æмæ сæ хъысмæт Уæрæсеимæ 
сбæттæг адæмты историйы цалдæр хатты Ныгуылæнæн æмæ йе схаст                         
фæсдзæуинтæн бантыст нæ паддзахады нынкъуысын кæнын æмæ йын 
йæ рæзт бауромын революцитæй æмæ рацарæзтæй. Не знæгтæ нæ ивынц 
Уæрæсейы æхсæнадон змæстыты сценари – кæддæриддæр райдайынц 
æфсадыл цъыф калынæй, цы 1905 æмæ 1917 азты, цы ивгъуыд æнусы 
90-æм азты рацарæзты рæстæг. Не ‘мдугонтæй бирæтæ сæхи цæстæй 
федтой, рацарæзты азты коммунизмимæ тохы тырысаимæ не знæгтæ 
Уæрæсейы паддзахаддзинады бындуртæ, фыццаджыдæр, йе ‘фсад, 
куыд хæлдтой, уый. Афганистаны йе ‘ппæт хæстæ дæр сæххæстгæ-
нæг, иунæг хæстон операцийы дæр састы бынаты нæ баззайæг æфса-
дыл Америчы фарсхæцджытæ уыйбæрц тугтæ фæмысыдысты, æмæ 
афицертæ сæ хæрзиуджытæ дарын нæ, фæлæ ма се ‘фсæддон дарæсы 
рацæуын дæр нæ уæндыдысты. Æфсад кæй слæмæгъ, уый руаджы 
рацарæзты хъузæттæ Советон Цæдис дæр фехæлдтой. 

Æппæт ацы хабæрттæ фыссын, цæмæй, æфсады хъуыддагæн чи 
ницы æмбары, уыдон ма сидой хæст, йæ нысантæ нæ сæххæст уæвгæйæ, 
бауромынмæ. Уæлахиз хъарм кабинетты æмæ æбæрнон дзæнгæдайæ 
нæ райгуыры. Уæлахиз свæййы æппæт дзыллæйы æмæ, йæ паддзаха-
ды æмæ хионты фидæны сæраппонд тохы быдыры йæ цардыл чи нæ 
ауæрды, уыдоны уæззау æмæ удуæлдай куысты фæстиуæг. 

Ацы уæлахизы фæстæ нæ адæмы бахъæудзæн, национ æмæ паддза-
хадон интересты цæстæй кæсгæйæ, гражданин-аразæджы хъомылады 
стратеги сбæлвырд кæнын. Бацархайын хъæудзæн раст, хъаруджын 
æмæ сабырдзинад уарзæг паддзахады рæзт хъыгдарæг æппæт цæлх-
дуртæ дæр аиуварс кæныныл. 

Леонид ПЕТУХОВ, 
Уæрæсейы Фысджыты цæдисы уæнг,

отставкæйы инæлар-майор

Æрмæг мыхуырмæ бацæттæ кодта
ТЪЕХТЫ Тамерлан

► 7 мартъийы  Дзæуджыхъæуы фæсивæдон библиотекæйы уыд 
Гæздæнты Гайтойы уацмысты  æмбырдгонд «Алыксандр Вольфы 
æндæрг»-ы презентаци. Ирон æвзагмæ сæ ратæлмац кодта Безаты 
Фаризæ. Чиныг рацыд Мæскуыйы. 

► 26 мартъийы Тæбæхсæуты Балойы номыл паддзахадон Ирон 
академион театры уыд спектакль «Дурджын зæхх»-ы премьерæ. Тедеты 
Георгийы дыууæархайдон драмæ «Уацамонгæ, цирхъ æмæ гутон»-мæ 
гæсгæ йæ сæвæрдта режиссер Сæбанты Тамерлан.

► 18 апрелы Мæздæджы районы станицæ Черноярскаяйы уыд Иры-
стоны адæмон поэт, публицист, æхсæнадон архайæг Гулуты Андрейы 
номыл мысæн изæр йæ райгуырды 130 азы боны кадæн. Арæзт æрцыд 
РЦИ-Аланийы Фысджыты цæдисы æмæ бынæттон библиотекæйы 
кусджыты хъæппæрисæй.

► 10 апрелы уыд Хуссар Ирыстоны Президенты æвзæрстытæ.   
Кандидаттæй  фылдæр хъæлæстæ райстой парти «Ныхас»-ы разамо-
нæг Гаглойты Алан (36,9 проценты) æмæ ныры Президент Бибылты 
Анатоли (33,5 проценты).

Президенты æвзæрстыты дыккаг тур уыдзæн 28 апрелы.

► 11 апрелы Сергей Меняйло историон наукæты доктор, профес-
сор, Аланийы истори иртасæг Владимир Кузнецовæн радта «Цæгат 
Ирыстоны кадджын гражданин»-ы ном, ирон адæмы историон-куль-
турон  бынтæ бахъахъхъæныны æмæ раиртасынмæ цы стыр æвæрæн 
бахаста, уый тыххæй. 

МÆЙЫ ЦАУТЫЛ АФÆЛГÆСТ

